Монгол Улсын Их Хурлын 2010 оны намрын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 2010 оны 10 дугаар сарын 06-ны өдөр /Лхагва гариг/-ийн хуралдаан 10 цаг 00 минутад Төрийн ордны “А” танхимд эхлэв. 

Байнгын хорооны дарга, Улсын Их Хурлын гишүүн Д.Арвин ирц, хэлэлцэх асуудлыг танилцуулж, хуралдааныг даргалав. 

Хуралдаанд ирвэл зохих 18 гишүүнээс 12 гишүүн ирж, 66.6 хувийн ирцтэй байв. Үүнд:

Чөлөөтэй: Ц.Баярсайхан, С.Бямбацогт, Л.Гүндалай, Ц.Даваасүрэн, Ц.Дашдорж, С.Эрдэнэ.

Нэг. Хөдөлмөр эрхлэлтийг дэмжих тухай хуулийн шинэчилсэн найруулгын төсөл, Мэргэжлийн боловсрол, сургалтын тухай хуулийн зарим заалтыг хүчингүй болсонд тооцох тухай, Хөдөлмөр эрхлэлтийг дэмжих тухай хуулийг хүчингүй болсонд тооцох тухай хуулийн төслүүд /хэлэлцэх эсэх/ 

Хэлэлцэж буй асуудалтай холбогдуулан Нийгмийн хамгаалал, хөдөлмөрийн сайд Т.Ганди, Нийгмийн хамгаалал, хөдөлмөрийн дэд сайд Д.Нямхүү, мөн яамны Стратеги төлөвлөлтийн газрын дарга Н.Аюуш, тус газрын орлогч дарга Б.Алимаа, Хөдөлмөр, халамжийн үйлчилгээний газрын дарга Д.Баярсайхан, Монголын ажил олгогч эздийн нэгдсэн холбооны Хөдөлмөрийн харилцааны албаны дарга Д.Нармандах, Монголын үйлдвэрчний эвлэлийн холбооны Бодлого, төлөвлөлтийн газрын дарга Ц.Отгонтунгалаг, УИХ-ын Нийгмийн бодлого, боловсрол, соёл, шинжлэх ухааны байнгын хорооны зөвлөх Ц.Батнасан, референт П.Тогоо нарын бүрэлдэхүүнтэй ажлын хэсэг байлцав. 

Хуулийн төслийн талаарх төсөл санаачлагчийн илтгэлийг Нийгмийн хамгаалал, хөдөлмөрийн сайд Т.Ганди танилцуулав. 

Танилцуулгатай холбогдуулан УИХ-ын гишүүн Х.Бадамсүрэн, Д.Очирбат, Ч.Улаан, П.Алтангэрэл, А.Тлейхан, З.Алтай, Д.Дондог, Д.Одбаяр, Н.Ганбямба, Д.Оюунхорол нарын асуусан асуултад Нийгмийн хамгаалал, хөдөлмөрийн сайд Т.Ганди, ажлын хэсгээс Н.Аюуш, Д.Баярсайхан нар хариулж, тайлбар хийв.

УИХ-ын гишүүн З.Алтай, Д.Оюунхорол, П.Алтангэрэл, А.Тлейхан, Д.Одбаяр, Д.Арвин, Д.Очирбат, Ч.Улаан нар санал хэлэв. 

Д.Арвин: Хөдөлмөр эрхлэлтийг дэмжих тухай хуулийн шинэчилсэн найруулгын төсөл, Мэргэжлийн боловсрол, сургалтын тухай хуулийн зарим заалтыг хүчингүй болсонд тооцох тухай, Хөдөлмөр эрхлэлтийг дэмжих тухай хуулийг хүчингүй болсонд тооцох тухай хуулийн төслийг хэлэлцье гэсэн саналыг дэмжиж байгаа гишүүд гараа өргөнө үү.

Зөвшөөрсөн

 8

Татгалзсан

 3

Бүгд 


11

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Д.Оюунхорол УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 12 цаг 15 минутад хэлэлцэж дуусав.

Хоёр. Монгол Улсын иргэн гадаадад, гадаадын иргэн Монгол Улсад хөдөлмөр эрхлэх тухай, Ашигт малтмалын тухай хуульд өөрчлөлт оруулах тухай, Гаалийн тариф, гаалийн татварын тухай хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд өөрчлөлт оруулах тухай, Ажиллах хүч гадаадад гаргах, гадаадаас ажиллах хүч, мэргэжилтэн авах тухай хуулийг хүчингүй болсонд тооцох тухай хуулийн төслүүд /хэлэлцэх эсэх/

Хэлэлцэж буй асуудалтай холбогдуулан Нийгмийн хамгаалал, хөдөлмөрийн сайд Т.Ганди, мөн яамны Стратеги төлөвлөлтийн газрын дарга Н.Аюуш, УИХ-ын Нийгмийн бодлого, боловсрол, соёл, шинжлэх ухааны байнгын хорооны зөвлөх Ц.Батнасан, референт П.Тогоо нарын бүрэлдэхүүнтэй ажлын хэсэг байлцав.
Хуулийн төслүүдийн талаарх төсөл санаачлагчийн илтгэлийг Нийгмийн хамгаалал, хөдөлмөрийн сайд Т.Ганди танилцуулав. 

Танилцуулгатай холбогдуулан УИХ-ын гишүүн Д.Одбаяр, Д.Дондог, П.Алтангэрэл нарын асуусан асуултад Нийгмийн хамгаалал, хөдөлмөрийн сайд Т.Ганди хариулж, тайлбар хийв.

УИХ-ын гишүүдээс санал гараагүй болно. 

Д.Арвин: Монгол Улсын иргэн гадаадад, гадаадын иргэн Монгол Улсад хөдөлмөр эрхлэх тухай, Ашигт малтмалын тухай хуульд өөрчлөлт оруулах тухай, Гаалийн тариф, гаалийн татварын тухай хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд өөрчлөлт оруулах тухай, Ажиллах хүч гадаадад гарах, гадаадаас ажиллах хүч, мэргэжилтэн авах тухай хуулийг хүчингүй болсонд тооцох тухай хуулийн төслийг хэлэлцье гэсэн саналыг дэмжиж байгаа гишүүд гараа өргөнө үү.

Зөвшөөрсөн

11

Татгалзсан

 0

Бүгд 


11

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Д.Очирбат УИХ-ын чуулганы нэгдсэн хуралдаанд танилцуулахаар тогтов.

Хуралдаан 12 цаг 50 минутад өндөрлөв. 

Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ, 

СОЁЛ, ШИНЖЛЭХ УХААНЫ 

БАЙНГЫН ХОРООНЫ ДАРГА




Д.АРВИН

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ:







Б.НАРАНТУЯА
МОНГОЛ УЛСЫН ИХ ХУРЛЫН 2010 ОНЫ НАМРЫН ЭЭЛЖИТ

ЧУУЛГАНЫ НИЙГМИЙН БОДЛОГО, БОЛОВСРОЛ, СОЁЛ,

ШИНЖЛЭХ УХААНЫ БАЙНГЫН ХОРООНЫ 2010 ОНЫ

10 ДУГААР САРЫН 06-НЫ ӨДӨР /ЛХАГВА ГАРИГ/-ИЙН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 00 минутад эхлэв. 

Д.Арвин: Байнгын хорооны хуралд ирвэл зохих өнөөдөр 18 гишүүнээс ирсэн 10 гишүүн байна. Байнгын хорооны хурлын ирц 55.5 хувьтай байгаа учраас өнөөдрийн байнгын хорооны хурлыг нээснийг мэдэгдье. 

Хэлэлцэх асуудлаа танилцуулъя. Нэгдүгээр асуудал, Хөдөлмөр эрхлэлтийг дэмжих тухай хуулийн шинэчилсэн найруулгын төсөл, Мэргэжлийн боловсрол, сургалтын тухай хуулийн зарим заалтыг хүчингүй болсонд тооцох тухай, Хөдөлмөр эрхлэлтийг дэмжих тухай хуулийг хүчингүй болсонд тооцох тухай хуулийн төслүүд, хэлэлцэх эсэх, 


Хоёрт, Монгол Улсын иргэн гадаадад, гадаадын иргэн Монгол Улсад хөдөлмөр эрхлэх тухай, Ашигт малтмалын тухай хуульд өөрчлөлт оруулах тухай, Гаалийн тариф, гаалийн тарифын тухай, Татварын тухай хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд өөрчлөлт оруулах тухай, Ажиллах хүч гадаадад гаргах, гадаадаас ажиллах хүч, мэргэжилтэн авах тухай хуулийг хүчингүй болсонд тооцох тухай хуулийн төслүүд, хэлэлцэх эсэх ийм хоёр асуудал хэлэлцэх юм байна. 


Хэлэлцэх асуудалтай холбогдуулан асуух асуулттай гишүүд байна уу? Байхгүй юу? Тэгвэл П.Алтангэрэл гишүүн 


П.Алтангэрэл: Энэ Хөдөлмөр эрхлэлтийг дэмжих тухай хуулийн 3 хууль надад байна л даа. Жишээ нь, Хөдөлмөр эрхлэлтийг дэмжих тухай хуучин хууль байж байна. Засгийн газраас оруулж ирж байгаа шинэчилсэн найруулга байж байна. Монголын үйлдвэрчний холбоо болон Ажил эздийг нэгдсэн холбооноос бас нэг хуулийн төсөл боловсруулж, энийг бас харж үзнэ үү гээд ирүүлсэн ийм хуулийн төслүүд байж байна л даа. Тэгээд энэ гурван хуулийн төслийг ерөнхийд нь харьцуулж хараад байгаа юм. Гэтэл одоо манай энэ сүүлд Засгийн газраас оруулж ирж байгаа, энэ Хөдөлмөр эрхлэлтийг дэмжих тухай хуулийн шинэчилсэн найруулга бол нөгөө хуучин хууль, Үйлдвэрчний эвлэлийн холбоо ерөөсөө оруулж ирж байгаа хуулиасаа дор хууль л орж ирээд байх юм. Өмнөхөөсөө дордсон. Тэгээд энэ дээр дараа нь би саналаа хэлнэ. Ганц нэг зүйлийг би асууя гэж бодоод байна. 

Нэгд, энэ хууль дотор нэг ийм юм байх юм байна. Хуучин Хөдөлмөр эрхлэлтийг дэмжих сан гэж бий. Шинэ хуулиар бол зээлийн эрсдэлийн болон баталгааны сан гэж бас байгуулах юм байна. Шинэчилсэн найруулгын хуулиар бол. Тэгэхээр энэ одоо ямар утга учиртай сан байх нь вэ? 

Д.Арвин: П.Алтангэрэл гишүүн ээ, хэлэлцэх асуудлаа дараа нь төсөл санаачлагчаас асууя. Одоо та яг хэлэлцэх асуудалтай холбогдуулан зүгээр хурлын зүгээс асуух асуултаа ярихаас биш. 

П.Алтангэрэл: Уучлаарай. 

Д.Арвин: Тэгвэл хэлэлцэх асуудлаа батлах саналтай гишүүд байна уу? Баталъя. Төсөл санаачлагчийн илтгэлийг Нийгмийн хамгаалал, хөдөлмөрийн сайд Т.Ганди тавина. 

Т.Ганди: Эрхэм гишүүдийн энэ өдрийн амар амгаланг эрье. 

Хөдөлмөр эрхлэлтийг дэмжих тухай хууль 2001 онд батлагдсанаар Хөдөлмөр эрхлэлтийг дэмжих үйлчилгээ, арга хэмжээг хууль тогтоомжийн дагуу явагдаж, түүнийг санхүүжүүлэх хөрөнгө, хөрөнгийн эх үүсвэрийн удирдлага, хяналтын тогтолцоо бүрэлдсэн. 

Хөдөлмөр эрхлэлтийг дэмжих тухай хуульд 2006, 2008 онуудад нэмэлт, өөрчлөлт оруулсан хэдий ч хөдөлмөр эрхлэлтийг дэмжих үйл ажиллагааны зохицуулалт нь эдийн засаг, нийгмийн өнөөгийн байдал, ажиллах хүчний бүтэц, хөдөлмөрийн зах зээлийн болон хөдөлмөр эрхлэлтийн хэв шинжид гарч байгаа өөрчлөлтөөс хоцрогдож байна. Иймд Хөдөлмөр эрхлэлтийг дэмжих тухай хуульд дараах зарчмын асуудлуудыг нэмж тусган шинэчлэн найрууллаа. Үүнд: 

1. Хөдөлмөр эрхлэлтийг дэмжих үйл ажиллагааны зохион байгуулалтыг хөтөлбөрт суурилсан орон нутгийн онцлог хэрэгцээнд нийцсэн байдлаар өөрчлөх.

2. Төвлөрлийг сааруулах, хөдөлмөр эрхлэлтийг дэмжих талаарх орон нутгийн үүрэг хариуцлагыг өндөржүүлэх, эрх мэдлийг орон нутагт шилжүүлэх, хөдөлмөр эрхлэлтийг дэмжих сангийн хуваарилалтыг уян хатан зохицуулалт бий болгох. 

3. Хөдөлмөр эрхлэлтийг дэмжих үйл ажиллагааг зорилтот бүлэгт чиглүүлэн хөгжлийн бэрхшээлтэй иргэн, мэргэжлийн ур чадвар, ажлын дадлага, туршлагагүй иргэн, хөдөлмөрийн насанд хүрээд асрамжийн газраас гарсан иргэн, хорих ангиас суллагдсан иргэн, 6 сараас дээш хугацаагаар ажилгүй байгаа иргэд зэрэг хөдөлмөр эрхлэлтийн нэмэлт үйлчилгээ зайлшгүй шаардагдах хэсэгт зориулсан хөдөлмөр эрхлэлтийг дэмжих тусгайлсан арга хэмжээнүүдийг авах, нийтийг хамарсан ажил, мэргэжлийн сургалт, ажил олгогчдыг дэмжих, малчин хувиараа хөдөлмөр эрхлэгч болон нөхөрлөл, хоршоо байгуулах иргэнийг дэмжих үйл ажиллагааны төрөл, хэлбэр, арга зүйтэй холбогдсон зохицуулалтуудыг боловсронгуй болгох, үр нөлөөг нь дээшлүүлэх, хөдөлмөр эрхлэлтийн байгууллагын удирдлага, зохион байгуулалтыг сайжруулж, хөдөлмөр эрхлэлтийн үндэсний зөвлөл, хөдөлмөр эрхлэлтийн төв, орон нутгийн байгууллага, аймаг, нийслэл, дүүргийн Засаг дарга, хөдөлмөрийн бирж, сум, хорооны хөдөлмөр эрхлэлтийн ажилтны хөдөлмөр эрхлэлтийг дэмжих талаар хүлээх үүрэг, хариуцлагыг нь тодорхой болгох.

Ажил хайгч ажилгүйдэлд өртөж болзошгүй иргэн, шинээр бий болсон болон сул чөлөөтэй ажлын байрны болон хөдөлмөр эрхлэлтийг дэмжих үйл ажиллагаанд хамрагдсан иргэний бүртгэл, мэдээллийн нэгдсэн тогтолцоог бүрдүүлэх зэрэг асуудлуудыг шинэчлэн тусгаж оруулж ирлээ. Хэлэлцэн дэмжиж өгөхийг хүсье. 

Анхаарал тавьсанд баярлалаа. 

Д.Арвин: Төсөлтэй холбогдуулан ажлын хэсэгт Т.Ганди сайд, Аюуш Нийгмийн хамгаалал, хөдөлмөрийн яамны Стратеги төлөвлөлтийн газрын дарга, Нямхүү дэд сайд, Алимаа Стратеги төлөвлөлтийн газрын орлогч дарга, Нармандах Монгол ажил олгогч эздийн холбооны хөдөлмөрийн харилцааны албаны дарга, Отгонтунгалаг Монголын үйлдвэрчний эвлэлийн холбооны бодлого, төлөвлөлтийн газрын дарга, Дамбий НХХЯ-ны Стратеги төлөвлөлтийн газрын мэргэжилтэн, Зангад Хөдөлмөрийн төв биржийн дарга, Энхтуяа НХХЯ-ны газрын дарга гэсэн хүмүүс байна. 

Хуулийн төсөлтэй холбогдуулан асуух асуулттай гишүүд байна уу? Х.Бадамсүрэн, Д.Очирбат, А.Тлейхан, Ч.Улаан, Д.Дондог, Д.Одбаяр, З.Алтай, Батбаяр гишүүн
Х.Бадамсүрэн: Баярлалаа. Тэгэхээр сайдын танилцуулгыг сонслоо. Сая Байнгын хорооны даргын танилцуулсан ажлын хэсгийн бүрэлдэхүүнийг сонсоод, бодоход энэ яамнаас Засгийн газраас оруулж ирж байгаа төсөл, мөн энэ гишүүдэд Монголын ажил олгогч эздийн нэгдсэн холбоо, Монголын үйлдвэрчний эвлэлийн холбооноос саналаа ирүүлсэн байна л даа. Тэгэхээр нэгэнт холбогдох улсууд энэ Засгийн газар, яамны ажлынхантай хамтраад ажиллаж байгаа учраас энэ төслүүд бол ерөөсөө нэлээн шүүгдсэн, 9 дүгээр сарын 30-нд гишүүдэд өргөгдсөн, энэ дээр дурдсан миний хэлсэн байгууллагуудын санал бол энэ төсөлд зарчмын хувьд тусгагдсан гэж ойлгож болох уу? Бусад нарийн асуудлуудыг явцын дунд хэлэлцэх боломж гарах байх аа гэж бодож байна. Баярлалаа. 

Д.Арвин: Т.Ганди сайд

Т.Ганди: Хөдөлмөр эрхлэлтийн асуудлаар Хөдөлмөр эрхлэлтийн үндэсний зөвлөл ажилладаг. Хөдөлмөр эрхлэлтийн үндэсний зөвлөлийн бүрэлдэхүүнд нийгмийн зөвшилцлийн гурван талын байгууллагаас төлөөлөл орж ажилладаг. Тэгэхээр энэ төлөөллийн түвшинд хөдөлмөр эрхлэлтийн талаар үндэсний хэмжээнд баримтлах бодлогын асуудал, Хөдөлмөр эрхлэлтийг дэмжих сангаас зарцуулж байгаа төсөв, мөнгөнд хяналт тавих асуудал чиглэлийн үйл ажиллагааг ярьдаг юм. Бид гурван талын хэлэлцээр, хамтын үйл ажиллагааны төлөвлөгөөн дотроо энэ хөдөлмөр эрхлэлтийн чиглэл, үйл ажиллагаа, аюулгүй байдал, стандарт, зохистой хөдөлмөр эрхлэлтийн асуудлаар хамтын хэлэлцээртээ тусгаад ингээд ажиллаж байгаа. Зүгээр Хөдөлмөр эрхлэлтийг дэмжих энэ хууль, Хөдөлмөрийн хууль, Цалингийн хуулиудын ерөнхий үзэл баримтлал, шинэчлэлийн хүрээнд энэ нийгмийн зөвшлийн байгууллагуудаас хэлэлцүүлгийн түвшинд ажлын хэсэгт ороод ажиллах бүрэн бололцоотой. Бичгээр ирсэн асуудлуудыг ер нь тусгасан гэж үзэж байгаа. 

Д.Арвин: Д.Очирбат гишүүн 

Д.Очирбат: 24.4-т байна л даа. Сум, хорооны хөдөлмөр эрхлэлтийн ажилтныг аймаг, дүүргийн хөдөлмөр эрхлэлтийн байгууллагын даргатай зөвшилцөн сум, хорооны Засаг дарга томилж, чөлөөлнө гэж. Тэгэхээр одоо чинь сум дээр, хороон дээр хөдөлмөр эрхлэлтийн ажилтан гэж ажилтан одоо бол байхгүй байгаа. Тэгэхээр одоо цаашаа энэ хуулийг гарахаар нийслэлийн тэр 132 суман дээр, хороон дээр, бусад сумд дээр хөдөлмөр эрхлэлтийн ажилтан нэмэгдэж, энэ хуулиараа хууль, эрх зүйн хувьд зохицуулаад ажилтнууд нэмэгдэх юм байна гэж ойлгож байна. Энэ зөв үү? Өөрөөр хэлбэл, сум, хороон дээрээ бас ийм хөдөлмөр эрхлэлтийн ажилтантай болох юм байна. Энийг бол дэмжиж байна гэсэн үг үү? Энэ ингэж орж байгаа юм уу гэсэн утгаар асууж байна. 

Хөдөлмөр эрхлэлтийг дэмжих сан энэ банкаар дамжиж явагдана гэж байгаа л даа. Дэмжих энэ сан маань. Тэгэхээр энэ банкаар дамжиж явагдах дээр бас дахиад нөгөө зорилтот бүлгийн гэдэг юм уу, нэн ядуу, нөгөө барьцаа төлж чадахгүй тийм улсуудыг дэмжье гээд байгаа шүү дээ. Энэ улсууд маань дахиад нэг баахан хүндрэлтэй эргээд банкинд нэг баахан бичиг баримт өгдөг, барьцаа гэдэг юм уу, эсхүл юу гэдэг юм тийм хүндрэл учраад яг энэ зорилтот бүлэг рүүгээ хандаж хүрч чадах нь уу, үгүй юу? Энийг яаж зохицуулахаар төлөвлөж байна аа? 

Мөн ажлын байр тогтмол жил жилдээ олгож байгаа ажил олгогч нар байна, тийм ээ? Энэ ажил олгогч нарыгаа жил жилдээ ажил олгож, жил жилдээ ажлын байр нэмэгдүүлж байгаа энэ ажил олгогч нарыгаа бас ямар, яахав сая энэ хуулин дээр эдийн засгаа дэмжинэ, санхүүгээр дэмжинэ гэсэн байна л даа. Өөр нарийвчлаад ямар зохицуулалтаар дэмжиж болох юм бэ, тийм ээ? Хүүгүй зээл олгодог юм уу? Эсхүл нийгмийн даатгал, тэр цалин, хөлсний дэмжих, ажил оруулж байгаа улсуудын тэр зардал юмнуудыг хөнгөлөх байдаг юм уу, энэ төрийн захиргааны байгууллага нь яг ямар дэмжлэг, бодит дэмжлэг үзүүлж урамшуулах ёстой юм бэ гэдэг тал дээр энэ гурван асуултыг нэмж асууя. 

Т.Ганди: Баярлалаа. Өнөөдрийн оруулж ирж байгаа шинэчилсэн найруулгын хуулийн үзэл баримтлалын хүрээнд ер нь хөдөлмөр эрхлэлтийг зохицуулах, бүтцийг боловсронгуй болгох асуудлыг бас санал тавьж байгаа. Энэ хүрээнд гишүүд хэлэлцээд, энэ бүтцийг боловсронгуй болгох асуудлаар бас шийдвэр гаргаж өгөх байх. Яг өнөөдрийн түвшинд сум, хорооны түвшинд хөдөлмөр эрхлэлтийн асуудал хариуцсан бүтэц сул, чадавхи сул, тогтолцоо байхгүй, нийгмийн ажилтан ажиллаж байгаа энэ хүн бол хөдөлмөр эрхлэлтийн асуудлыг хавсарч явж байгаа. 

Хоёрдугаар асуудал нь ер нь зорилтот бүлэгт чиглэж байгаа асуудлыг энэ банкаар дэмжиж байгаа хүүгийн зээлийн асуудал дээр бас нэлээн анхаарал хандуулсан. Ер нь судалгаагаар аваад үзэх юм бол хөдөлмөр эрхлэлтийг дэмжих асуудалд энэ дэмжлэг болж байгаа Хөдөлмөр эрхлэлтийг дэмжих сангаас хуваарилагдаж байгаа жижиг зээл, дэмжлэгийн асуудлууд маш их тийм олон шат дамжлагатай, нөгөө талаас зээлийн барьцаа өөрөө их хатуу болзолтой, шалгуур үзүүлэлтүүдтэй, тодорхой хэдхэн хүний хүрээнд зээл чиглэгддэг ийм байдлууд харагдаж байгаа. Тийм учраас жижиг зээл авч өрхийн амьжиргаагаа сайжруулах, бодит орлогыг бий болгоход зохицуулж, энэ хүндрэлийг ер нь барьцааг уян хатан болгоё, итгэлийн зээлийн барьцаа бий болгоё. Ингэснээр олон нийтийн зөвлөл, иргэдийн төлөөлөл засаг захиргаанаас тодорхой хэмжээний тодорхойлолтуудыг үндэслэн энэ зээлийг бас олгож байх асуудал руу чиглүүлье. Ингэхгүй болохоор ер нь зээлийн хувьд 45-аас дээш насны юм уу, тэтгэврийн тодорхой настай хүмүүст зээл олгодоггүй, барьцаа хүмүүст зээл олгодоггүй, хөгжлийн бэрхшээлтэй улсуудад зээл олгодоггүй, ер нь хязгаарлагдмал ийм хүрээ ихтэй байсан. Эргэн төлөлт ер өнөөдөр 80 гаруй хувьтай байгаа. Бид нар яг энэ асуудлаар бас төрөөс энэ өрхийн амьжиргааг дэмжих, хөдөлмөр эрхлэлтийг дэмжих сангийн жижиг зээлийг манайтай адил түвшингийн улс орнуудад хэрхэн хангаж байдаг юм бэ гэдэг талаар нэлээн үзэж харсан. Ингээд тусгай сан ер нь байгуулж, энэ тусгай сангийн хүрээнд иргэдээс тавьсан гол хүсэлт, банкнаас шаардаж байгаа энэ баталгааг хөнгөвчилье. Ингээд хөнгөвчилсөн үндсэн дээр тодорхой хэмжээгээр иргэдийн өөрсдийн төлөөлөлтэй, ажил хөдөлмөр эрхлэх сонирхолтой бөгөөд энэ зээлээ үр дүнд хүргэх ёстой иргэдэд нь хүргэх асуудал дээр засаг захиргаа, орон нутгийн төлөөлөл бодлогын хувьд барьцааны хариуцлагыг хүлээх энэ механизмыг нэлээн бас тодотгон оруулж өгсөн байгаа.

Ажил олгогчдыг ер нь яаж дэмжих юм бэ гэдэг дээр ерөнхийдөө ажил олгогчдыг дэмжих бодлогын хүрээнд ганцхан хөдөлмөр эрхлэлтийг дэмжих бодлогын асуудлаар биш, татвар, мөнгө санхүү бодлогын хүрээнд нэлээн тийм цогц арга хэмжээнүүд авагдаж байгаа гэж үзэж байгаа. Жишээ нь, хүн амын орлогын албан татварын бодлогын хүрээнд ажил олгогчид бас бизнес эрхлэгчдийг дэмжсэн ийм томхон бодлого бол Засгийн газрын зүгээс хэрэгжээд, хуульчлагдаад ингээд явж байна. 10 хүртэл хувь буулгаж татварын хэмжээг бууруулсан. Мөн эдийн засгийн бууралтын үед ажил олгогчдыг дэмжих, улмаар ажлын байр хадгалах энэ үзэл баримтлал руу чиглүүлэхийн тулд тодорхой хугацаанд хэрэгжих хуулийн төслийг Их Хурлаар батлуулж ингээд ажиллаж байгаа. Тодорхой үр дүн гарч байгаа гэж үзэж байна. Энэ нь эрүүл мэндийн даатгал, нийгмийн даатгалаас тодорхой хэмжээний алданги, хүү, торгуулийн хувь, хэмжээг чөлөөлөх асуудлыг хүртэл оруулсан. Аж ахуйн нэгжийн татвар, зээлээ дэмжих, цалингийн зээлийг тодорхой хэмжээгээр бас бий болгож, цалингийн зээлээр дэмжиж ажлын байрыг хадгалах асуудлыг зохицуулна гэж үзэж байгаа. Тогтвортой ажиллаж байгаа ажил олгогчид ажилгүйдлийн сангаас тодорхой тохиолдолд дэмжлэг үзүүлэхээр тусгасан байгаа. Тохиолдлуудыг нэлээн тодорхойлж өгсөн. Зорилтот бүлгийн иргэнийг авч ажиллуулбал гаргасан зардлыг нөхөн төлөх ийм заалтыг оруулж ирсэн байгаа. Тэгэхээр зорилтот бүлгийн иргэн гэдэг маань түрүүн хэлсэн. Хөгжлийн бэрхшээлтэй, эсхүл тодорхой хэмжээний ажил мэргэжилгүй, шилжилт хөдөлгөөнд орлогоо алдаад ирж байгаа малчид, аж ахуй эрхэлж байгаа улсуудын түвшинд гэхчлэн зорилтот бүлгүүдээ нэлээн тодорхой болгосон байгаа. 

Д.Очирбат: Ер нь тэгээд нийгмийн ажилтантайгаа хамсгаад яваад байх юм уу, эсхүл тусдаа тэр хөдөлмөр эрхлэлтийн ажилтнаа бэлдье гэж оруулж ирж байгаа юм уу? Би бол тэр хөдөлмөр эрхлэлт нэмэгдүүлэх, ажлын байрыг нэмэгдүүлэх, орлоготой болгох тэр асуудлын хүрээндээ анхан шатны тэр хороон дээр нь тэр хөдөлмөр эрхлэлтийн ажилтан байхыг бол дэмжиж байна. Тэгэхээр одоо яг оруулж ирсэн ажлынхны санал яг ямар тодорхой саналтайгаар орж ирсэн юм бэ? 

Т.Ганди: Хөдөлмөр эрхлэлтийг дэмжих тухай хуулийн шинэчилсэн найруулгын төслийн үзэл баримтлалд үндсэндээ хөдөлмөр эрхлэлтийн бодлого, төрийн захиргааны байгууллагын ажил үүргийн хуваарийг оновчтой болгох асуудлаар ингэж орж ирж байгаа. Энэ дээр хамгийн гол нь өнөөдөр Нийгмийн хамгаалал, хөдөлмөрийн яамны хувьд бүтцийн хувьд агентлаг ажиллаж байгаа. Агентлагийн түвшинд хөдөлмөр эрхлэлтийг бодлого зохицуулалт, хэрэгжилтийг хангах хэлтэс бол ажиллаж байгаа. Хэлтсийн хувьд бодлогын хэрэгжилтийн асуудлаар зохицуулалтын асуудлыг хэрэгжүүлж байгаа боловч хөлгүй байгаа. Хөлгүй гэдэг нь юу гэхээр орон нутаг, сум нэгжүүдэд хөдөлмөр эрхлэлтийн бодлогыг зохицуулах механизм их султай. Тийм учраас энэ бодлогыг оновчтой болгохын тулд одоо бас төрийн байгууллагын үйлчилгээний байгууллагын бүтцийг оновчтой болгох асуудлаар бас үзэл баримтлал орж ирж байгаа. Энэ дээр гишүүд хэлэлцээд дэмжих байх гэж бодож байна. 

Д.Арвин: Ч.Улаан гишүүн
Ч.Улаан: Баярлалаа. Энэ чухал хуулийн төсөл л дөө. Энийг ер нь хэлэлцэж батлах ёстой. Гэхдээ нэлээн сайжруулж байж нийгмийн эрэлт хэрэгцээ шаардлагад нийцсэн хууль гаргах нь зүйтэй гэсэн байр суурьтай байна. Орж ирсэн хуулийн төслийг үзэхэд шинэчилсэн найруулгаар орж ирсэн байгаа. Шинэчилсэн найруулга бол хуулийнхаа үндсэн агуулгыг хадгалаад тэгээд сайжруулсан ийм хувилбар орж ирэх ёстой шүү дээ. Тэгэхээр сайжирч орж ирж байна гэдгийгээ хууль дээр сая танилцуулгад тодорхой танилцуулсангүй л дээ. Тэгэхээр энэ дээр ерөөсөө гишүүдэд нийгэмд хандаж ерөөсөө энэ хууль юугаараа сайжирсан юм. Өмнөхөөсөө ямар ямар бодлого нь өөр болсон юм? Ямар шинэ механизмыг энэ хуульд оруулж ирж байгаа юм? Энийгээ хууль барьж байгаа бодлогыг нь тодорхойлоод товчхон хэлж өгөхгүй юу гэж асуумаар байна. 

Хоёрт, энэ хууль бол сая сайд хэллээ. Гишүүд ч гар дээр нь материал тарсан байна. Ер нь нийгмийн зөвшилцлөөр батлагдах ёстой хууль шүү дээ. Тэгэхээр энэ агуулгаар нь бодлого, зорилтыг тусгасан гээд хэлчихлээ. Тэгэхээр хууль боловсруулах явцад энэ ажил олгогч эздийн холбоо, үйлдвэрчний байгууллагуудтайгаа яаж хамтарч ажиллав аа? Энийгээ бидэнд нэг тодруулж өгөөч. Ажлын хэсэгт хамтарч ажиллав уу? Эсхүл хуулийн төслөө боловсруулчихаад албан ёсоор санал авав уу? Тэд маань юу гэж санал өгсөн бэ? Энийг нэг тодруулмаар байна. Дээрээс бидэнд ирсэн яах аргагүй хэлэлцэх явцад анхаарал хандуулахаар хэдэн асуудал байна шүү дээ. Энэ дээр яам байр сууриа тодорхой илэрхийлмээр байна. Энэ нийгмийн зөвшилцлийн субъектүүд чинь энэ хуулийн агуулга бол гадаадаас ажиллах хүч авахыг өөгшүүлсэн хууль гэж тодорхойлоод байна шүү дээ. Тэгэхээр энэ тийм юм уу, үгүй юм уу? Үгүй гэдгээ хуулийн ямар бодлогоороо хэлсэн юм? Энийгээ нэг тодруулж өгөөч. 

Тэр хөдөлмөр эрхлэлтийг дэмжих бие даасан төрөлжсөн алба байх ёстой гэж байна. Энэ бол байх ёстой ч юм уу, үгүй ч юм уу, хэлэлцэх явцад ярьж байгаад төр үүргээ яаж гүйцэтгэх вэ, энийг бол тогтож болох байх. Энэ бол тийм их зарчмын асуудал биш байх гэж бодож байна. 

Харин дараагийн нэг асуудал бол нэлээн анхаарах асуудал болоод байгаа юм. Энэ Хөдөлмөр эрхлэлтийг дэмжих сан хөдөлмөр эрхлэлтийн даатгалын зарчимд тулгуурлаагүй гээд байна шүү дээ. Тэгэхээр энэ одоо яг хуульдаа юу гэж тусгаж байгаа юм? Та нар маань энийгээ яаж тусгасан юм? Санг удирдах гурван талт бүтцийн эрх үүргийн хязгаарласан байна гээд байна. Юуг нь хязгаарласан гэж тэд нар маань сэтгэл дундуур байгаа юм? Та нар ямар эрх нь хязгаарлагдаагүй байгаа гэдгээ нотолж байгаа юм? Энийгээ нэг тодруулаад хэлмээр байна. Энэ бол дандаа бодлогын асуудал л даа. Бодлогынхоо асуудал дээр бид нар тогтох юм бол үг, үсэг, найруулга хоорондын уялдааг бол хэлэлцүүлгийн явцад тодорхойлж болно. Энэ бол тийм хүнд асуудал биш гэж бодож байна. Тийм учраас энийг хэлэлцэх явцад бодлогын асуудал дээр байр сууриа нэгтгэх үүднээс саяын хэдэн асуудлуудыг товч тодорхой хэлээд өгөөч ээ. Тэгээд бид бол хэлэлцэх явцдаа тэр үг, үсэг, найруулга, редакц, хоорондын уялдаа бусад хуулиудтай харилцах шүтэлцээ энэ юмыг нь нарийн хэлэлцэж болно. Энэ ч үүднээс энэ хуулийг би бол бодлогоо тодорхойлоод хэлэлцэх нь зүйтэй гэж бодоод байгаа. 

Т.Ганди: Чухал асуудлууд асууж байна. Ер нь Хөдөлмөр эрхлэлтийг дэмжих тухай хуулийн шинэчилсэн найруулгыг хийх нийгэм, эдийн засгийн нөхцөл байдал үүссэн гэдгийг би бас дахин хэлье. Яагаад гэхээр харьцангуйгаар орон нутаг дахь хөдөлмөр эрхлэлтийг дэмжих бодлого сул байна. Ийм учраас хөдөлмөр эрхлэлтийг дэмжих энэ зохион байгуулалтыг нь ер нь орон нутаг руу чиглүүлж хийхгүй бол зөвхөн агентлагийн хэмжээнд яамны хэмжээнд бодлогыг гаргадаг, хэрэгжүүлэх нэгж байхгүй, хэрэгжүүлэх үүрэг, эрхийн хувьд тогтолцоо, чадавхи их муутай. Ийм учраас энэ шинэчилсэн найруулгын гол үзэл баримтлал орон нутагт ажилгүйдлийг яаж бууруулах юм, хөдөлмөр эрхлэлтийг яаж дэмжих юм, орон нутгийн эрэлт, хэрэгцээ өөрөө юу юм бэ, яагаад ажлын байр нэмэгдэхгүй байна вэ, яагаад энэ хөдөлмөр эрхлэлтийг дэмжих бодлогыг нь үйл ажиллагаа орон нутаг дээр оновчтой зохион байгуулагдаж чадахгүй байна гэдгийг холбоосыг нь хийж өгөх гэж энэ шинэчилсэн найруулгын гол үзэл баримтлал явж байгаа. 

Хоёрт, энэ Хөдөлмөр эрхлэлтийг дэмжих хууль хэрэгжиж эхэлснээс хойш маш их хэл амтай бөгөөд эдийн засаг хөдөлмөр эрхлэлтийн сангийн тодорхой төсвийн хуваарилалтын асуудал шударга бус, үр дүнгүй, тодорхой хэмжээгээр оновчтой зүйлийг санхүүжүүлж чадахгүй байгаа ийм зүйлүүд харагдсан. Ийм учраас энэ хөдөлмөр эрхлэлтийг дэмжих сангийн үйл ажиллагааг оновчтой уян хатан зохицуулж байх, тэгэхдээ орон нутгийн бас засаг захиргаа, дээрээс нь орон нутгийн хөдөлмөр эрхлэлтийн түвшинд бодлогоо яаж энэ Хөдөлмөр эрхлэлтийг дэмжих сангаар уялдуулж, хуваарилалтыг хийж хүргэж байх вэ, үр дүнг гаргаж байх вэ гэдэг асуудал руу анхаарлаа хандуулсан. Ингэснээр эрэлт, хэрэгцээтэй хэсэг рүү энэ Хөдөлмөр эрхлэлтийг дэмжих сангаас хуваарилагдаж байгаа мөнгийг чиглүүлэх, үр дүнг нь өгөх, үзэх, дээрээс нь хариуцлагыг нь өөрсдөө бас үүрэх, энэ тогтолцоог бий болгохгүй бол болохгүй байгаа юм. Ийм учраас Хөдөлмөр эрхлэлтийг дэмжих сангийн үйл ажиллагааг уян хатан болгох, барьцааны асуудлыг мөн уян хатан болгохгүй бол хэт хатуу нөхцөлтэй зүйл, заалттай, зөвхөн банкаар үйл ажиллагаа, бүтээгдэхүүн нь явдаг. Ийм учраас тодорхой хөдөлмөр эрхлэх дэмжих, эрхлэх сонирхолтой идэвхтэй хэсгийн үйл ажиллагааг дэмжих ийм бодлого болж чадахгүй байгаа. Ийм учраас Хөдөлмөр эрхлэлтийг дэмжих сан мөнгөний хуваарилалт, үр дүнгийн асуудлыг зохицуулахад нэлээн уян хатан механизм хийе гэдэг бодлогын асуудал гарч ирсэн гэж хэлмээр байна. Нөгөө талаас зорилтот бүлгийг нэлээн бас хэлэлцүүлгийн түвшинд олон удаа асууж ярьж байгаа. Тийм учраас өнөөдөр бид хүн амын бүлгүүдээ, эрэлт хэрэгцээтэй хэсгээ зөв зорилтот хэсэг рүү энэ бодлогоо чиглүүлж ажиллахгүй бол үеийн үед мэргэжилгүй, боловсролгүй, тодорхой хөрөнгө капитал бүрдүүлээгүй, нийгэмд байр сууриа олж чадаагүй улсуудын хөдөлмөр эрхлэлтийн бодлого дэмжигдэхгүй байгаа ийм тал харагдаж байгаа. Ийм учраас энэ зорилтот бүлгүүдээр оновчтой энэ хөтөлбөрүүдийг чиглүүлж, энэ хөдөлмөр эрхлэлтийнхээ бодлогыг төрийн үйл ажиллагааг чиглүүлж явъя гэсэн энэ байдлаар хийсэн. 

Нөгөө талаас энэ хэлэлцүүлгийн түвшинг анхаарч байгаа. Бид үйлдвэрчний эвлэлүүдийн нэгдсэн холбоо, ажил олгогч эздийн нэгдсэн байгууллагуудаас ирсэн төслүүдийг саналууддаа тусгасан. 100 хувь тусгасан гэж хэлэхэд бас хэцүү. Зарим зүйл дээр бас авсан, авах бололцоогүй зүйлүүдээ бас тайлбарлаж ойлгуулж байгаа. Шаталсан хэлэлцүүлгүүдийг энэ зуны турш нэлээн хийсэн. Аймгуудад хөдөлмөрийн бага чуулганууд явагдлаа. Хуулиудын төслүүдээ бас тодорхой хүрээнд ярилаа. Дээрээс нь хөдөлмөр эрхлэлтийн бодлого тулгарч байгаа асуудлуудаа ярилаа. Ингээд хөдөлмөр эрхлэлтийн бага чуулгануудаас гарсан зөвлөмжийг, хөдөлмөр эрхлэлтийн асуудлаар юуг анхаарах юм бэ гэдэг гол үзэл баримтлалын шинжтэй зүйлийг энэ хуулийн шинэчилсэн найруулга дээр оруулж ирсэн. Ингээд үнэхээр манай энэ санал тусгагдаагүй ээ, заавал оруулах ёстой гэдэг дээр зарим талууд тийм саналтай албан тоот энэ тэр ирүүлсэн байгаа. Энэ дээр миний зүгээр Засгийн газрын төлөөллийн хувьд хэлэхэд ажлын хэсэг байгуулагдаад, хэлэлцүүлгийн түвшинд төслийг боловсронгуй болгох явцад саналуудаа хэлээд, хэлэлцүүлгийн түвшинд оролцох эрх нь нээлттэй байгаа гэж үзэж байгаа юм. 

Тавьсан асуудал бүрээр нь авч үзэж, энэ асуудлыг авч хэрэгжүүлэх бололцоотой гэдгээ тусгаснаа хариу тоотоор илэрхийлсэн байгаа. Ажлын хэсэгт бас орж ажилласан. Зарчмын зөрүүтэй санал дээр санал нийлэхгүй байгаа зүйлүүд байна. Энийг Их Хурлын гишүүд маань хэлэлцүүлгийн түвшинд хагалж шийдэж өгөх байх гэж найдаж байна. Энэ дээр Хөдөлмөр эрхлэлтийг дэмжих зөвлөлийн эрх мэдэл дээр талуудын хувьд байр суурь өөр байна. Тийм учраас энэ хөдөлмөр эрхлэлтийг дэмжих зөвлөлийн эрх үүргийн асуудал дээр бас талуудын байр суурийг нь ажлын хэсэг дээр нэлээн тодорхой оруулж, хэлэлцүүлгийн түвшинд анхаарч ажиллах ёстой байх гэж бодож байна. Сангийн хөрөнгийг захиран зарцуулах асуудал дээр бас нэлээн тодорхой зүйлүүдийг суулгаж өгсөн. Даатгалын зарчим дээр суурилсан гэдэг зүйл маань өнөөдөр ажилгүйдлийн даатгал, ажилгүйдлийг бүртгэх мэдээллийн нэгдсэн сүлжээ бий болгох, энийг ажилгүйдлийн мэдээллийг хөдөлмөрийн зах зээлийн нэгдсэн мэдээллийг бий болгох асуудлаар Нийгмийн хамгаалал, хөдөлмөрийн яам бас ажиллаж байна. 

Ингээд Labornet гэсэн том вэбсайт нээж, орон нутагт сүлжээгээ бий болгон эрэлт, нийлүүлэлтийг хангах, эрэлт, нийлүүлэлтэд үүсэж байгаа тэнцвэргүй байдал, үүнийг төрийн үйлчилгээгээр яаж дэмжлэг үзүүлэх вэ гэдэг асуудал руу чиглүүлсэн энэ бодлогын асуудлууд бас нэлээн хийгдэж байна. Зөвхөн ажилгүйдлийн даатгал дээр суурилан Хөдөлмөр эрхлэлтийг дэмжих сан бүрдэх юм бол өнөөдрийн яг хөдөлмөрийн зах зээлийн оновчтой тодорхой, боловсронгуй зохицуулалт бий болоогүй цаг үед харьцангуй өрөөсгөл хандлага бий болж байгаа юм. Ийм учраас даатгалыг санг бий болгож байгаа хүчин зүйлүүдийг бас бодолцож, шилжилтийн үед энэ Хөдөлмөр эрхлэлтийг дэмжих сангаа бүрдүүлэх энэ орчингоо нэг хэсэгтээ авч явахгүй бол ажилгүйдлийн зөвхөн даатгал дээр суурилна гэвэл хөдөлмөр эрхлэлтийн сан маань бүрдэлт муутай, харьцангуй хүчин зүйлүүд их султай ийм сан болж байгаа. Ийм учраас энэ зөвхөн даатгалын зарчим дээр суурилна гэдэг өнөөдөр шууд авч хэрэгжүүлэхэд эрсдэлтэй ийм хүчин зүйл гэж үзэж байгаа. 

Д.Арвин: П.Алтангэрэл гишүүн 

П.Алтангэрэл: Би ганц хоёр зүйл асууя. Тэгэхээр энэ Хөдөлмөр эрхлэлтийг дэмжих тухай хуулийн амин сүнс нь хөдөлмөр эрхлэлтийг дэмжих төрийн бодлого нэгдүгээрт ямар байх юм? Энэ дотроо хоёрдугаарт, ажил олгогчийг яаж дэмжих юм гэсэн ийм гол асуудал амин сүнс нь гэж би бодоод байгаа юм л даа. Тэгээд энэ хуучин, шинэ хууль хоёрыг харьцуулаад үзэхээр зэрэг шинэ хуульд хуучин хуульд маш тодорхой байсан энэ бодлогуудыг заримыг нь аваад хаясан, заримыг нь бүдгэрүүлчихсэн ийм юмнууд орж ирээд байх юм. Жишээ нь, хуучин хууль дотор байж байгаа. 4 дүгээр зүйлд байгаа. Хөдөлмөр эрхлэлтийг дэмжих төрийн бодлого гэсэн нэг ийм зүйл байгаа юм л даа. Тэр зүйл бол энэ шинэ хуульд ерөөсөө байхгүй болсон. Тэрийг тэр чигээр нь хасчихсан. Тэгээд үйл ажиллагааны зарчим гээд ерөнхий ганц нэг юм тодорхойлсон ингээд байж байх юм. Тэгэхээр энэ хуулийн чинь гол үзэл санаа зарчим нь болохгүй байгаа юм биш үү? Энэ хоёр асуудал бүдгэрэхээр зэрэг энэ Хөдөлмөр эрхлэлтийг дэмжих тухай хуулийн үзэл санаа нь концепци нь өөр болоод яваад байгаа юм л даа. Ерөөсөө хөдөлмөр эрхлэлтийг энэ хууль уг нь хэрэгжсэнээр төрийн бодлого нь тодорхой болоод, ажил олгогчоо тодорхой дэмжээд, тэгээд одоо энэ Монгол Улсад энэ хууль хэрэгжсэнээр хөдөлмөр эрхэлж байгаа хүний тоо эрс нэмэгдэж байдаг. Ажилгүй байгаа хүний тоо эрс хорогдож байдаг ийм л үзэл санаан дор тулгуурлаж хийсэн хууль гэж бодож байгаа юм. Гэтэл энэ гол гол зарчмыг нь аваад хаяхаар зэрэг ерөөсөө энэ хуулийн чинь үзэл санаа өөр болоод яваад байгаа юм л даа. Тэгэхээр тэр 4 дүгээр зүйл, төрийн бодлого гэдэг юм яагаад ингээд бүдгэрээд явчихав аа? 

Хоёрт, энэ хуучин хуулийн 11 дүгээр зүйлд бол ажил олгогчийг дэмжих гээд маш тодорхой заачихсан ийм зүйл байгаа юм. Ажил олгогчийг ингэж ингэж дэмжинэ. Бүр тодорхой тоотой, баримттай ийм юм байгаа. Гэтэл шинэ хууль дотор ажил олгогчийг дэмжих гэдэг тэр зүйлийг бас ерөөсөө бүр ямар ч ойлгомжгүй тодорхой бус болгоод оруулаад ирсэн байх юм. Гэтэл миний эмзэглээд байгаа юм байна гэхээр зэрэг энэ хуулийн чинь амин сүнс нь болсон тэр хөдөлмөр эрхлэлтийг дэмжих төрийн бодлого, ажил олгогчийг дэмжих гэсэн энэ хоёр гол зүйл, заалт чинь хоёулаа та нар харьцуулаад хараарай. Огт тодорхой бус. Бүр ямар ч ойлгомжгүй байгаа юм. Тэгэхээр энэ хууль чинь хөдөлмөр эрхлэлтийг дэмжих биш, тэгээд дээр нь нэмээд зорилтот бүлэг гээд янзын юм оруулж ирээд, тэгээд хөдөлмөр эрхлэлтийг дэмжих биш, харин ажилгүйчүүдийг, халамжийг дэмжсэн ийм хууль болж хувирах гээд байна шүү дээ. Энэ хууль чинь. Тэр нь тодорхой биш болохоор. 

Гуравт, энэ хууль дотор уг нь хуучин хуульд Хөдөлмөр эрхлэлтийг дэмжих сан гэж сан бий л дээ. Тэгээд дээр нь энэ хуулиар бол Зээлийн эрсдэлийн сан, Баталгааны сан гэж байгуулах юм байна. Нэг сан нэмэгдэх юм байна. Хоёрт, энэ Хөдөлмөр эрхлэлтийг дэмжих хөтөлбөр гэж нэг хөтөлбөр хэрэгжих юм байна. Тэгэхээр тэр хуулийн танилцуулга, энэ төслийн танилцуулгыг оруулж ирэхдээ нэг шаардлага тавиад байдаг шүү дээ. Бид нар нэг хууль боловсруулаад, Засгийн газарт оруулахаар зэрэг та нар одоо хуулийн дагуу эдийн засгийн тооцоо, судалгаа юмнуудаа хийсэнгүй, энэ хуулийг чинь хэлэлцэхгүй гээд ингээд буцаадаг л даа. Тэгэхээр энэ хууль дотор бол жишээ нь, тэр Эрсдэлийн санг яаж байгуулах юм, ямар эх үүсвэртэй байх юм, тэрний тооцоо, судалгаа нь хаана байгаа юм, Хөдөлмөр эрхлэлтийг дэмжих хөтөлбөр гээд нэг том хөтөлбөр бас гарах нь байна. Тэр хөтөлбөрийн агуулга нь юу юм? Үүний тооцоо, судалгаа, эдийн засгийн тооцоо, судалгаа юмнууд нь хаана байгаа юм? Энэ хууль дээр нэг сан байгуулна, хөтөлбөр хэрэгжүүлнэ гээд хууль гаргадаг. Тэгээд дараа нь баахан мөнгө цаас тавьсан сан байгуулна. Энэ санг чинь байгуулахад нөгөө Засгийн газрын тусгай сангийн тухай хуульд бас өөрчлөлт орох шаардлага байгаа юу? Байхгүй юу? Шууд байгуулах тийм эрх зүйн үндэс бий юу, үгүй юу гээд ингээд дараа нь хуультай холбоотой эдийн засгийн тооцоо, судалгааг нарийвчлан гаргахгүй бол нэг хууль гаргахаар тэрийгээ хэрэгжүүлнэ гээд баахан мөнгө тавьдаг. Тэгээд хууль нь буцаад мөнгөнөөсөө болоод хэрэгжихгүй болдоггүй ийм практик манайд аягүй их байгаа шүү дээ. Энэ хууль дээр ийм зүйл тохиолдох гээд байна уу гэсэн ийм болгоомжлол байна. Энэ эдийн засгийн тооцоо, судалгаа юмнууд нь байна уу, үгүй юу? Энийг нэг тодорхой хариулт хэлж өгөөч. 

Т.Ганди: Баярлалаа. Хөдөлмөр эрхлэлтийг дэмжих тухай хуулийг шинэчилсэн найруулгыг бас боловсруулах явцдаа хөдөлмөрийн хөлсний доод хэмжээг УИХ-аар хэлэлцэх түвшинд яг энэ асуудлаар гишүүдийн гаргаж байсан санал, тэр дотроо Алтангэрэл гишүүний гаргаж байсан хөдөлмөр эрхлэлтийг дэмжих бодлогын асуудал, сангийн зарцуулалттай холбогдолтой саналуудыг бид нар бас авч үзсэн. Энэ саналууд дотор санг уян хатан байлгах асуудал, тодорхой ажилгүй иргэдийг дэмжих, хүн амын хөдөлмөр эрхлэлтэд хамрагдаагүй хэсгийг дэмжих асуудлаар гаргаж байсан саналуудыг бас нэлээн тусгахыг эрмэлзсэн. Ерөнхийдөө энэ бодлого маань хамгийн гол нь төрийн бодлогын зүгээс иргэдээ ажилтай болгох асуудал руу чиглүүлж байгаа. Тэгэхээр би энд бас хэлэлцүүлгийн түвшинд хөдөлмөрийн дээд сургуулийн тодорхой бас багш, эрдэмтэд, ажил олгогч эздийн холбооноос, үйлдвэрчний эвлэлийн байгууллагад тодорхой олон жил ажиллаж байсан хөдөлмөр эрхлэлтийн асуудлаар бас мэргэшсэн улсуудыг орж, хоёр удаа эрдэмтдийн ярилцлагыг бас нэлээн хийж, төрийн бодлогын зохицуулалт, төрийн үйлчилгээний зохицуулалт ямар хэлбэрээр энэ хуульд тусах ёстой юм бэ? Өнөөдрийн эрэлт, хэрэгцээ ямар байна вэ гэдэг асуудлаар нэлээн саналуудыг нь сонсож, хуулиндаа тусгахыг оролдсон. Ер нь бүх давхаргад энэ хөдөлмөр эрхлэлтийг дэмжих бодлогыг төр эрмэлзэх ёстой. Энэ дээр ганцхан ажил олгогчдыг дэмжих асуудал бол хөдөлмөр эрхлэлтийг дэмжих бодлогын асуудлын зөвхөн нэг хэсэг гэж ингэж үзэж байгаа. Хүн амын бүх бүлгийг бас энэ хөдөлмөр эрхлэлтийг оролцох оролцоог нь нэмэгдүүлэхэд төрийн үйлчилгээг хангах ёстой. Дээрээс нь хөдөлмөр эрхлэхэд зуучлагдах төрийн үйлчилгээний тогтолцоог боловсронгуй болгох, сургалтад хамрах, шинэ мэргэжил эзэмших, мэдээллээр хангагдах энэ үйл ажиллагааг төрийн үйлчилгээний бүтэц нь энэ хөдөлмөр эрхлэлтийн бодлогыг дэмжих үйл ажиллагааг оруулж тооцдог юм байна. Тийм учраас энэ төрийн бодлогыг хэрэгжүүлэх механизмыг энэ хуулийн түвшинд үндсэн утгаар оруулж өгсөн гэж үзэж байна.

Хуучин хуульд эмзэг бүлгийн иргэнийг ажилд авсан хүнд ажил олгогчийг дэмжих заалт бол үйлчилж байсан. Зөвхөн эмзэг иргэнд. Өнөөдрийн энэ шинэчилсэн найруулгын түвшинд хүрээг нь өргөтгөсөн. Яаж өргөтгөсөн бэ гэхээр үндсэндээ ганцхан түрүүний Алтангэрэл гишүүний яриад байдгаар ядуу, халамжийн хэсгийг ажилтай болгох зорилго агуулаагүй ээ. Энэ маань төрийн одоо үйлчилгээнд хамрагдах нэн тэргүүний төр бодлогоо хүргэж байх хэсэг мөн боловч ерөнхийдөө өргөн хүрээтэйгээр ажил эрж байгаа боловсролтой хэсэгт зуучлалын үйл ажиллагаа, мэдээллээр хангах, хөрвөх мэргэжил эзэмших гэж байгаа хэсэгт мөн тодорхой бололцоог нь бий болгож өгөх, жижиг ажлын байрнууд бий болгож байгаа ажил олгогчийг дэмжих бодлого, дээрээс нь насны бүтцээр, хүн амын бүлгээр нь гэхчлэн энэ бүх өргөн хүрээг хамарсан дэмжих бодлогыг бол оруулж өгснөөр хуучин хуулиас арай өргөн хүрээтэй энэ шинэчилсэн найруулга болж байгаа гэж үзэж байна. 

Зээлийн болон баталгааны сангийн журмыг Засгийн газар батлахаар заасан байгаа. Тэгэхээр өнөөдөр Хөдөлмөр эрхлэлтийг дэмжих сангаас тодорхой хэмжээний зээлүүд олгогдоод ингээд явж байгаа. Ийм учраас энэ зээлийн баталгаа ямар байх юм бэ, яагаад гэхээр гишүүдийн бас удаа дараа хөдөлмөрийн харилцааны хуулиудын хэлэлцүүлэг дээр гарч байсан саналуудыг нэлээн тусгах гэж чармайсан. Зээлийн хувь, хэмжээгээ өсгөөч ээ. Барьцааг нь уян хатан болгооч ээ. Үр дүн гаргах тийм зээл олгох механизмыг бодож оруулж ирээч ээ. Мөн эрэлт, хэрэгцээ ч ийм байгаа. Ийм учраас зээлийн хувь хэмжээ өсч байгаа тохиолдолд энэ Зээлийн баталгааны сан журам байх ёстой вэ гэдэг зохицуулалтыг Засгийн газар хариуцлагаа авч энэ журмыг зохицуулж байхаар оруулж ирж байгаа. Баярлалаа. 

П.Алтангэрэл: Хөдөлмөр эрхлэлтийг дэмжих хөтөлбөр гээд шинэ юм оруулаад ирсэн байж байгаа. Энэ ямар юм байх гээд байна? Шинэ хууль дээр хоёр хөтөлбөр байгаа шүү. Хөдөлмөр эрхлэлтийг дэмжих хөтөлбөр гээд нэг байгаа. Ажил олгогчийг дэмжих хөтөлбөр гээд бас заалт байгаа шүү. Хоёр хөтөлбөр явах гээд байна. 

Н.Аюуш: Тийм. Тэгэхээр энэ хөтөлбөр гэж нэрлээд байгаа энэ хэсгүүд бол дандаа арга хэмжээ гэсэн нэртэй явж байсан. Тэгээд мэргэжлийн сургалтын хөтөлбөрийг бол Хөдөлмөр эрхлэлтийн сургалтын хөтөлбөр гэж өөрчилсөн байгаа. Одоогийн хуулиар бол Төрийн болон орон нутгийн өмчөөр бараа, бүтээгдэхүүн худалдан авах журмын дагуу тендер зарлаад, шалгарсан байгууллагууд бол мэргэжлийн сургалтын байгууллагууд бол мэргэжлийн сургалт явуулж байгаа. Тэгэхээр энэ байгууллагуудад их мэргэжлээр явуулж чадахгүй. Зөвхөн нэг мэргэжлээр нэг газарт, нэг суманд олон хүн бэлтгэх гэх мэт гээд ийм сөрөг үр дагавар гараад байгаа учраас тэр бараа, бүтээгдэхүүн худалдан авах журмаар тендерийн журмаар зарлаж байгаа зүйлийг бол болиод, орон нутгийн хэрэгцээнд, хувь хүний хэрэгцээнд ажил олгогчийн хэрэгцээнд нийцсэн ийм жижиг жижиг хөтөлбөр, программуудыг зохион байгуулахаар ингэж зохицуулсан байгаа. Өөрөөр хэлбэл, одоогийн гараад байгаа тэр асуудлуудыг алга хийх тийм зорилготой энэ хөтөлбөр байгаа. 

Хоёрт, Хөдөлмөрт бэлтгэх хөтөлбөр гэж байгаа. Энэ болохоор зэрэг засан хүмүүжүүлэх газраас суллагдсан хүмүүс, асрах газраас гарч байгаа хүмүүс гэх мэт, ингээд нийгэмтэй танилцах, нийгэм дотор ороход өөрийг нь бэлтгэх шаардлагатай, бас сургууль төгсөөд очиж байгаа ийм хүмүүст зориулсан хөдөлмөрт бэлтгэх хөтөлбөрүүд байх юм. Энийг бол бас хөтөлбөр хэлбэрээр зохион байгуулна. Уян хатан зохион байгуулна. Хэнд, ямар хэрэгцээ байна вэ гэдгийг нь харж байж, жижиг жижиг тасалсан байдлаар зохион байгуулна гэсэн байдлаар энэ арга хэмжээнүүдийг нь бүгдийг нь хөтөлбөр болгон өөрчилж байгаагийн учир нь тийм юм байгаа. Арай зохицуулалт нь уян хатан байхгүй бол зохицуулалт төвлөрсөн байхаар дороо очоод хэрэгцээндээ нийцэж өгөхгүй ийм зовлон бий болоод байгаа учраас ингэж зохион байгуулсан юм. 

А.Тлейхан: Баярлалаа. Өнөөдөр манай Монголын нийгмийн хамгийн тулгамдсан асуудал бол ажилгүйдэл. Ажилгүйдлээс улбаатай ядуурал байгаа. Энэ ажилгүйдлийг арилгах, ядуурлыг багасгахад Монголын төрийн бодлогыг тодорхойлох асуудал бид ярьж байгаа шүү дээ. Хамгийн тулгамдсан асуудлыг бид шийдэх шийдвэр гаргах гэж байгаа хүмүүс. Тийм учраас шинэчлэл бүр маш тодорхой. Өнөөгийн эрэлт, хэрэгцээнд нийцсэн ийм шийдвэр байх ёстой гэж үзэж байгаа юм. Энэ утгаараа үзэх юм бол энэ орж ирж байгаа хууль яах вэ, хуучнаа бодвол сайжирсан юм бий. Ялангуяа тэр мэдээллийн сан бүрдүүлэх, хөдөлмөр эрхлэх байгууллагыг нь бий болгох гэдэг юм нэлээн юмнууд энд орж ирсэн байна. Тэр бол сайшаалтай. Нөгөө талдаа анхаарах ёстой бас юмнууд байна. Хавар Байнгын хорооноос ажлын хэсэг гарч тодорхой асуудлыг судалж, Засгийн газарт тодорхой чиглэл өгсөн. Тэрний зарим хэсгүүд энд орсон байна. Зарим нь огт ороогүй байна. Тийм учраас энэ хуулийг нэгэнт энэ нийгэм хүсэн хүлээж байгаа, өнөөдрийн тулгамдсан асуудал учраас хэлэлцэх нь зүйтэй байх. Гэхдээ нэлээн чамбай болгож, сайжруулах шаардлагатай байна гэж үзэх гээд байгаа юм. 

Хэдэн төрлийн зүйл асууя. Нэгэнт ажилгүйдлийг арилгах тухай бид асуудал ярьж байгаа учраас өнөөдөр манайд ажилгүй хүн хэн хэд байна? Тэр дотроосоо хөдөлмөрийн чадвартай нь хэд байна, тэр хүмүүсийн тооцоо судалгаа байна уу? Энэ хууль гарснаар тэр хүмүүс хэдийд ажилтай болж чадах вэ? Ямар хугацаанд. Ямар хөрөнгө хэрэгтэй вэ? Тэр хүмүүсийг ажилтай болгохын тулд гэдэг тодорхой тооцоо судалгаа асуумаар байна. 

Хоёрт, хүн болгон түрүүн ярилаа. Ерөөсөө энэ ажлын байрыг шинээр бий болгоход мэдээж Засгийн газар бүх хөрөнгө гаргаж энийг дийлэхгүй. Бидний хамгийн тулах цэг маань хувийн хэвшил шүү дээ. Тийм учраас ажил олгогчдын хувийн хэвшлийг ажлын байр шинээр бий болгосон нөхцөлд яаж оновчтой болгох юм гэдэг эдийн засгийн хөшүүрэг бий болгох ёстой. Байнгын хорооноос өгсөн чиглэл дотор тов тодорхой бичсэн байгаа. Түрүүн хүмүүс хэллээ. Тэр хуучин хуульд байсан зарим зүйлүүд алга болсон байна гэж. Яг тийм байна. Хуучин хууль дээр шинээр ажлын байр бий болгосон ажил олгогчийг дэмжинэ. Хүүгүй зээл олгоно гэсэн юм бол байна лээ. Шинэ хууль дээр тэр байхгүй. Засгийн газраас нэг журам гаргаж мөрдөнө гэсэн бололтой юм. Бүр бүдгэрүүлсэн байдаг юм. Тэгэхээр энэ шинээр ажлын байр бий болгосон ажил олгогчдыг эдийн засгийн ямар хөшүүргээр дэмжих гээд байгаа юм бэ? Түрүүн Ганди сайд хэллээ. Татвар янз бүрийн хийж байгаа, болж байгаа гэсэн юм ярьж байна лээ. чухам юу юм? Тэрнийг яагаад энэ хуульд суулгаж болохгүй байгаа юм?

Гурав дахь асуудал, ажилгүйдлийн талаарх мэдээлэл маш буруу байгаа. Бодитой мэдээлэл гарахгүй байгаа шүү дээ. Тэр багийн түвшинд, сум, хорооны түвшинд, аймаг, нийслэлийн түвшинд хичнээн хүн ажилгүй байгаа гэдэг дандаа буруу тоо гарч байгаа. Эдгээр мэдээллийг бодитой болгох талаас нь чухам ямар арга хэмжээ, ямар бодлого дээр тусгах гэж байгаа юм бэ? Юуны өмнө бид ажил хийх гэж байгаа юм бол мэдээлэл тодорхой байх ёстой. Тэр бодитой мэдээлэлд суурилах ёстой. Одоогийн бидэнд байгаа тоогоор Засгийн газрын мэдээлэл дээр 38-39 мянган хүн ажилгүй гэдэг. Статистикийн мэдээгээр 200 гаруй мянган хүн ажилгүй гэдэг ийм 2, 3 янзын тоо явж байгаа. Үүний аль нь үнэн юм бэ? 

Дараагийн нэг асуудал энэ түрүүн бас Улаан гишүүн хэлээд байсан. Энэ Ажил олгогч эздийн холбоо, Үйлдвэрчний холбоотойгоо хэл ам олж, нэгдсэн байр суурьтай болж энэ төрийн бодлого гаргахгүй бол энэ хэрэгжихгүй шүү дээ. Эцсийн эцэст хэрэгжүүлэх гэж байгаа манай гол бодлого хэрэгжүүлдэг хэсэг маань энийг эсэргүүцээд байхад энэ бол хэрэгжихгүй. Тийм учраас энийгээ яагаад ийм байдалд орсон юм? Түрүүн Ганди сайд бас санал авсан гээд байх юм. Санал аваад байхад эсэргүүцээд байгаа юм уу? Ямар учиртай ингээд эсэргүүцээд, энийг дэмжихгүй гээд хүн болгон бичиг цаас өгөөд ингээд яваад байна шүү дээ. Шинэ хуулийн төсөл хүртэл бичсэн байна шүү дээ. Энийг одоо юу гэж үзэх юм бэ? хэлэлцүүлгийн явцад энийг сайжруулах ийм боломж гарах уу, үгүй юу? Нийтийг хамарсан ажлын тухай юм яриад байгаа юм. Энэ нийтийг хамарсан ажил нэг талаасаа хэрэгтэй. Нөгөө талдаа бас хэрэггүй ч юм шиг ойлгогдоод байгаа. Зөвхөн хөдөлмөр эрхлэлтийг дэмжих сангаас зөвхөн нийтийг хамарсан ажилд ажлын хөлс олгоно гэсэн хууль яваад байх юм. Тэр ажил чинь материал хэрэгтэй шүү дээ. Материалгүйгээр ажил хийнэ гэж байхгүй шүү дээ. Тийм учраас тэр материалыг нь яах юм бэ гэдгийг нь тодорхой болгоогүй цагт энд олигтой үр дүн гарахгүй шүү дээ. Тийм учраас нийтийг хамарсан ажил хийсэн тохиолдолд ажлын хөлсийг нь хөдөлмөр эрхлэлтийн сангаас олгоод, тэр материалын зардлыг хаанаас гаргах юм бэ гэдгийг энэ хууль дотор гаргаж болохгүй байгаа юм уу? 

Эцсийн асуулт, мэргэжлийн боловсролын хэд хэдэн хуулийн хэд хэдэн заалтыг хүчингүй болгосон байх юм. Энэ ямар заалт байгаа юм бэ? Тоо л байна л даа. Бидэнд яг юу гэсэн заалт нь байна ойлгомжгүй юм. Энийг тайлбарлаж өгөөч. Яагаад хүчингүй болгож байгаа юм? 

Т.Ганди: Ажилгүйдлийг бууруулах асуудал дээр ямар тооцоо судалгаа байна, ийм бүртгэл мэдээлэл байна уу, ер нь Монгол Улсад хичнээн ажилгүй хүн байдаг юм бэ, ийм нэгдсэн системтэй болж байна уу гэсэн байдлаар асууж байна. Тэгэхээр хөдөлмөрийн яам, Монгол Улсын Засгийн газар үндсэндээ хөдөлмөр эрхлэлтийн бодлогыг энэ тэргүүлэх чиглэлээ болгож ажиллая, хөдөлмөрийн зах зээл, эрэлт, нийлүүлэлт, мэргэжилтэй боловсон хүчин бэлтгэх, хүн амын энэ ажилгүйдлийн түвшинг бууруулах, цалингийн системийн шинэчлэл, энэ зохистой ажлын байр гээд бүх энэ асуудлаараа үндсэндээ бодлогоо тодорхойлж, зорилтоо тодорхойлох үүднээс энэ 10 сарын 14-нд Хөдөлмөрийн үндэсний их чуулган хийх гэж байгаа юм. Тэгээд аймаг, орон нутгуудаар бүх энэ ажилгүйдлийн түвшинд хамааралтай асуудлуудаар бид өргөн хүрээтэй судалгаануудыг бас хийсэн. Ерөнхийдөө МУ-д тодорхой хэмжээгээр ажлын байр өсөх ийм хандлага нийгэм, эдийн засгийн, бүтээн байгуулалтын түвшингийн хандлага, өсөлт харагдаж байгаа гэж үзэж байгаа. Ойрын 3 жилийн түвшинд 30-аад мянган ажлын байр бий болох нь. 

Гэтэл одоо бүртгэлд хамрагдаагүй шууд ажилгүйдлийн даатгал аваагүй, бүрэн бүртгэлд ороогүй 148100 ажилгүй хүн байна гэсэн ийм судалгаа бол хийсэн. Ажилгүйдлийн бүртгэлд хамрагдсан идэвхтэй ажил хайж байгаа тодорхой түвшинг тоооцож үзэхэд 37000 ажилгүй иргэн бүртгүүлсэн байна гэж үзэж байгаа. Ажлын байр бий болж байхад ажилгүйдэл яагаад буурахгүй байна гэдэг энийг яаж тодорхойлж гаргах вэ, эрэлт, нийлүүлэлтэд яаж нэгдэх вэ гэдэг асуудал дээр хамгийн гол нь энэ мэргэжилтэй ажилчин бэлтгэх асуудал руу чиглүүлэх, тодорхой хэмжээний ажил зуучлах үйлчилгээг бий болгох, мэдээллийн санг боловсронгуй болгох, ажил олгогч, ажил хайж байгаа иргэн хоёрын хоорондын холбоосыг төрийн үйлчилгээний зохистой тогтолцоогоор хангах үйл ажиллагаа хийх нь зүйтэй гэж үзэж байгаа юм. Ийм учраас энэ ажилгүйдэлтэй холбогдолтой бүх статистик тооцоо судалгаануудыг гаргасан байгаа. Тодорхой тооцоонуудыг бас яах вэ, энэ нийгэм, эдийн засгийн түвшинд гаргасан үзүүлэлтүүдийг нэгтгээд гишүүдэд бас хүргүүлж байгаа. Энэ дээр бас ажилгүйдлийн хөдөлмөр цалин хөлс, ажилгүйдэлтэй холбогдолтой тоон мэдээлэл, статистикууд бас нэгдэж очсон байгаа гэж ингэж хэлмээр байна. 

Хувийн хэвшлийг ер нь яаж дэмжиж байгаа юм бэ гээд. Тэгэхээр хувийн хэвшлийг. Би түрүүн хэлсэн. Эдийн засгийн бууралтын үед тодорхой хугацааны түвшинд бодлогоор дэмжих хууль, эрх зүйн актуудыг бас баталж гаргуулсан. Ер нь цаашид ганцхан хөдөлмөрийн захиргааны байгууллагын зүгээс дэмжлэг үзүүлэхээр биш, татвар, санхүү, эдийн засгийн бодлогын түвшинд, салбар дундын бодлого зохицуулалтаар энэ бизнес эрхлэгчид, ажлын байр бий болгож байгаа хэсэг, хувийн хэвшлийг дэмжих энэ бодлогыг цогцоор нь дэмжиж явахгүй бол болохгүй байгаа юм. Ийм учраас энэ бас бодлогын хүрээндээ бид үндэсний чуулганы хүрээнд, салбар дундын бодлого зохицуулалтын асуудлуудаараа нэлээн тодорхой томъёолол гаргахаар бас ажиллаж байна гэж хэлмээр байна. 

Нийтийг хамарсан ажил, мэргэжлийн сургалт дээр манай газрын дарга хариулна. 

Н.Аюуш: Нийтийг хамарсан ажлын тухайд бол хамгийн түргэн хурдавчилсан журмаар хүнийг орлоготой болгох тийм арга хэрэгсэл байгаа юм. Тэгэхээр энд бэлэн байгаа ажил дээр одоо газар ухах ажил гаргачихсан. Шаардагдах материал, тэр зардлыг нь компани гаргасан байгаа бол Хөдөлмөр эрхлэлтийг дэмжих сангаас хөлсийг нь өгөөд энэ хоёр хамтраад ажиллах зохион байгуулалттай байх жишээтэй. Тийм ажил олдохгүй байгаа бол гараар хийх, хамгийн энгийн ажил, тэгээд орлоготой болох тийм ажлыг зохион байгуулах ийм зорилготой ажлууд байгаа юм. Тэгэхээр энэ бол өөр яах вэ, хөдөлмөрийн аюулгүй ажиллагаа, эрүүл ахуйн шаардагдах юмнууд энд өгч байгаа. Өдрийн хоол, бусад унааны зардлыг нь нэмж байгаа. Өөр байдлаар бол Хөдөлмөр эрхлэлтийг дэмжих сангаас зардал гаргах бололцоо бол үнэндээ байхгүй. Зарчим бас тийм биш юм байна лээ. 

Мэргэжлийн сургалтын тухай хуулиас бол Мэргэжлийн сургалтын тухай хуулийг батлан гаргахдаа орлогын хэсэгт нь Хөдөлмөр эрхлэлтийг дэмжих сангаас зарцуулах юм заагаагүй мөртлөө зарлагын хэсэгт нь хөдөлмөрийн энэ шинэ хуулиар орж ирж байгаа. Хуучин хууль дээр мэргэжил олгох давтан сургах сургалт гэсэн тэр хэсгийг бол оруулсан байгаа юм. Тэгэхээр одоо нөгөө хөдөлмөр эрхлэлтийг дэмжих сургалт, мэргэжлийн сургалт үйлдвэрлэл хоёр салж байгаа учраас энэ техникийн чанартай үлдсэн заалтыг хүчингүй болгох нь зүйтэй гэдэг дээр Боловсролын яам, манай хоёр санал нэгдээд оруулж ирж байгаа ийм учиртай байгаа. 

З.Алтай: Баярлалаа. Ганди сайд аа, сонгогчидтой уулзахаар ганц л юм нэхдэг юм. Хөөрхий амьтад, ажилтай болгоод өгөөч ээ гэдэг асуудлыг тавьдаг. Өөр нэг их юм шаардаад байдаггүй шүү дээ. Ингэхээр ер нь танай яам энэ асуудлыг шийдэх тал дээр сайн ажиллаж байна уу? Муу ажиллаж байна уу? Та сайдын хувьд өөрийнхөө ажлыг юу гэж дүгнэж байна? Нэг хэлээд өгөөч. 12 онд бид огцорлоо. Энэ онд жишээ нь, энэ ажилгүйдлийн асуудлыг хэдэн хувиар шийдэх вэ? Та надад нэг үгээ заагаад өгөөч. Би таны үгээр очиж хэлье. 

Хоёрт, Хөдөлмөр эрхлэлтийн дэмжих сан гээд танай яам дээр 20 тэрбум байна уу, энэ чинь жил болгон төсөвт суудаг мөнгө шүү дээ. Энэ мөнгөөр юу хийж байна вэ? Хэдэн хүн ажилтай болов оо? Ерөөсөө наадахыг чинь ойлгодоггүй юм. Тайланг нь ч нэг их сонсдоггүй юм. Наад асуудлаар чинь бид одоо энэ Тлейхан, Дондог гишүүн байх аа, Дархан, Эрдэнэт гээд баахан явсан. Дарханд эмэгтэйчүүдэд мэргэжил эзэмшүүлж байна гээд нэг сүрхий сургалт танай дээр явж байна лээ. Яг энэ сангийн мөнгөөр. Тэр нь юу хийж байна гэхээр Монгол эмэгтэйчүүдийг бууз хийж сургаж байгаа юм гэнэ ээ. Мах татаад, гурил зуураад, тэгээд бууз гаргаад энэ яаж байгаа юм гэхээр энэ мэргэжил эзэмшүүлж байна гээд. Монгол эмэгтэйчүүдийг шүү дээ. Арабууд байсан бол өөр хэрэг. Ийм зүйлээр тэр 20 тэрбум төгрөг нохойн замаар орж байгаа юм бол наадах чинь ажлын байрыг бий болгож байгаа, хүний мэргэшүүлж байгаа ийм бодлого мөн үү, биш үү? Та энэ доогуураа хийдэг наад нөхдийнхөө асуудлыг мэдэх үү? Бид өөрсдөө бүр явж нүдээрээ харсан юм. Иймэрхүү маягаар наад мөнгө чинь үр дүнгүй яваад байгаа юм биш үү гэж би хэлэх гээд байна. 

Хоёрт, өөр нэг асуудал байна. Энэ ажил олгогч эздийн холбоо, үйлдвэрчний эвлэлтэй бид зөвшилцдөг, зөндөө ярилцдаг гээд та тэгээд байх юм. Наад доод улсууд чинь таны толгойг эргүүлээд байгаа юм биш үү гэж. Ганбаатар өнгөрсөн 7 хоногт бараг бүх телевизээр ярьсан. Ерөөсөө одоо энэ орох гэж байгаа энэ хууль, тэгээд дээрээс нь нэмээд Нийгмийн даатгал, Эрүүл мэндийн хуулийн шинэчилсэн найруулгууд бол огт бидэнтэй хэлэлцэж яриагүй, энэ бараг ард түмний эсрэг хууль боллоо, энэ ороод хэлэлцэгдээд батлагдах юм бол бид энэ ард түмнийг босгоно гэж, бид бослого гаргана гэж их олон удаа мэдэгдсэн шүү дээ. Албан ёсоор хэлж байна гээд. Та хоёрын хэн нь шоудаад байгаа юм бэ? Ганбаатар телевизээр гудамжинд гарч шоуддаг юм уу? Та энэ танхим дотор орж ирээд бас шоудаад бид ярьсан хөөрсөн гээд байдаг юм уу? Хэн нь худалч вэ гэдэг та нэг баримтаа нэг хэлээд өгөөч. Энэ дээрээс үүдээд ингэхэд ерөөсөө энэ асуудлыг төрийн бус байгууллагуудтай, мэргэжлийн зохих байгууллагуудтай би яамыг бол төдийлөн ярьдаггүй гэж бодож байна. Нэг ажил хариуцсан хэдэн мэргэжилтэн нэг өрөөнд сууж байгаад өмнөх хойд хуулиа харж байгаад нэг үг, үсгийн найруулга хийгээд ингээд явдаг. 

Зарчмын хувьд тодорхой бодлогын хувьд эрс ялгаатай зүйл нэг их гардаггүй. Харахад нэр нь өөрчлөгдсөн шинэ хууль байгаад байдаг. Энэ асуудлаар бид жишээ нь, Их Хурлын 5, 6 гишүүн байнга нэвтрүүлэг хөтлөөд энэ гарах гэж байгаа хуулиар чинь олон түмэнд мэдээлэл өгөөд санал, хэлэлцүүлэг явуулаад, олон нийтийн байгууллагыг нь уриад байнга маргалддаг юм. Энэ дээр яамдаас та бөгөөд танай яамныхан, бусад яамныхан нэг нь ч ирдэггүй. Бид яамны сайдыг тэнд гөлөлзүүлнэ гэж тэнд суугаагүй шүү дээ. 3 талтай, 4 талтай ард нийтээрээ хэлэлцье. Одоо бидний энд яриад байгаа сэжиглээд байгаа асуудлыг чинь ил болгоё гэж яриад байгаа шүү дээ. Хэн нь ч ирдэггүй байхгүй юу даа. Тэгээд энд болохоор бид ярьдаг, санал, зөвлөгөөг нь авсан гээд байдаг. Би наадахыг чинь ерөөсөө ойлгодоггүй юм. Та тэр нэвтрүүлэгт ирэх албагүй л дээ. Гэхдээ тэнд ороод энэ асуудлыг гурвалжин дөрвөлжин ярьж байсан бол өнөөдөр энэ хардалт сэрдэлт энд бол гарахгүй байх болов уу гэж бодож байгаа. 

Дээр нь нэмээд та бол өөрийнхөө яамнаас том эрх мэдэлтэй, олон хүнтэй, байшин савтай том агентлаг гаргах гээд байна гэж би ойлгоод байгаа юм. Буруу ч ойлгосон байж магадгүй. Энэ хөдөлмөр эрхлэлтийг дэмжих тусгай Засгийн газрын агентлаг бий болох байна шүү дээ. Ээ, базарваань, МУ-д 330-н хэдэн сум байдаг юм гэнэ лээ. Сум бүрт хөдөлмөр эрхлэлтийг дэмжих нэг ажилтны орон тоо бий болох нь ээ. Дагаад цалин бий болох нь ээ. Өөр юу байдаг юм, бусад хангамжууд нь. Хороо. Хороо гэдэг бол энэ том төвлөрсөн газруудад хичнээн хороо байдаг билээ? Хороо болгон дээр нэг нөхөр гарах нь ээ. Энэ хэдэн хүн бий болох гээд байна вэ? Тэгээд цалин нь хаанаас яаж гарах юм бэ? Одоо бид чинь Засгийн газрын бүтэц, бүрэлдэхүүн энэ төсөв мөнгийг танана, хасъя гээд байхад та эсрэгээр нь ийм хууль оруулж ирчихээд энийг батлаад өг өө, бүр нэмье гээд байгааг чинь ерөөсөө ойлгохгүй байна гэж. Энэ чинь явж явж сүүлдээ хороодын Засаг дарга гэдэг бол багийн Засаг, хорооны Засаг дарга гэдэг чинь намын ажилтан, улс төрийн ажилтан байдаг шүү дээ. Хувьсгалт нам нь байна уу, Ардчилсан нам нь байна уу. Наад нөхдүүд чинь байна шүү. Энэ ажилтнуудыг яг өөрийнхөө намын хүмүүсээр тавина. Дахиад улс төржсөн томилгоо болоод, манай танай намын улсууд, тэдний намын улсуудыг эхний ээлжинд ажилтай болгоно, тэдний намыг дараа нь хоёрдугаар ээлжинд ажилтай болгоно гэдэг энэ юм чинь амьдрал дээр явна шүү. Энэ болж байгаа юм уу? 

Дээр нь нэмээд одоо манайд үндсэндээ та энэ сонин хэвлэлээр зөндөө харж байгаа байх. Ажилд авна гэсэн зарууд маш их байгаа юм. Зөндөө байгаа юм. Танай сүүлд гаргасан статистик би тоог харж байсан. Маш их тоо ингээд гарсан. Гэтэл ерөөсөө ажилд оръё гэсэн хүн нь үнэхээр цөөхөн. Яагаад ажилд авахгүй байна вэ, орохгүй байна вэ гэхээр дан мэргэжилгүй улсууд. Тэгээд гологдоод, ажлын байх яг үнэн чанартаа Монголд зөндөө байгаа байхгүй юу. Тэгэхээр энэ хүнийг мэргэжилтэй, ажилтай, мэргэжилтэй болгож байгаа энэ байгууллага, сургалтын төв, хувийн хэвшлийн, хувьсгалын байгууллагуудыг санхүүгийн, татварын бусад бодлогоор дэмжих юм чинь энд хэр туссан юм бэ? Хүнийг эхлээд мэргэжилтэй болго л доо. Ажлын байр Монголд байна шүү дээ. Мэргэжилгүй, юу ч чадахгүй хүнийг чинь хэн авах юм бэ, авахгүй шүү дээ. Тэгэхээр энийг энэ хууль дотор чинь бодлогоороо дэмжсэн юмыг би бас сайн сайн олж харж чадахгүй байгаад байгаа юм. Тэгээд ер нь манай Засгийн газар энэ бодлого дээр ийм юм яваад байх юм. Ерөөсөө хүнийг нэг бизнесмэн болгох гээд байх юм. Ажиллах сонирхолтой бол 1 сая төгрөгийн бараг хүүгүй шахуу зээл олгоё гээд. Чадахгүй шүү дээ, тэр чинь. Хүн болгон бизнесмэн болох албагүй, хүн болгон хувиараа юм эрхлэх алба байхгүй шүү дээ. Энэ чинь. Том том ажил олгож байгаа, ажил олгогч эздийг татварын бодлогоор нь, зээл, зээлийн хүүгийн бодлогоор нь, бусад нөхцөл бодлогоор нь дэмжээд өг л дөө. Тэр компаниуд чинь наад ажилгүй хэдэн хүнийг чинь чирээд явчихна. Манайх бол эсрэгээр нь Дорж гуай, Дулмаа, Дондог, Булганыг л мянгат малчин болгох гээд л, нэг бол одоо том бизнесмэн болгох гээд тэгээд өгч байгаа тэр цалин зээл нь болохоор үхсэн хойноо одоо нэг сая төгрөгөөр хүн яаж бизнес хийх юм бэ энэ чинь. Ингээд хайран мөнгө яайран болоод байгаа юм биш үү. Наад бодлогоо зөв болгооч дээ гэж бодоод байна.


Дээр нь нэмээд нэг сонирхолтой зүйлийг би ерөөсөө ойлгохгүй байгаа юм. Одоо та нар чинь хамтарсан Засгийн газар гээд байгаа биз дээ. 2 намын 2 мундаг том босс дарга нь танай Засгийн газарт байгаа шүү дээ. Тэгээд 2 Засгийн газар намтайгаа 2 том намынхаа даргатай ярьчихаад асуудал оруулаад ирэнгүүт нь АН-ын бүлэг Л.Гантөмөр гишүүн мэдэгдэл хийгээд байна лээ шүү дээ. Ийм хөгийн юм байх ч гэж дээ. Засгийн газар руу буцаагаад чулуудна гээд. Үгүй ээ ямар бодлого байдаг юм бэ хамтарсан юм уу та нар чинь, хамтраагүй юм уу. Ерөөсөө үл ойлгогдох ингээд нэг бодлогын хувьд бол гишүүд нь ч эсрэг яваад байдаг, Засгийн газар нь ч үл ойлгогдох, тэгсэн мөртлөө хамтарсан гээд байдаг юугаараа хамтраад байгаа юм бэ та нар.  Бодлогоороо юм уу, нэг бол идэж уух, ашиглах тэр юмаараа хамтардаг юм уу. Ерөөсөө ойлгохгүй байна шүү дээ та нарыг. 


Гэх мэтийн үл ойлгогдох юмнууд байна, Ганди сайд аа. Миний бодол зөв ч байж болно, буруу ч байж болно. Та надад зарим нэгийг нь нэг ойлгуулах гэж нэг үзээч. 


Д.Арвин: Ганди сайд хариулъя.


Т.Ганди: Тийм ээ, ажилтай болгож өгөөч ээ гэж хүн болгон хүсч байгаа. Тэгээд би энд одоо бас нэлээн тодорхойлолтуудыг ярих гэхээр зарим гишүүдэд тайлагдахгүй байж магадгүй ээ. Тийм учраас одоо энэ бодлого хуулийнхаа хүрээнд ямар бодлогоор орж ирсэн юм бэ гэдгийг л ярья. Тэгэхгүй болохоор ерөөсөө социализмын үе шиг хүн болгоныг ажлын байрыг тогтмол бий болгож өгөөд, өрсөлдөх чадвартай байна уу, мэргэжилтэй байна уу, ажил хийх идэвх сонирхол агуулж байна уу, үгүй юу гэдгээр ажилтай болгох асуудал өөрөө их хязгаарлагдмал болчихоод байгаа юм.


Ер нь бол ганцхан Засгийн газар.


З.Алтай: Та яамныхаа ажлыг сайн гэж дүгнэж байна уу, муу гэж дүгнэж байна уу. Та нэг хэлчихээч. Тэрүүгээр чинь наад асуудал чинь дүгнэгдээд л гараад ирнэ шүү дээ. 


Т.Ганди: Би хэлье, хэлье Алтай гишүүн ээ. Тэгэхээр хичээж байна. Энэ төсвийн хүрээнд, хуулийн хүрээнд, тогтолцооны хүрээнд, яамны тодорхой хэдэн ажилтны хүрээнд яаж ажиллавал зохистой вэ гэдэг дээр бүх хүчин чармайлтаа гаргаж хичээж ажиллаж байгаа. Энийг бол би хатуу хэлнэ. Яагаад вэ гэхээр үндсэндээ хөдөлмөр эрхлэлтийн бодлогын асуудал сүүлийн жилүүдэд ийм хүчтэй тавигдаж байсан уу, үгүй юуг мэдэхгүй байна. Ямар ч байсан хөдөлмөр эрхлэлтийн суурь харилцааны 3 хуулийг энэ зун, өнгөрсөн жил нэлээн нухаж байж оруулж ирж байна. Хөдөлмөр эрхлэлтийн одоо хөлсний доод хэмжээний асуудал, хөдөлмөрийн тухай хууль, хөдөлмөр эрхлэлтийг дэмжих тухай хуулийн шинэчилсэн найруулгын төсөл гэсэн энэ хуулиудын төсөл дээр ажиллаж байна. 


Нөгөө талаас хөдөлмөрийн төв биржийг бий болголоо. Хөдөлмөрийн мэдээллийн системийг боловсронгуй болгох том сүлжээнүүдийг бий болгож, бүх сургалт, тогтолцооны асуудлуудыг бий болгож өглөө. Ажилтай, ажилгүй иргэнийхээ ерөнхий судалгаануудыг гаргаж авлаа. Оролдож байна аа, хичээж байна. Зөвхөн одоо яам гэдэг юм уу нэг сайдаас хамааралтай нийгэм, эдийн засгийн олон хүчин зүйлүүд байгаа. Энийг одоо эрхэм гишүүн болгоож үзэх байх аа гэж ингэж бодож байна. 


Нөгөө талаас, тийм тийм би хариулаадах уу. Ажилгүйдэл тодорхой хэмжээгээр буурч байгаа үзэгдэл энд харагдаж байна. Яагаад ингэж харагдаж байгаа юм бэ гэхээр хэдийгээр одоо ядуурлын түвшин өндөр, ажилгүйдлийн тоо зарим хэсгээр оновчтой, тодорхой биш янз бүрээр гарч байгаа хэдий боловч ажлын байранд зуучилсан, хөдөлмөр эрхлэлтийг дэмжих сангаас үйл ажиллагаа авч тодорхой орлоготой болсон хэсгийн маань тоо бас нэмэгдэж байна. Энийг бас хэлэх хэрэгтэй байх. Яагаад вэ гэхээр хөдөлмөр эрхлэлтийг дэмжих сангийн үйл ажиллагааны сургалтууд бас хүнээ олж, үр дүн гарч, орлоготой болж байгаа хэсгүүд бол орон нутагт харагдаж байгаа. Үзүүлэлтүүд нь гарч байна гэж бас ингэж хэлье.


Яагаад ажилгүйдэл буурахгүй байна вэ гэдэг асуудал дээр би түрүүн хуулийн төслийн танилцуулга дээр ярьсан. Үндсэндээ эрэлт өндөр байгаа боловч ажилгүйчүүдийн тоо өөрөө байгаа нь энэ ажил олгогчид нийцсэн шалгуур үзүүлэлттэй мэргэжилтэн хараахан бэлтгэгдэж чадаагүй байна. Тэгэхээр энийг мэргэжлийн сургалт үйлдвэрлэлийн төв тодорхой хэмжээгээр тэр эргэлтэд нийцсэн мэргэжилтэн болгох асуудал руу бүх хүчээрээ анхаарал тавьж хандуулах цаг мөн гэж ингэж үзэж байгаа юм.


Ийм учраас мэргэжлийн сургалт үйлдвэрлэлийн төвүүдийн үйл ажиллагааг өргөжүүлэх, сургалтынх нь программыг нь өөрчлөх, насных нь хувьд уян хатан болгох ийм байдлаар мэргэжилтэй ажилчин бий болгохгүй бол өнөөдөр ажил олгогчид маань хэр баргийн хүнийг одоо ажилд шалгаруулж авахгүй байна. Эрэлт шаардлага, стандарт нь их өндөр тавигдаж байна, өрсөлдөх эдийн засгийнхаа үр дүнг бодолцсон. Ийм учраас энэ нийлүүлэлтийг хийхэд энэ сургалтын үйл ажиллагааг оновчтой болгохын тулд энэ салбарынхаа түвшинд биш салбар дундын бодлогоороо бас хамтарч ажиллахаар энэ мэргэжлийн сургалт үйлдвэрлэлийн төвүүдийн үйл ажиллагаатай хамтарч бид нар бас нэлээн ажиллаж байна гэж ингэж хэлье. 


Уул уурхай зөвхөн хөдөлмөрийн зах зээлийн шингээлт багатай байдаг. Маш тийм өрсөлдөх чадвартай, тодорхой хугацаанд ажилладаг ийм хөдөлмөрийн зах зээлийг шаардаж байдаг ийм хэсгээ. Ийм учраас ганцхан уул уурхай, дэд бүтцийн салбар руу чиглэхгүйгээр ерөөсөө ажлын тогтмол зохистой ажлын байр бий болгох асуудал руугаа бид нар нэлээн чиглэж ажиллана гэж ингэж одоо бүх бодлого зорилтоо тодорхойлж ингэж ажиллаж байна. 


Албан ёсоор яахав энэ агентлаг бий болох уу, үгүй юу гэдэг асуудал дээр ер нь  эрэлт бол байна. Ний нуугүй хэлэхэд Нийгмийн хамгаалал, хөдөлмөрийн яамыг хөдөлмөрийнхөө асуудлыг чиглүүлж, илүү их юм хийгээсэй гэдэг эрэлт байгаа, ийм шаардлага байгаа. Гэтэл бүтцийн байгууллагын түвшинд хөдөлмөр халамж үйлчилгээний газрын маань чадавхи ганцхан одоо хөдөлмөр эрхлэлтийг хариуцсан ийм хэлтэстэй байна. Орон нутагт хөл алга. Шаардлага өндөр тавигдаж байна. Ачаалал их ирж байна. Чадавхи хүрэхгүй байна. Маш их тийм шаардлага байгаа боловч  хүн хүчний хувьд, тогтолцооны хувьд чадавхи муу байна. 

Ийм учраас халамжийн бодлогыг та нар хэрэгжүүлээд, хөдөлмөр эрхлэлтийнхээ бодлогыг хоёрт тавьж байна. Энэ асуудал руугаа анхаарахгүй байна гэдэг шүүмжлэлийг дандаа сонсож байгаа. Ийм учраас энэ бодлого, энэ тогтолцооны алдааг яаж засах вэ гэдэг агуулгын үүднээс хөдөлмөр эрхлэлтийн энэ төрийн үйлчилгээний зохистой бүтцийг бий болгоё гэж үзэл баримтлал дотроо оруулж ирж байгаа юм. Ингээд шийдвэр гаргах түвшинд эрхэм гишүүд ярилцаад энэ асуудлыг шийдэж өгөх байх аа гэж ингэж бодож байна.

Яагаад энэ ажилгүйчүүд чинь ажлын байр бий болоод байхад нийцэхгүй байна вэ гэж. Ажилд ажилгүйчүүд гологдож байна. Ажил олгогчид гологдож байна. Энэ яах аргагүй бас энэ өндөр шалгуур үзүүлэлттэй өрсөлдөх чадамж бүхий ажиллах хүчийг шаардаж байгаа. Ийм учраас энэ мэргэжилтэй ажилчин хөрвөх чадварын ажилтан, хүн хүчнийхээ нөөцийн бодлого руу бүх анхаарлаа чиглүүлэх ийм бодлогыг хэрэгжүүлж ажиллахаар ингээд энэ хөдөлмөр эрхлэлтийн бодлого дотроо зорилтот бүлгүүдийг бас нэлээн ингээд тусгаж оруулж ирсэн. 

Зээлийн баталгаагаар дэмжиж өгөөч ээ гэж байна. Тиймээ зээлийн бодлогоор дэмжиж өгөхийг ингэж чармайж энэ зээлийн бодлогыг уян хатан байлгах гэж хөдөлмөр эрхлэлтийг дэмжих сангийн үйл ажиллагаанд нэлээн өөрчлөлтүүд оруулж ирсэн. Нэг сая төгрөгөөр юм болохгүй байна. Тийм учраас 20 хүртэл сая төгрөг болгоё. Нэг хүнд оногдох зээл. Тэгэхдээ энэ маань тодорхой үйлчилгээг шаардсан, үр дүнг бий болгосон, энэ зээлийн системийг бий болгоё. Барьцаагий нь уян хатан болгоё, итгэлийн барьцаа бий болгоё, тусгай сан бий болгоё гэж ингэж байгаа юм. Хоршоолол нөхөрлөл хүч хоршсон хэлбэрээр хүмүүсийг жижиг аж ахуйн нэгж, ажил олгогчийг 50 хүртэл сая төгрөгийн зээлээр дэмжье гэж байгаа юм. 

Энэ дээр бас гишүүдийн саналууд нэлээн идэвхтэй ярьж байсан гишүүдийн саналууд тусгагдаж орсон. Та бүгдийн хөдөлмөр эрхлэлтийг дэмжих сангийн үйл ажиллагаатай танилцаад, Нийгмийн бодлогын байнгын хорооноос Нийгмийн хамгаалал, хөдөлмөрийн яаманд ирүүлсэн албан тоотын үзэл санаанд нийцсэн байдлаар энэ хуулийн төсөл дээрээ зээлийн барьцаа уян хатан, хэмжээний асуудлыг бас зохицуулалт хийхээр оролцсон.

Хамтарсан Засгийн газрын үйл ажиллагаа яахав энэ улс төрийн хариулт бас шаардаж байх шиг байна. Тийм учраас намын дарга нарын түвшинд бас хариулт хийх байх аа гэж ингэж бодож байна. Намын бүлгүүдийн түвшинд хуулийн үзэл баримтлалыг хэрхэн авч үзэх нь одоо намын бүлгүүдийн бүрэн эрхийн асуудал учраас нэг сайд хариулт өгөх нь зохимжтой бишээ гэж ингэж үзэж байна. Баярлалаа.

Хавсарсан ч байж болно, зардлаа хэмнэе, өнөөдөр хөдөлмөр эрхлэлтийг дэмжих бодлогын асуудлаар гол асуудал биш байна. Нийгмийн хамгаалал хөдөлмөрийн яам хамгааллынхаа бодлогыг урдаа тавиад, халамжийн агентлагаа урдаа тавиад ингээд ажилла гэдэг чиглэл өгвөл ингэж хуучин хэлбэрээрээ ажиллах байх. Хөдөлмөр эрхлэлтийн бодлогыг онцгойлж авч үз ээ, энэ чиглэл рүүгээ хэрэгжүүл ээ, энэ бүтэц тогтолцоо чинь болохгүй байна гэвэл энэ хөдөлмөр эрхлэлтийн зохицуулалтын механизм яах аргагүй дутагдаж байгаа гэдгийг бас хэлмээр байна.

Хамгийн гол нь хөдөлмөрийн биржийг бид нар шинээр бий болгож ажиллалаа. Үндсэндээ зовлон байна. Ямар зовлон байна вэ гэхээр хөдөлмөрийн биржийн тогтолцоо төрийн үйлчилгээ үзүүлдэг сүлжээ, хэрэгжүүлэгч механизм аймаг, орон нутаг сум баг бригадад байдаггүй юмаа. Ийм учраас зөвхөн хөдөлмөр зуучлалын үйл ажиллагаа, мэдээллийн санг бүрдүүлж байгаа ийм зохицуулалт хэлбэрээр л ажиллаж байгаа.

Ийм учраас бид өнөөдөр яагаад сумдад, яагаад аймагт энэ хөдөлмөр зохицуулалтын төрийн үйлчилгээ явахад хүндрэл гараад байна вэ гэдгээ л бас зовлонгоо ярьж байгаа юм. Баярлалаа.

Д.Арвин: Дондог гишүүн.

Д.Дондог: Баярлалаа. Энэ хууль бол яах аргагүй нийгэмд тулгамдсан асуудлыг зохицуулахтай холбоотой хууль аа. 3 талт зөвшилцлийн үндсэн дээр батлагдах ёстой ийм хууль байгаа. Үйлдвэрчний байгууллага, ажил олгогчдын эздийн холбооноос саналууд ирсэн. Тэр саналуудыг хэлэлцүүлгийн явцад анхаарах байх аа гэж бодож байна.

Тэгэхээр би 2 зүйлийг асууя гэж бодож байна. Нэгдүгээрт сая Ганди сайд өөрөө ч бас хөндлөө. Мэргэжлийн, мэргэжилтэй ажилчин бэлтгэх, давтан сургалтын асуудал одоо уул нь энэ яаман дээр бас тодорхой хэмжээгээр байх ёстой юмаа. Боловсрол, шинжлэх ухааны яаман дээр бол одоо үндсэн мэргэжилтэй ажилчин бэлтгэх сургалтууд бий. 2 жил, 2.5 жилийн хугацаатай хамгийн бага нь ийм байж байгаа. Гэтэл яг шаардлага бол тэрнийг хүлээхгүйгээр ажлын байр нь бол байгаад байдаг, богино хугацааны сургалтууд зайлшгүй шаардлагатай байдаг. Тэгээд энэ өндөр хөгжилтэй зарим орнууд чинь бол 2 яаман дээрээ хоёуланд нь сургалттай байгаа шүү дээ. Бид нар одоо ёстой энэ Тлейхан гишүүн, Алтай гишүүн бид нар яваад үзэж байсан. Богино хугацааны сургалтаар сургасан хүмүүс нь ажлын байран дээр бол маш хурдан авдаг. Нөгөөдүүл нь бол дараагийн ээлжинд очдог ийм зарчимтай юм байна лээ.

Энэ талаар цаашдаа ер нь ямар бодлого баримтлах юм бэ. Энэ хуулин дээр яахав тэр түр сургалтууд мэргэжлийн байгууллагатай хамтраад сургана гэсэн юм байх шиг л байна. Одоогийн энэ сургалт бол үнэхээр шаардлага хангахгүй байгаа юм. Энийг Засгийн газар дээр нэг Ганди сайд бас нэг санаачилж байгаад яриач ээ гэж хэлэх гээд байна. Одоогийн сургалт бол түрүүний хэлдгээр одоо тэр хадаас, алх дөш, хөрөө харуул, эсвэл мах, гурил, утас зүү бариад л ингээд сургалт яваад байгаа байхгүй юу. Гэтэл яг байдал бол тэнд чинь том оврын ашигт малтмал олборлохтой холбоотой том оврын техник тоног төхөөрөмж очоод ажиллачихаж байна. Тэр дээр очихоор чинь зэрэг нөгөө хүүхдүүд чинь ямар ч залуучууд чинь ямар ч мэдлэггүй, дадлагагүй очоод байгаа юм. 

Тийм орчинтой сургалтын төв бий болгох талаас нь танай яам боловсролын яам хоёр хамтарч байгаад нэг ажиллаач ээ. Энэ талаар тодорхой юм оруулж ирээч ээ. Энэ дээр бол тодорхой юм харагдахгүй байна. Ер нь цаашдаа ямар байр суурьтай, ямар бодлоготой байгаа юм бэ гэдэг нэгдүгээр асуудлаа асууя гэж бодож байна.

Хоёрдугаарт бол энэ ажил олгогчийг дэмжих тухай асуудал бол зайлшгүй нэг үндсэн асуудал мөн л дөө. Тэр тодорхой нөхцөл шаардлага хангасан ажил олгогч нар одоо дэмжлэг туслалцаа үзүүлнэ гэж байна санхүүгийн. Энийг нь бол одоо тэгээд нийгмийн даатгалын сангаас ажилгүйдлийн тэтгэмжийн хуулиар батална гэж байна. Тэгээд энэ хууль хэдийгээр орж ирэх юм бэ. Энэ хууль чинь зэрэгцээд явахгүй бол энэ хууль батлагдчихаад, дараагийн хууль боловсрогдож орох гэсээр байтал энэ асуудал тэгээд зогсонги байдалтай байх өнгөтэй хуулиндаа харагдаад байгаа учраас гишүүд асуугаад байгаа юм шиг энийг нэгдүгээрт асууя.

Хоёрдугаарт, тэр хөтөлбөр байна. 2 хөтөлбөр байна. Энэ хөтөлбөрүүдийн ерөнхий санаа одоо бий болж байгаа юм уу, хууль гарангуут одоо шууд ороод ирэх боломж нөхцөл байгаа юу үгүй юу ийм хэдэн асуудлыг асуугаад дараа нь би саналаа хэлье.

Ерөнхийдөө тэр агентлагийн хувьд бол би ингэж боддог юм. Одоо энэ мэргэжлийн боловсролын одоо нэг агентлаг гарсан байгаа. Энд нэг агентлаг гарчихвал одоо үнэндээ энэ тулгамдаад байгаа энэ ажилгүйдлийг багасгах, ажил олгогчдыг дэмжиж, ажлын байр бий болгох, бүртгэлээ сайжруулах, одоо энэ чинь нэг хэсэг нь бүртгэлтэй хэрнээ ажилгүй гээд бас орж ирэхгүй л яваад байгаа шүү дээ. Энэ мэтийг одоо нөлөөтэй хэрэгтээ, тулгамдсан асуудлыг шийдэхэд зайлшгүй шаардлагатай зүйл гэж ингэж бодоод байгаа юм. Мэдээж агентлагийн тоог нэмэгдүүлье гэж хэн бодох вэ, аль болохоор зөв зохион байгуулалтын багасгах асуудал ярьж байгаа. Тэгэхдээ яамны хэмжээнд зохицуулалт хийгээд, орон тоо төсөвтөө бас тодорхой хэмжээний нэг хэсгийг нь одоо тэндээсээ бий болгоод, ингээд бий болгоход бол гол ач холбогдол өгөх агентлаг гарах болов уу гэдэг утгаар л ойлгож байгаа шүү дээ. 

Д.Арвин: Хариулъя.

Т.Ганди: Дондог гишүүний саналтай санал нэг байна. Ерөнхийдөө мэргэжлийн сургалтын үйлдвэр дээрх сургалт, одоо тодорхой хэмжээгээр сургалтын агуулгууд бол өөрчлөгдөж байгаа. Одоо бэлтгэж байгаа түвшин, мэргэжилтэн бэлтгэж байгаа түвшингийн хувьд бол өөрчлөлт орсон. Түрүүн Алтай гишүүн хэлсэн. Бууз чимхээд, тогоочийн мэргэжлээр энэ хөдөлмөр эрхлэлтийг дэмжих сангийн мэргэжлийн сургалтын мөнгө үрэгдээд байна уу гэж. Тэгэхээр энэ дээр бид хяналт тавьж, тогооч бэлтгэх үйл ажиллагаа, гоо сайханч, нарийн боовчин, үсчин, гоо сайханч бэлтгэж байгаа энэ үйл ажиллагаанд зохицуулалтууд хийгдсэн. Одоо тэр болгон газар нэг суманд 10 хэдэн тогооч бэлтгэдэг асуудал үндсэндээ зогссон. Эрэлт хэрэгцээ бол хангагдсан гэж үзэж байгаа.

Ийм учраас хөдөлмөр эрхлэлтийг дэмжих сангийн үйлдвэр дээрх сургалт, одоо мэргэжлийн сургалтын тодорхой зардлыг нэмэгдүүлснээр дэд бүтэц, дээрээс нь уул уурхай, ашигт малтмалын чиглэлд ажиллах мэргэжилтэн бэлтгэхэд зарцуулагдах мөнгөний хэмжээг нэмснээр мөн хичээл сургалтын агуулгыг өөрчилсөнөөр энэ чиглэлийн мэргэжилтэн бэлтгэх бодлого руу бид нар ажиллаж байна. Үйлдвэр дээрх сургалт руу чиглүүлсэн бодлогоор энэ хөдөлмөр эрхлэлтийг дэмжих сангийн үйл ажиллагаа чиглэгдэж ажиллаж байгаа. Энэ дээр үйлдвэр дээрх сургалт гэдэг маань харьцангуйгаар дадлагажиж, одоо үйлдвэрийн тодорхой мэргэжил эзэмших энэ талын чиглэлийн үйл ажиллагаанд суралцдаг. 

Энэ үйл ажиллагаа руу чиглүүлсэн хөрөнгө оруулалтыг тодорхой хуваарилалтыг нэмэгдүүлэх талаар ингээд ажиллаж байна. Үр дүн бол гарч байгаа гэж бас хэлмээр байна. Мэргэжлийн сургалт үйлдвэрлэлийн төвөөр бэлтгэж байгаа мэргэжилтний бодлогын асуудал, мэргэжилтэн бэлтгэх бодлоготой уялдаж, ажиллах талын асуудлууд бол бас тулгамдаж байгаа. Ийм учраас Боловсрол, соёл, шинжлэх ухааны яамтай хамтраад үйлдвэрлэл дээрх сургалт, мөн мэргэжлийн сургалт үйлдвэрлэлийн төвөөр дамжиж, МСҮТ-үүдээр дамжиж мэргэжилтэн бэлтгэх асуудлын хөдөлмөрийн зах зээлийнхээ эрэлтийг тодорхойлох асуудал дээр засгийн газар төлөвлөгөө гаргаад ингээд ажиллаж байна гэж ингэж хэлмээр байна.

Ажил олгогч эздийн байгууллага, ҮЭ-ийн байгууллагуудтайгаа би түрүүн хэлсэн, шаталсан хэлэлцүүлгүүд хийгдсэн. Байгууллагуудын төлөөлөл ажлын хэсэгт орж ажилласан. ҮЭ-ийн ерөнхийлөгч хэвлэл, мэдээллийн хэрэгслээр тодорхой зүйлүүдээр мэдэгдэл гаргаж байгаа. Яг энэ хөдөлмөр эрхлэлтийг дэмжих хуулийн зүйл заалттай холбогдсон албан тоотоор бол хүсэлт надад ирээгүй байгаа. Ажил олгогч эздийн байгууллага, ҮЭ-ийн байгууллагын ажлын хэсэгт орж, ажиллаж байгаа төлөөллөөр дамжуулан Ерөнхийлөгчийн бодлого, үзэл баримтлал энд тусгалаа олж, энэ хуулийн үзэл баримтлалд шингэж байгаа гэж би ойлгож байгаа. Баярлалаа.

Д.Арвин: Одбаяр гишүүн.

Д.Одбаяр: Нэг, хоёр, гуравхан асуулт байна. Энэ хуулийн маань нэр хөдөлмөр эрхлэлтийг дэмжих тухай хууль гэж байгаа юм. Тэгээд ярьж байгаа зүйлүүдээ ингээд харахаар нэрэн дээр нь та бүхэн өөр хувилбарууд бодсон юм болов уу, үгүй юм болов уу нэгдүгээрт.

Хоёрдугаарт, хавар бид нарыг энэ хөдөлмөр эрхлэлтийн талаар тайлан мэдээ сонсож байхад Байнгын хороон дээр ер нь ажилтай хүн гэж ямар хүнийг хэлэх юм бэ гэсэн асуултад Нямхүү сайд хариулсан л даа. Манай Монгол Улсын нэгдэн орсон олон улсын гэрээ, Олон улсын хөдөлмөрийн байгууллагын гишүүн, энэ Конвенцийн дагуу бол 7 хоногт 1-ээс доошгүй цагаар хөдөлмөрлөөд, 7 хоногт шүү. 1-ээс доошгүй цаг хөдөлмөрлөөд орлого олж байгаа хүнийг ажилтай хүн гэнээ гэж байгаа юм. Олон улсын баримт бичгэн дээр ийм тодорхойлолт байдаг юм байна. Өөрөөр хэлбэл хамгийн энгийнээр томъёолсон байгаа байхгүй юу. 7 хоногт 1 цаг хөдөлмөрлөөд л орлого олж байх юм бол. 

Тэгэхээр энэ хуулин дээр тийм зүйл байгаа л даа. Олон улсын гэрээнд энэ хуульд зааснаас өөрөөр заасан бол Олон улсын гэрээний заалтыг дагаж мөрдөнө гэж байгаа юм. Тэгэхээр энэ ажилгүй хүн гэдэг томъёолол чинь одоо бидэнтэй хэр, одоо бидний өнөөдрийн ярьж байгаатай хэр нийцэж байгаа юм бэ. Энэ тооцоо судалгааг маш сайн гаргаж ярихгүй бол их бүрхэг яриа яваад байна. Тэгэхээр энийг дахиж нэг тодруулж, ойлгомжтой болгож өгөөч гэж байгаа юм.  

Дээрээс нь энэ хууль батлагдсанаар хамгийн одоо ажил хөдөлмөрөөр хангагдаж чаддаггүй, амьдралынхаа хамгийн бас хөдөлмөрийнхөө үр шимийг хүртээд, амьдрах нас руугаа орчихсон, 45-аас дээш насны иргэдэд энэ хууль чинь хэр үр өгөөжтэй хууль болж гарах юм бэ. 

Дараагийн дугаарт хөдөлмөр эрхлэлтийн сангаас олгох зээлийг жижиг зээлийг банкаар дамжуулна гэж байгаа юм. Энд би нэг ийм зүйл хараад байгаа байхгүй юу. Хөдөлмөрийн яам гэдэг бол энэ чинь ийм юм биш биз дээ. Хөдөлмөрийн яам гэдэг нь ажил мэргэжилтэй болгох, мэргэжилтэй улсуудаа давтан сургах чиглэл дээр илүү анхаарах. Энэ чиглэл нь илүү чухал байх биш юм уу. Өөрөөр хэлэх юм бол энэ зээл олгоно гэдэг маань надад тэр жижиг, дунд үйлдвэрийн зээлтэй адилхан харагдаад байгаа байхгүй юу. Тэгэхээр энд ингэж байна шүү дээ. Хувиараа хөдөлмөр эрхлэгч нь нөхөрлөл хоршоо байгуулах, жижиг, дунд үйлдвэрийн зээлээр бас ийм л юм явж байгаа л даа. Жижиг, дунд үйлдвэрийн зээл бол нэг нэг хэсэг нь орон нутгаар явж байгаа, нөгөө хэсэг нь энэ Хөдөө аж ахуйн яамаар дамжаад, ингээд зарим нэг хэсэг нь танил талдаа очоод алга болж байгаа.

Тэгэхээр энэ хөдөлмөр эрхлэлтийн сангийн зээл гэдэг маань хөдөлмөртэй болгох, тэр мэргэжилтнээ бэлтгэх тал дээр нь илүү сургалт явуулах тал дээр илүү анхаараад, тэр мэргэжил эзэмшсэн хүн дараа жижиг, дунд үйлдвэрийнхээ сан руу хандах ийм уялдаа байгаа юм биш биз дээ. Тэгэхээр хөдөлмөр эрхлэлтийг дэмжих тухай хууль маань хөдөлмөр эрхлэлтийн тухай хууль, тэгээд хөдөлмөрийн мэргэжилтэй болсон хүн бирж дээрээ очоод аль эсвэл байгаа газарт нь ажилд ордог, аль эсвэл жижиг, дунд үйлдвэрийнхээ сан руу ханддаг ийм нэг холбоо одоо байж болох юм уу, болохгүй юмуу. Энэ талаар та бүхэн ярьсан зүйл юу байна гэж?

Хөдөлмөр эрхлэлтийн байгууллагын тогтолцооны хувьд бол ярихад байдаггүй, гэхдээ энийгээ та бүхэн Засгийн газар дээрээ ярьж байж орж ирсэн байлгүй гэж бодох юм. Миний хувьд бол энэ бүтцийг чинь айхтар дэмжихгүй байна. Яагаад вэ гэхээр юуны түрүүнд сургалтандаа гол нь анхаарах ёстой юмаа. Ерөнхий сайд сая телевизээр ярихдаа ярьсан шүү дээ. Оюу толгойд 1300 гагнуурчин ажилд авъя гэхэд Монгол Улсад 100-гаадхан гагнуурчин байдаг юм байна гэж. Мэргэжлийн сургалт олгож байгаа байдал маань түрүүний хэлдэг яахав Алтай гишүүн арай дэгс л авч байна л даа. Бууз чимхэгчийн курс гэж. Яахав тэр тогоочийн курс байх л даа. Тэгээд бэлтгэж байгаа юм маань голдуу тогооч, нарийн боовчин, үсчин, бүсгүйчүүд голдуу хандсан ийм хөнгөн маягийн гэдэг юм уу, гэтэл өнөө шаварчин маань бэлтгэгдэж өгдөггүй, өнөө гагнуурчин маань болдоггүй, өнөө будагчин одоо өрлөгчин энэ хүмүүсийг давтан сургадаг юм маань байдаггүй.

Тэгэхээр энэ нийгэмд хэрэгцээтэй, нийгмийн захиалгаар бий болоод байгаа энэ шаардлагыг хангасан сургалтууд явах хэрэгтэй юм байна гэж.

Дорнод аймгийн Баян-Уул суманд тэр жил Америкийн алтны хайгуулчид орж ирсэн юм. Тэгсэн тэр суманд нь жолооч нар их олон байдаг юм байна. Намайг очсон та одоо энэ америкийн нөхдүүдтэй ярьж өгөөч гэж. Ингээд энэ суманд жолооч их олон байна. Та бүхэн энэ хэдэн машиндаа сумаас нь жолооч авбал яасан юм бэ гэсэн. Авч болж байна, гэхдээ тэр жолооч чинь компьютер мэддэг, англи хэлтэй байх ёстой юмаа гэж хэлээд байгаа байхгүй юу. Тэгэхээр энэ цаг үеийнхээ шаардлагыг хангасан ийм мэргэжилтэй ажилтан, мэргэжилтэй болох тал дээр илүү анхаарах ёстой юм биш үү гэсэн ийм бодол төрөөд байгаа байхгүй юу. Ингээд эдгээр асуулт саналуудад хариулт хэлж өгөөч ээ гэж. Баярлалаа.

Д.Арвин: Т.Ганди сайд хариулъя.

Н.Аюуш: Ажилгүй хүн гэдэг нэр томъёо статистикийн хэлээр бол 7 хоногт 1 цагаас илүү эдийн засгийн үйл ажиллагаа явуулж, орлого олсон юм уу, цалин хөлс олсон хүнийг ажилтай хүн гэж энийг хэлнэ гэсэн ийм нэр томъёо байгаа юм. Хуулинд яг энэ нэр томъёогоор нь авахаар зэрэг тэр хүн 7 хоногт үйл ажиллагаа явуулсан уу, үгүй юу гэдгийг хүн болгоноос сар болгон асуух ийм одоо хэрэгжилтийн бэрхшээл гарч ирээд байгаа учраас хуулиндаа хэрэглэж байгаа нэр томъёогоо арай өөрөөр хийлгэх шаардлагатай болчихоод л, тэгээд тэндээ бол ажил идэвхтэй хайж байгаа тэр шинж чанарыг нь илүү тодорхой болгож аваад байгаа.

Тэгээд ажил хайсныг бол зөвхөн хөдөлмөр эрхлэлтийн албанд бүртгүүлсэн биш өөрөө ажил хайсан, бусдаар дамжуулж ажил хайсан, зар мэдээллээр ажил хайсан гэх мэтчилэнгийн ийм өргөтгөсөн үзүүлэлтийг хэлж байгаа нэгдүгээрт. 45-аас дээш насныхны тухайд бол ер нь бүх насныханд л одоо тэр хөдөлмөрт бэлтгэх хөтөлбөр гэж гаргаад байгаа нь бол ер нь үндсэндээ бүх насныханд л их хамаарна гэж ойлгож байгаа. Яагаад вэ гэвэл сургууль дөнгөж төгсөөд очиж байгаа хүүхдүүдэд бол албан газарт яаж ажиллах вэ, үйлдвэрт яаж ажиллах вэ, дэг журам нь яаж байдаг юм, ажлаасаа хоцрохгүй байх уу гэх мэтчилэнгийн наад захын юмнаас өгсүүлээд үйлдвэрлэлийн горим дэглэм мөрдөх хүртэл нарийн технологийн юмнуудыг зааж сургах тийм хэрэгцээ байгаа юм. 

Тийм учраас тэр хөдөлмөрт бэлтгэх хөтөлбөр гэдгийг нэгдүгээрт аваад байгаа юм. Хоёрдугаарт нь, тэр мэргэжлийн сургалтын хөтөлбөр бол одоо 45-аас дээш насныханд бол яг л их чухал хэрэгцээтэй зүйл гэж ойлгож байгаа. Яагаад вэ гэхээр тодорхой хэмжээнд бол хүний мэргэжил, мэдлэг бол саарч эхэлдэг нэгдүгээрт. Хоёрдугаарт бол зах зээл маань өөрөө их хувирамтгай байгаа учраас нэг мэргэжлээр хүн насаараа ажиллана гэдэг энэ ойлголт бол одоо байхгүй болж байгаа. Тийм учраас дахин шинэ мэргэжил эзэмших, дахин шинэ мэргэжлийн … болоход нь их чухал ач холбогдолтой болж байгаа юм.

Тийм учраас энэ мэргэжлийн сургалт бол чухал гэдэгтэй бид нар санал нэгдэж байгаа. Гэхдээ мэргэжлийн сургалт өөрөө ажил эрхлэлтийг бас бүгдийг нь бий болгож чадахгүй байгаа. Яагаад гэхээр мэргэжилтэй хүнийг авч ажиллуулдаг нөгөө аж ахуйн нэгжүүдийн маань хүчин чадал, хамралт бас их биш байгаа. Манайд бол өнөөдөр нийт ажиллагсдын 44 хувь нь аж ахуйн нэгж байгууллагуудад ажиллаж байгаа. Үлдэж байгаа хувь нь бол хувиараа хөдөлмөр эрхэлж байна, өрхөөрөө хөдөлмөр эрхэлж байна. Албан бусаар хөдөлмөр эрхэлж байна. Тэгэхээр энэ хүмүүс рүү чиглэсэн энэ хүмүүсийн орлогыг нэмэгдүүлэхэд чиглэсэн, ажлын байраа албажуулахад нь чиглэсэн ийм дэмжлэг туслалцаа бол зайлшгүй хэрэгтэй байгаа учраас жижиг зээл, мэргэжлийн сургалт, тэгээд хөдөлмөрт бэлтгэх үйлчилгээ эд нар бол цогцоороо явж байж аж ахуй эрхлэх сургалт эд нар бол цогцоороо явж байж л аль аль чиглэл рүү хүмүүсийг ажилтай болгоход нь үр дүнтэй болох юм байна аа л гэж ингэж үзэж байна.

Д.Очирбат: Тэр түрүүний тэр жижиг, дунд үйлдвэрлэлийг нь тэр олгож байгаа мөнгө,саяны энэ дэмжих сангийн мөнгө 2 чинь холилдоод байгаа юм биш үү, ямар ялгаатай юм бэ, ялгааг нь сайн гаргаж өгөөч гэсэн асуултад нь хариулчихъя.

Д.Баярсайхан: Хөдөлмөр халамжийн үйлчилгээний газрын дарга. Тэгэхээр жижиг зээлийг бол тэр жижиг, дунд үйлдвэрийн зээлтэй бол ялгаатай авч үзэх хэрэгтэй юм л даа. Сургалтад суусан, тодорхой хэмжээний мэргэжил эзэмшсэн буюу одоо ур чадвараа дээшлүүлсэн, давтан сургалт эзэмшсэн, мэргэжил эзэмшсэн, хоёрдугаарт, бизнес төвүүд дээр одоо бойжоод гарч ирж байгаа нөгөө ажилгүй иргэд чинь гарааны эх үүсвэр хэрэгтэй байдаг. Тийм учраас энэ хөдөлмөр эрхлэлтийг дэмжих сангаас олгож байгаа жижиг зээл маань өөрөө хүү багатай, хэмжээ багатай, тэгээд жил юм уу жил 6 сарын хугацаатай ийм л гарааны жижиг зээл гэж ойлгох хэрэгтэй юм л даа.

Жижиг, дунд үйлдвэрээс олгож байгаа тэр зээл бол байгууллагад олгож байгаа зээл. 25-аас, дор хаяад 25 ажиллагсадтай, бизнесийн том төслүүд дээр ажилладаг ийм л зээл юм байгаа юм. Тэгээд энэ хоёрын ялгаа бол ийм л ялгаатай л гэж ойлгож байгаа юм. Тийм учраас мэргэжил олголоо, сургалтад хамрууллаа, өрхийн аж ахуйгаа эрхлэх юм уу, жижиг аж ахуй үүсгээд явах энэ нөхцөлд нь одоо гарааны зээл гэж ойлгох хэрэгтэй юм. Тэрнээс биш том бизнесийн зээл биш юмаа.

Д.Очирбат: Тэр банкаар олгож байгаа юм л бол ялгаа байхгүй адилхан юм биш үү. Тэр өрхийг дэмжих, малчин өрхийн орлогыг дэмжих, аж ахуйг дэмжих,тэр хувиараа эрхлэх аж ахуйг дэмжих, хоршоог дэмжих гээд ялгаа байхгүй юм биш үү. Адилхан юм биш үү л гэж асуугаад байна шүү дээ.

Н.Аюуш: Би нэмэлт тайлбар хэлье дээ. Тэгэхээр тэр жижиг, дунд үйлдвэрийг хөгжүүлэх сангаас өгч байгаа зээл бол албан ёсоор үйлдвэрээ байгуулчихсан, албан ёсны үйлдвэрт өгөөд байгаа юм. Жишээлбэл одоо 199-өөс дээшгүй ажиллагсадтай, 1.5 тэрбум төгрөг хүртэлх жилийн борлуулалтын орлого, үйлдвэрлэл эрхэлдэг аж ахуйн нэгжийг ингээд. Тэгэхээр энэ 1.5 тэрбум хүртэлх борлуулалтын орлоготой иргэн гэх юм бол энэ бүр нэлээн том эргэлтийн их том хөрөнгөтэй болчихсон тэр үйлдвэрлэлээ эхлэхэд бэлэн болчихсон байгаа энэ хүн гэсэн үг. 

Хөдөлмөр эрхлэлтийг дэмжих сангаас өгч байгаа жижиг зээл бол ерөөсөө эргэлтийн хөрөнгөгүй, одоо тэр битгий хэл барьцааны ч хөрөнгөгүй, ажил хийе гэсэн, хөдөлмөр хийе гэсэн үйлдвэрлэл өрхийн юм уу өөрөө хувиараа жижигхэн юм эрхлээд өөрийнхөө орлогыг нэмэгдүүлээд явъя гэсэн ийм хүмүүс байгаа юм. Тэгээд энэ нь бол аж ахуйн нэгж байгуулаагүй, нөхөрлөл хоршоо байгуулаагүй ийм иргэн.

Тэгэхээр нэгдүгээрт бол тэр хөдөлмөр эрхлэлтийг дэмжих сангаас зээл авъя гэсэн иргэн бол үүгээрээ ялгагдана. Хоёрдугаарт нь бол энэ албан бус сектор, жижиг хувиараа хөдөлмөр эрхлэгчдийг бол дандаа тэгж ганц ганцаараа байлгаад байхыг нь бас дэмжмээргүй байгаа юм. Тийм учраас манай хуулинд бол энэ хүмүүс нэгдээд нөхөрлөл хоршоо байгуулахад нь бас гарааны санхүүжилтийн дэмжлэгийг үзүүлэх зорилгоор тэр хоёр л малчин, хувиараа хөдөлмөр эрхлэгчид зээл олгох, тэр хоршоо нөхөрлөл гэдгийг байгуулах гэж байгаа иргэнд зээл олгох гэсэн 2 нөхцөлтэй л байгаа.

Нөгөөдөх нь бол албан ёсоороо байгуулагдчихсан аж ахуйн нэгж байгууллага зээлээ авч байгаа. Эсвэл эргэлтийн бүр нэлээн хүрэлцэхүйц хэмжээний мөнгөтэй болчихсон хүн хоёр.

Д.Очирбат: За, ойлголоо.  Н.Ганбямба гишүүн.

Н.Ганбямба: Энэ буруу ойлголт яваад байдаг юм шиг байна. Жижиг, дунд үйлдвэрийг дэмжих мөнгийг чинь 30, 30 тэрбум төгрөг жил болгон энэ ажилгүйдэл, ядуурлыг нимгэлээд зорьж өгсөн шүү дээ. Баталсан шүү дээ. Төсвөөс. Тэгсэн чинь зорилтот бүлгээ олохгүй давхиад баахан тэрбумтангууд авсан мэдээ хавар сайд нар танилцуулаагүй юу. Төчнөөн өрх айл, аж ахуйн нэгжүүдэд олгосон гэдэг шиг. Одоо өнөөдөр яг нарийндаа би энэ Хөдөлмөр эрхлэлтийг дэмжих хууль бол маш чухал сэдэв. Энэ бол олон нийтийн анхаарал хандуулахаар текст байгаа. Энэ дээр хамгийн гол санаа зовж байгаа юм бол бас зорилтот бүлгээсээ хазайгаад явчих вий гэж санаа зовоод байгаа юм. Тийм учраас зорилтот бүлэг их тодорхой байх ёстой. Яг одоо МУ-ын хэмжээнд нийт байгаа 720-н мянган өрх айлаас амьжиргааны доод түвшингээс доош орлоготой хэдэн айл байна? Орлогын эх үүсвэргүй хэдэн айл байна вэ гэдэг асуултаар асуултаа эхэлье гэж бодож байгаа. Өөрөөр хэлбэл, зорилтот бүлэг тодорхой болж байж бид энэ хуулийг батална шүү. Тэгэхгүй бас дахиад баахан тэрбумтангууд халдсан орчихсон, манай ерөөсөө суурь тогтолцоо маань өөрөө буруу явж байгаа шүү дээ. Эрс шинэчлэл хийхгүйгээр ажилгүйдэл, ядуурлыг нимгэлэхийн аргагүй болсон байгаа шүү дээ. Яагаад баян, ядуугийн ялгаа их болсон байна гэхээр тогтолцоо нь өөрөө буруу болчихсон. Ардчилал зах зээл гээд нэг л ерөнхий сайхан диваажин мөрөөдсөнөөс биш, тэр дотор олигархийн капитализмыг сонгох юм уу, төрийн зохицуулалттай капитализмыг сонгох юм уу гэсэн улс төрийн шийдэл одоо ч тодорхойгүй явж байгаа шүү дээ. 

Өрсөлдөөний хуулийг л хар даа. Тийм болохоор одоо бид нар Хөдөлмөр эрхлэлтийг дэмжих хууль дотор зорилтот бүлэг эхлээд тодорхой болох ёстой. Ядуу иргэн гэж яаж тодорхойлох юм, ямар аргачлалаар энэ гарч ирэх юм? Одоо өнөөдөр яах вэ, НҮБ-аас гаргасан өдөрт нэг доллар хүрэхгүй орлоготой иргэнийг ядуу хүн гэнэ гээд ганцхан ерөнхий тодорхойлолт яваад байдаг. Тэгвэл Монголын онцлог та нар ямар аргачлалаар гаргаж ирсэн. Сая би асуулт хариулж байхад бол нэмж 148000 хүн ажилгүй, 37000 хүн энэ тэр гээд. Энэ биш ээ. Статистикийн газрын чинь тоонд би өөрөө үнэмшдэггүй шүү дээ. Ажилгүйчүүдийн хэмжээ, ядуу иргэдийн хэмжээ 36.5, дараа жил нь 35.6 гээд, ардах хоёр тоо нь хоорондоо байраа солиод нэг ийм хөдөлдөггүй тоо явдаг юм. Энэ бол бодит амьдралаас хамаагүй өөр тоо. Яг ний нуугүй хэлэхэд харин статистикийн газарт би ганц гайгүй олж авсан юм, байцаагаад байхаар юм гараад байна. Утсаар, зар сурталчилгаагаар ажлын байр хайж байгаа энэ зар сурталчилгаануудыг хөөж байгаад 200-гаад мянган ажилгүй хүнээ тодорхойлсон байна лээ. Статистикийн газраас тэр хүн амын газраас асуугаарай. Яг ний нуугүй эрдэмтдийн судалгаагаар бол 400-н мянган ажилгүй хүн байж байгаа юм. Аль ч тоо Засгийн газарт байхгүй байгаа шүү дээ. Тэгэхээр бид нар энэ зорилтот бүлэг тодорхойгүй байхад хичнээн том том ядуурал, ажилгүйдлийг бууруулах тухай том том юм яриад байдаг. Хий агаарт яваад байдаг. Үр дүн гарахгүй яваад байдгийн учир энд байгаад байгаа юм. 

Тэгэхээр би энэ 720 мянган өрх айлаас хэдэн бид нар зорилтот очих өрх айл хэд нь байна вэ гэдгийг би тодруулах гээд байгаа юм. Яах вэ, амьжиргааны баталгаажих доод түвшинг бол Улаанбаатар хотод 101300 гэсэн байна. Тэгэхээр үүнээс доошоо хэдэн өрх байна? Бүр би 3 жилийн өмнө 56000 өрх 310000 ядуучууд байна. Улаанбаатарт гэж байсан. Би энэ тоо бол 2, 3 жилийн өмнөх тоо шүү. Гэтэл яг өнөөдөр бид нар энэ Хөдөлмөр эрхлэлтийг дэмжих хууль орж ирж байгаа болохоор зорилтот бүлэг их тодорхой байхгүй бол ерөнхийдөө бид нарын механизм их өөр явж ирсэн л дээ. Аймаг болгонд амьжиргааны баталгаажих доод түвшингээс доошоо орлоготой тэдэн айл байна гэж бүртгэл судалгаа гаргаж ирээд, хэдэн айл өрхийг орлогын эх үүсвэртэй жижиг, дунд бизнестэй болгов гэдгээр нь Засаг дарга нарын ажлыг дүгнэдэг болох юм бол харин одоо яг жинхэнэ зөв гольдрол руугаа дөхөж очно гэсэн үг. Одоо Засаг дарга нар тийм юм байхгүй шүү дээ. Ажил гэвэл тэр ядуу айл хэд байна? Ерөөсөө пад байхгүй систем явж байгаа юм чинь. Тийм учраас яг механизмаа зөв олохгүйгээр энэ Хөдөлмөр эрхлэлтийг дэмжих хууль гээд энэ том сэдвийг хөндөөд, үр дүн гарахгүйгээр орхих юм бол бид нарт их харамсалтай байгаа юм. Тийм учраас одоогоор ажил хайж байгаа иргэдийг энэ тэр битгий ярь аа. Монгол хөрснөөс наадах чинь хамаагүй өөр ойлголт. Сумын төвөөр дүүрэн ажилгүй улсуудаас хөдөлмөрийн биржид бүртгүүлдэг хүн бараг байдаггүй юм. Тийм учраас өнөөдөр ажилгүйдлийн түвшинг битгий тэгж ажил идэвхийлэн хайж байгаа энэ тэр гээд гадаадын англи ном дээр байдаг нэр томъёогоор битгий тийм тоо хэлж байгаарай. 

Одоо жинхэнэ ажилгүйдлийн гол цөм бол сумын төвүүд дээр байдаг. Тэнд бол хөдөлмөрийн биржид бүртгэлтэй, ажил хайж байгаа гэдэг томъёололд хамрагддагүй юм шүү дээ. Өөрөөр хэлбэл, амьдралтай жаахан ойртсон дүгнэлтүүд бид нар яримаар байгаа юм. Хууль хийж байгаа тохиолдолд. Тэр бүү хэл, ажилгүйдлийн коэффициент чинь хүртэл яг энэ томъёолол орж ирдэг шүү дээ. Ажилгүйдлийн коэффициент гэхээр эдийн засгийн идэвхтэй хүн ам, тэгээд дээр нь ажил хайж байгаа хүмүүстэйгээ нийлээд нийт хүнтэйгээ харьцуулаад гаргаад ирдэг энэ коэффициент манай хөрсөнд буухгүй. Одоо жинхэнэ тэр харин ажлын зар хайж байгаа улсуудаар гарч ирсэн 200 мянган хүн чинь жаахан дөхөж очиж байгаа хэрэг байхгүй юу. Ажилгүйчүүдийн маань хэмжээ одоо нэг жаахан бодитой судалгаа хийх нь үү дээ гэж горьдлого төрүүлж эхэлж байна. Тэрнээс наад худлаа ажилгүйдлийн коэффициент гэдэг энэ худлаа ном дээр байгаа онол чинь бол амьдрал дээр сумын төв дээр очдоггүй юм. Монгол Улсад эдийн засгийн үр дүн ард түмэнд хүрэхгүй байгаагийн гол юм нь энэ ажилгүй хэдэн айл өрхийг орлогын эх үүсвэртэй болгов гэдгээр Засаг дарга нарын ажлыг дүгнэдэггүй учраас, зүгээр ерөнхийдөө аялдан дагалдах юу гэдэг юм, тийм маягийн юмаар дэвшдэг энэ тогтолцоогоо өөрөө өөрчлөхгүйгээр энэ хөдөлмөрийн эрхлэлтийн асуудалд бид нар амжилт гаргаж чадахгүй. Тийм учраас би саяын асуусан тоог бүр баттай тоо асуумаар байна гэж бодож байна. 

Сая тэр нэг сая хүртэл төгрөгийг хүүгүй олгоно гээд хуучин хуульд байгаа юм. Тэрнийг нэг 5 сая хүртэл болгоод өсгөе гээд хуулийн төсөл өргөн барих гэж байтал хавар та нар яалаа? Манай Засгийн газар өргөн барина гээд бид нар хуулийн төслөө өргөн барихаа больсон юм. Гэтэл наана чинь хүүгүй гээл бол 2-хон сая, гэхдээ үр, бордоо, мал яалаа яалаа билээ, нэг ийм хэдэн нөхцөлүүд заагаад одоо энэ өргөн барьж байгаа төсөл дотор чинь ороод ирж байна. Яг ний нуугүй бид нар хэд гурван айл өрхийг орлогын эх үүсвэртэй жижиг, дунд бизнестэй ажлын байртай болгоё гэж байгаа бол 5 хүртэл сая төгрөгийг хүүгүй олгож байж, тэгээд энд нь жижиг, дунд бизнесийнх нь тоног төхөөрөмжийг олгохдоо хүүгүйд хамруулж байж жаахан үр дүн гаргаж магадгүй. 2 сая төгрөг бол хүүгүй олгох 2 сая төгрөгийн хэмжээ бага байна. Хугацааг нь 5 жил хүртэл болгож өгөөч ээ гэсэн энэ яагаад болохгүй байна вэ гэсэн хэдэн асуултуудыг тодруулъя. Яамны нэр өөрөө хөдөлмөрийн яам шүү дээ. Тийм учраас хөдөлмөр эрхлэлтийн гол функц чинь танай яамны гол функц байх ёстой. Заавал тийм агентлаг нэр биш. Яамны чинь нэр Нийгмийн хамгаалал, хөдөлмөрийн яам гэсэн нэртэй байгаа шүү дээ. Тийм учраас хөдөлмөрийн яам гэдэг нэрэндээ зохицсон функцтэй байх ёстой. Яам маань өөрөө. 

Д.Очирбат: Дараа нь санал хэлэх цаг байгаа. Т.Ганди сайд 

Т.Ганди: Баярлалаа. Түрүүн Одбаяр гишүүн бас ярьсан. Алтай гишүүн ярьсан. Ганбямба гишүүн ярьсан. Ер нь хөдөлмөр эрхлэлтийн төрийн бодлогыг зөв тодорхойлох асуудал тогтолцоотойгоо уялдуулсан асуудал маань болж байна уу, болохгүй байна уу гэдэг дээр бас их ярьж байна л даа. Тийм учраас энэ хөдөлмөр эрхлэлтийг дэмжих тухай зөвхөн хуулийн үзэл баримтлал төдийгүй бусад олон эрх зүйн харилцаагаар тодорхойлогдоно гэж бодож байгаа. Ер нь яагаад ингэж хөдөлмөр эрхлэлтийн зөв тогтолцоог бий болгох чармайгаад байгаа юм бэ гэхээр хөдөлмөрийн баримжаатай нийгмийн хамгаалал байх ёстой гэж ингэж үзэж байгаа. 

Өнөөдөр нэг талаар хүмүүсийг хөдөлмөрт аль болохоор оролцуулаад, түүнтэйгээ холбоод нийгмийн хамгааллынхаа хэрэгжүүлэх чиг баримтлал гэсэн үг. Ерөөсөө хөдөлмөрийн эрэлт, нийлүүлэлт хоёроо тодорхой чиглэлийн ажил хөдөлмөрт авцалдсан баталгаатай үед нь сургалтад хөрөнгө зарах үр өгөөжтэй ойлголт. Тийм учраас энэ одоо энэ яаж төрийн үйлчилгээ, Хөдөлмөр эрхлэлтийг дэмжих сан, хуваарилалт, үйл ажиллагаагаа жигдлэх вэ, хөдөлмөр, нийгмийн хамгааллын ямар нэгэн баланс юм гэж үзэхэд хөдөлмөр бол өөрөө орлогын эх үүсвэр. Нийгмийн хамгаалал нь зарлага тал. Яг энэ чиг баримжаагаар ерөөсөө төрийн үйлчилгээний тогтолцоогоо хийхгүй бол болохгүй байна гэж үзэж байгаа юм. 

Гишүүдийн шаардаж байгаа нийгмийн эрэлт бол өөрөө хөдөлмөр эрхлэлт ажлын байрыг бий болго гээд байдаг, тогтолцоо нь өөрөө бэхжиж өгдөггүй, төсвийн хөрөнгө оруулалт, чадавхи бэхжүүлэх тал дээр тодорхой шийдэл бас олгогдохгүй ингээд яваад байгаа юм. Ийм учраас энэ үзэл баримтлалын хүрээнд хөдөлмөр эрхлэлтийнхээ талын асуудлыг тэргүүлэх чиглэлээ болгож, нөгөө талаас нийгмийн хамгааллынхаа бодлогыг уялдуулан авч үзэх энэ тогтолцоо руугаа ерөөсөө явахгүй бол болохгүй байна гэж үзэж байгаа. 

Нөгөө талаас Ганбямба гишүүний хэлсэнтэй санал нэг байгаа. Ерөөсөө статистик тооцоо янз бүрийн аргачлалаар гарч байгаа. Аль аргачлал зөв сууринд нь хийгдсэн юм бэ, ямар аргачлалаар хийгдсэн юм бэ, энэ нь амьдрал дээр нийцэж байна уу, үгүй юу гэдэг дээр янз бүрийн дүгнэлтүүд байгаа. Тэгэхээр энийг эцэслэхийн тулд бид нар бас энэ өрхийн амьжиргааг орлого орлуулан тооцох аргачлалаар томъёолж бодоод, өрх ерөөсөө ажил хөдөлмөргүй байхад яаж амьдраад байна вэ, ямар орлого эх үүсвэр олж байна вэ, энэ нь амьжиргааны баталгаажих доод түвшин гээд тогтоосон энэ шугамтайгаа уялдаж байгаа юм, ерөөсөө орлогогүй буюу ядуу хэсэг гэдгээ яаж тодорхойлж байгаа юм гэдгээ гаргаж авч байгаа юм. Ганцхан Нийгмийн хамгаалал, хөдөлмөрийн яам юм уу, сайд хийгээд асуудал биш. Дэлхийн банкны бас нэлээн хөгжингүй орнуудад, хөгжиж байгаа орнуудад ажиллаж байсан томхон баг ирээд энэ судалгааг бас гаргаж, олон түүвэр судалгааны үндсэн дээр ингээд хийж байна. 

Нийтдээ 930,000 орчим хүн ядуу байна гэж ингэж үзэж байгаа. 180,000 орчим хүн одоо өрх дундаас доогуур амьдралтай байна. 180,000 орчим хүн. Дотор нь нэлээн нарийн задаргаа хийгээд аваад үзэх юм бол 180,000 өрх маань дотроо 75 хувь нь ямар нэгэн байдлаар ажил хөдөлмөр эрхэлдэг юм уу, төрийн, нийгмийн хамгааллын үйлчилгээг авч байгаа улсууд байгаа. Гэтэл яагаад ядуу байгаад байна гэхээр хөдөлмөр, цалин, хөлсний үнэлгээ, үнэлэмж доогуур, дээрээс нь халамжийн чиглэсэн бодлого маань шууд үр дүн гарахуйцаар биш, аргацаасан хэлбэрт, дархмал иймэрхүү юмнууд байгаад байгаа юм. Тийм учраас энэ дээр дүгнэлт хийгээд үндсэн дээр нь статистикаа нэгдмэл болгож байж энэ хөдөлмөр эрхлэлт, нийгмийн хамгааллынхаа бодлогыг оновчтой болгоё гэдэг энэ чиглэл рүү ажиллаж байна гэж хэлмээр байна. 

Жижиг, дунд үйлдвэрлэлийн санг Хөдөлмөр эрхлэлтийг дэмжих сантай ингэж уялдуулаад, ойлголтын бас зөрүү яваад байгаа юм. Жижиг, дунд үйлдвэрлэлийн сан маань үндсэндээ жижиг ажил олгогчийг дэмжиж байгаа ийм сан байгаа. Хоршоолсон хэлбэрээр, нөхөрлөл хэлбэрээр, ажлын байр түр болон байнгын хэлбэрээр бий болгож байдаг, одоо орлогоо нэмэгдүүлж байдаг, эдийн засгийн үр ашгийн төлөө ажиллаж байдаг ийм хэсэг. Энэ рүү чиглэсэн жижиг, дунд үйлдвэрлэлийн сан ажиллаж байгаа. Хөдөлмөр эрхлэлтийг дэмжих сан маань тухайн өрхийн амьжиргааг дэмжих юм уу, тухайн нэг хүнийг орлогожуулах, ажил мэргэжилтэй болгох, зуучлах энэ үйл ажиллагаа руу шууд чиглэсэн ийм жижиг сан юм. Ийм учраас энэ жижиг, дунд үйлдвэрлэлийн сан, нөгөө ажил олгогчийг дэмждэг, жижиг үйлдвэрлэлийг дэмждэг санг өрхийн амьжиргааны орлоготой болгодог энэ жижиг санг шууд нийцүүлж ойлгоод энэ хөдөлмөр эрхлэлтийг дэмжих сангийн үйл ажиллагааг ингээд тодорхойлох нь буруу байгаад байгаа юм. Ийм учраас Хөдөлмөр эрхлэлтийг дэмжих сан бол тодорхой хүмүүсийг орлогожуулж байдаг, ажилд зуучилж байдаг, жижиг мэргэжил эзэмшүүлж байдаг энэ утгаараа нэлээн их үр дүнгээ өгч байгаа ийм сан гэж хэлэх гээд байна. 

Н.Ганбямба: Малчин өрхийг бол бараг 100-гаас доош малтай өрх ихэнх нь байдаг шүү дээ. Тэд нар бол өргөтгөсөн нөхөн үйлдвэрлэл явуулах боломжгүй. Энгийн нөхөн үйлдвэрлэх ч боломжгүй. Бараг хоргодоод яваад байдаг. Гарсан төл нь хэрэглээндээ явсан, малаасаа цөөхөн төл аваад байдаг. Тэгэхээр наад яг өрхийн 720,000 өрх айлаа амьжиргааны баталгаажих доод түвшингээс доош орлоготой, орлогын эх үүсвэргүй тийм өрхийн судалгааг сайн гаргаж ирж байж хэлэлцүүлгээ явуулах юм бол бид нар зорилтот бүлэг маань тодорхой болно шүү. Тийм боломж байна уу л гэж. 

Д.Очирбат: Ойлгомжтой. Д.Оюунхорол гишүүн 

Д.Оюунхорол: Баярлалаа. Хөдөлмөр эрхлэлтийг дэмжих тухай хуулийг бол ер нь нийгмийн захиалгаар гаргах ёстой хуулиа гэж ойлгож байгаа. Одоогийн орж ирсэн байгаа хууль дотор байгаа манай гишүүдийн яриад байгаа саналуудыг засч аваад, ер нь Байнгын хороон дээр энэ хуулийг татаж авч байгаад засч залруулаад, нэн яаралтай гаргах ёстой хууль мөн гэж ойлгож байна. Энд хоёр, гурван зүйл дээр илүү их анхаарлаа хандуулаасай гэж Нийгмийн хамгаалал, хөдөлмөрийн яамыг хүсч байна. Өнөөдөр хувийн хэвшлийн аж ахуйн нэгжүүд, тэр тусмаа нэг топ 150 аж ахуйн нэгж сая хуралдсан. Өөрөөр хэлбэл, Монголын дотоодын нийт бүтээгдэхүүний 80 хүртэлх хувийг нийлүүлж байгаа том татвар төлөгчид, энэ хүмүүс хуралдаад ямар асуудлыг илүү их ярьдаг вэ гэвэл бид бол өнөөдөр ажлын байрыг бий болгож, хөдөлмөр эрхлэлтийг бол хамгийн ихээр дэмжиж байгаа сектор мөн. Тийм учраас бидэнд төрийн зүгээс ямар дэмжлэг туслалцаа үзүүлэх вэ? Хувийн хэвшлийн аж ахуйн нэгжүүд ажлын байр бий болгосноор өнөөдөр тэр ажилгүйдэлд тэр ядуурлыг бууруулахад тэр архидалтыг зогсооход, тэр нийгмийг гэмт хэргээс хамгаалахад үнэтэй хувь нэмэр оруулж байгаа гэж үзэж байгаа. Тэгэхээр тэр хэсэгт ямар дэмжлэг, туслалцаа үзүүлэх юм бэ гэдгийг энэ хууль нэлээн сайн шингээж, дэмжлэг үзүүлэх зүйл, заалтыг оруулж өгмөөр байна. Энэ бол нэлээн орхигдсон байна гэж. 

Өнөөдөр нийгмийн ажилгүйдэл, ажилгүйдлээс үүдэлтэйгээр ядуурал, түүнээс үүдэлтэйгээр архидалт өнөөдөр нийгмийг харх шиг хэрж байна. Өнөөдөр эрэгтэйчүүдийн 22 хувь архинд донтох өвчтэй, эмэгтэйчүүдийн 5 хувь архинд донтох өвчтэй болсон. Өөрөөр хэлбэл, нийгмийн маань суурь болсон 30 хувь ийм байдал руу орж байна. Энэ бол өнөөдөр ажилгүйдэлтэй холбоотой, энэ бол ядууралтай холбоотой, энэ бол өнөөдөр нийгэм тайван амьдрах боломж, бололцоог бас хумиж байна гэсэн үг. Тийм учраас энэ хуулийг яаралтай гаргах ёстой гэж үзэж байгаа үндэслэл нь энэ юм.

Дараагийн хэлэх зүйл бол өнөөдөр хөдөө, орон нутагт явж байхад Ганбямба гишүүн сая ярьж байна. Ер нь ажилгүй хүмүүсийн тоо бол хавтгай, очоод бүртгүүлнэ гэдэг тэр мэдээллээ ч зарим нь мэдэхгүй яваа. Өнөөдөр бол мэдээлэлтэй хүн, мэдээлэлгүй хүн хоёрын хоорондох амьдралын зөрүү бол асар их явж байгаа. Энэ бол үнэн. Тийм учраас өнөөдөр үнэлгээгүй хөдөлмөр эрхэлж байгаа хөдөөгийн малчдын хөдөлмөрийг урамшуулах чиглэлээр бол би тодорхой заалт энд бол бас орж ирэх гэж байна гэж хараад бас олзуурхаж байна. Өнөөдөр хамтаараа, өөрөөр хэлбэл, малчдын баг, хоршоо байгуулаад хамтран ажиллаж байгаа хүмүүс 10 сая төгрөгийн хүртэлх дэмжлэг, урамшуулал, зээл олгоё гэж би хуулийн төсөлд орсон гэж ойлгож байна. Тэгэхээр энэ бол их зөв юм. Өнөөдөх хүмүүс дан дангаараа жалгын мухарт, уулын мухарт амьдраад нь өвлийн зуд, ган гачигт эрсдэлтэй байна гэж үзэж байгаа учраас хүмүүс бас хөдөлмөрөө хоршиж хамтарч ажиллах ийм уур амьсгал эргээд нийгэмд зөв төлөвшиж, бий болж байгаа гэж үзэж байгаа. Тийм учраас энийг харин илүү их дэмжлэг туслалцаа үзүүлж, газар тариалан эрхлэхэд нь ганц трактор аваад өгдөг, та бүхэн нийлээд энэ бизнесээ аятайхан хийгээрэй гээд ингээд дэмждэг тийм дэмжлэгүүдийг малчид иргэд хүсч байгаа юм. Тийм учраас энэ чиглэлийн дэмжлэг туслалцааг нь үзүүлэхэд илүү боломжийг бий болгож өгөх нь зөв юм. 

Тэгээд энд яах вэ, Байнгын хороон дээр хэрэв татаж аваад явах юм бол бодлогоо зөв тодорхойлж, ажилгүй иргэдийн тоог цөөлөхийн тулд л бидний энэ хууль гарах ёстой гэж ойлгож байгаа. Энэ хуулийн үндсэн зорилго.

Д.Очирбат: Д.Оюунхорол гишүүн ээ, асуултаа. 

Д.Оюунхорол: Би асуултаа цуг асуугаад явж байгаа шүү. Ингээд дараагийн нэг асуулт бол хөдөлмөрийн онлайн биржийг ер нь ажиллуулах хэрэгтэй юм байна. Ингэхийн тулд хайлтын нэгдсэн системийг хамт бий болгох ёстой. Өнөөдөр манай Монгол бол ер нь хайлтын нэгдсэн систем онлайнаар бол байхгүй, ер нь хэрэглэж бид нар ч чадахгүй байгаа шүү дээ. Монгол Улсад хаана, ямар сайн эмнэлэг байдаг юм, тэрийг ороод хайгаад олоод, тэр эмнэлгийн тийм эмч зүрхний мэс заслаар сайн, тийм эмч толгойг сайн үздэг гээд бид нар ч хайгаад өнөөдөр олж чадахгүй байна. Тийм учраас магадгүй энэ хөдөлмөрийн онлайн биржийг ажиллуулаад ирэхээр хайлтынхаа системийг давхар авч явах юм бол магадгүй өнөөдөр нэг хэсэг нь тэр компьютерийн ард суугаад бас харьцаж чаддаг болж байна. Тийм учраас энийг бас нэг давхар бодсон ийм арга хэмжээг хийх боломж байгаа юу гэж. 

Дараа нь намайг цагаар бас хавчаад байгаа юм шиг байна аа. 

Д.Очирбат: Тодорхой, товч. Дараа нь саналаа хэлэх цаг гарна. 

Д.Оюунхорол: Тэгээд ажилгүй байгаа. Би дараа нь саналаа ярихгүй байя. Саналаа хамт ярья. Шалтгааныг тодруулах, ер нь энэ ажилгүйдэл байгаа шалтгааныг тодруулах тэр үндэслэлүүдээ бид нар нэлээн сайн гаргаж ирэх шаардлага байгаад байгаа юм. Юунаас болоод гэдгээ. Тэгээд энэ зүйлүүдийг бид нар зөв гаргачих юм бол энэ хууль хэрэгтэй. Хамгийн гол нь тэр том татвар төлөгчид бизнес эрхлэгчдийн хэлээд байгаа нэг үндсэн ажил олгогчдын яриад байгаа гол санал бол биднийг 200 хүнийг ажлын байраар хангасны төлөө төр бидэнд ямар ч дэмжлэг үзүүлэхгүй байна. Төрийн албан хаагчийн нэг хүүхдийг болохоор төрөөс дааж сургаж болдог юм байна. Гэтэл бид нар жилдээ 20, 30 тэрбум төгрөгийг татварт өгсөн байхад манай ажиллагсдыг урамшуулаад ганц хүнийг дэмжиж байрны орон сууцны хөнгөлөлттэй зээлд хамруулахгүй байна шүү дээ гээд яриад сууж байна шүү дээ. 

Тэгэхээр энэ хоёрын хооронд тэмээ, ямаа шиг ийм зөрүү яваад байгаа учраас тэр хүмүүс чинь бас гомдол нэхээд байна. Тийм учраас энийг бол анхааралдаа онцгой аваад, бодлогодоо шингээж өгөөд энэ хуулийг гаргах юм бол магадгүй хөдөлмөр эрхлэлтийг дэмжсэн сайн хууль болно. Өнөөдөр нэг 200 хүнийг ажлын байраар хангаж байгаа аж ахуйн нэгж гэдэг бол Монголын төрийн ачаанаас бол том ачааг үүрэлцэж яваа том хөрөнгө оруулалт хийж байгаа хүмүүс шүү дээ. Тийм учраас энэ чиглэлээр нь илүү анхаарлаа хандуулаасай. Арай бага адлаасай гэж хэлэх гээд байгаа юм л даа. Ийм л дэмжлэг үзүүлбэл тэр хүмүүс бол мөнгө нэхэхгүй гэж байна. Ядаж манай ажиллагсад хүртэл сэтгэл санааны хувьд дэм тус болно гэж үзэж байгаа юм байна лээ. Тийм учраас энэ мэтийн зүйлүүдийг анхааралдаа илүү хандуулаасай гэж хүсч байна. 

Д.Очирбат: Баярлалаа. Саналтайгаа цуг хэлэх шиг боллоо. Одоо хуулийн төсөлтэй холбогдуулан санал хэлэх гишүүдийн нэрийг авъя. З.Алтай, П.Алтангэрэл, А.Тлейхан, Д.Одбаяр, Д.Дондог, Д.Оюунхорол гишүүнээр саналаа тасалъя. 

З.Алтай: Товчхон хэлье. Ер нь хууль бол гарах зайлшгүй шаардлагатай нь ойлгомжтой л доо. Гэхдээ ингэж яаран гоомой дутуу юм хийж гарсны гай чинь эргээд нөгөө 76 мангуу гэдэг хамаг муу нэрийг нь бид нар авдаг шүү дээ. Тэгэхээр энийгээ энэ хуулийг эргэж буцаамаар байна гэдэг саналтай байна. Тэр үйлдвэрчинтэйгээ яриач ээ. Ажил олгогчтойгоо гурвалжин дөрвөлжин сайхан цай ууж байгаад, зуу татаж байгаад сайхан ний нуугүй л ярь л даа. Юуг нь оруулах гээд байгаа юм? Юу нь үнэхээр болохгүй байгаа юм? “Ба”, “бэ”-гүй болохгүй бол гудамжинд гараад нэг нэгнээ үгүйсгээд, тэгвэл ёстой босно жагсана гээд ингээд байвал энэ чинь их онцгүй байна шүү дээ. Энэ чинь. Тэгээд энэ хоёр намаасаа ажлын хэсэг гаргаад хүмүүсээ оруул л даа. Хамтарсан Засгийн газар байж, нэг юм оруулж ирчихээд, тэгээд нөгөөгийнхөө эсрэг энийг бол ерөөсөө буцаана уу, хамгийн муу хууль гээд ингээд мэдэгдэл хийгээд чулуудаад байж болохгүй шүү дээ. Ингээд нэг яаралгүйгээр, гэхдээ бас яараад, ингээд гаргаад ирвэл их сайн байна. 

Дээр нь нэмээд Оюунхорол гишүүний хэлдгийг бол их сайн хэлмээр байна. Үнэхээр энэ бизнесийн хэдэн улс чинь энэ татвар мөнгийг чинь бий болгож байгаа шүү дээ. Төрөөс ямар ч дэмжлэг байхгүй. Хүүхэд нь сургуульд сурдаггүй. Байранд ч ордоггүй. Хаанаас нь төрсөн, хэн бэ гэх ч үнэхээр гомдолтой байгаа шүү дээ. Тэгээд хөрөнгө мөнгийг нь тэд бий болгоод байдаг. Хувааж цохохыг нь бол энд төрийн ажилтнууд гөвөөд байдаг. Ийм байж болохгүй шүү дээ. Тэгэхээр тэднийгээ өхөөрдсөн дэмжсэн янз бүрийн юмнууд хийж болмоор байна шүү дээ. Тэгвэл урамтай шүү дээ. Ажил хийж байгаа хүн ч гэсэн. Тэр талын юм бол энэ дээр их бага байна гэж хэлэх гээд байна л даа. Тэгээд сүүлд нь би Ганди сайдын яаманд байдаг Хөдөлмөр эрхлэлтийг дэмжих сангийн 20 тэрбумыг ерөөсөө ойлгохгүй байгаа юм. Энэ нэг их тийм нуугдмал мөнгө ингэж яваад байдаг байхгүй юу. Нэг их ил тод гардаггүй, олон түмэнд мэдээлэгддэггүй, тендер элдэв юм явдаг ч юм уу, үгүй ч юм уу, чимээгүйхэн их олон жил явж ирсэн нууцгай мөнгө. Энэ их “гоё” мөнгө байгаа байхгүй юу. Ямар нэгэн барьцаа байхгүй. Зээл авахад. Ямар нэгэн хатуу банкны зээл шиг нөхцөлүүд байхгүй. Зүгээр л авдаг. Эргэн төлөгдөх нөхцөл бол бараг байхгүй дээ. Тэгээд хамгийн гоё нь тэр нөхдүүдийн авсан зээлийн хүүг нь татвар төлөгчид төлдөг, “жа”-тай байгаа биз? Ийм аймаар ”гоё амттай” мөнгө тэнд ингээд 20 тэрбум төгрөг олон жил явсан. Би таниас гуйх гээд байгаа юм. Болж өгвөл манай энэ 76 гишүүд наад зээлэндээ хамруулаач ээ гэж. Бид бас наадахаас чинь үмхмээр байна шүү дээ. Наад сэтгүүлч нарт бас өг л дөө. Хэдүүлээ энэ дээр булагная. Ийм гоё мөнгө тэнд нуугдаад байхад чинь яагаад наад мөнгө чинь тэр жижиг, дунд үйлдвэрлэлийг дэмжих сан гээд хөтөлбөр гээд 30-хан тэрбум төгрөг тэнд яваад бизнес хийх гэж байгаа хүмүүс алалцаад үзээд байна. Хөөрхий. Баахан юмаараа барьцаа тавиад, хүүгээ төлөөд ингээд явж байдаг. Энд болохоор 20 тэрбум, түүнтэй бараг адилтгах хэмжээний мөнгө ийм хөнгөлөлттэй нөхцөлөөр ямар нэгэн барьцаа юм байхгүйгээр олон жил нуугдаад байгаагийн учрыг ерөөсөө олохгүй байна. Өгч болдоггүй юм уу даа? Найз нар аа, тэрийгээ. 50 тэрбум төгрөг болог л доо. Тэр дээр шударгаар тэгээд тендер энэ тэр гээд явж байг л дээ. Би таниас гуйж байна. Манай 76 дээр нэмээд энд байгаа хэдэн сэтгүүлчдээр хаагаад наад мөнгөнөөс чинь авъя л даа. Аймаар гоё, тийм ээ? Ийм л юм хэлье. 

Д.Очирбат: Баярлалаа. Д.Оюунхорол

Д.Оюунхорол: Баярлалаа. Би бол хуулийн төслийг хэлэлцэх нь зүйтэй. Одоо буцаах юм бол ахиад 2, 3 сар болно. Энэ бол цаг алдана. Тийм учраас Байнгын хороон дээр татаж аваад ажлын хэсэг байгуулаад, тэгээд АН, МАХН-ын хамтарсан бүлгийн ажлын хэсэг ч байгуулъя. Тэгээд энэ хууль дээр гардаж нэлээн сайн оръё. Тэгээд алдаа, оноог нь засаад хуулийг бол гаргах нь зүйтэй гэж үзэж дэмжиж байна. Гаргая гэж. Энэ бодлогын бичиг баримт дотроо Ганди сайд аа, нэг юмыг оруулж өгөөч ээ. 45-аас дээш насны хүмүүсийг яагаад ажилд авдаггүй юм бэ? энэ сонин хэвлэлээр явж байгаа зар, янз бүрийн юман дотор чинь дандаа нөгөө гоё сайхан, 18, 25 настай, туранхай зэгзгэр гоё гээд ийм юм бичээд байна шүү дээ. Тэгэхээр энэ чинь цаана нь юу яваад байна гэхээр нөгөө л нэг 45-60 насны хооронд тэтгэврээ тогтоолгож чадаагүй, ажилгүй өнөөдрийг хүрсэн хүмүүс чинь бас ар гэр, амьдралаа тэжээхэд хүнд байна. Тийм учраас энэ 45-аас дээш насны хүмүүсийг ажил хөдөлмөр эрхлэлтийг дэмжих чиглэлээр тусгай заалт оруулаад ийм хүмүүсийг ажилд авсан аж ахуйн нэгжийг урамшуулдаг тийм хэлбэрийг бий болгох чиглэлээр тодорхой саналыг оруулаач ээ гэсэн ийм бүр чухал нэг саналыг оруулмаар байна. Хөөрхий юу гэдэг юм, насны амьдралын шаардлагаар 45 хүрээд, ер нь энэ нийгэмд гологдох гээд байна шүү дээ. Аягүй бол эр нөхөртөө гологдоно. Ажлын байранд гологдоно. Тэр хүмүүст гологдохгүй юм алга болчих гээд байна. Тийм учраас энэ асуудал илүү анхаарлаа хандуулж өгөөч ээ. Тэгээд ер нь манай Байнгын хорооны гишүүд хүлээж аваад, хэдүүлээ хамтраад ажиллая. Тэгээд АН-ын бүлэг буцаая гэсэн санал гаргасан гэсэн. Манай Алтангэрэл гишүүн энд сууж байна. Батбаяр гишүүн сууж байна. Хэдүүлээ энэ ажилгүйдлийн эсрэг бид нар зогсъё гэж бодож байгаа бол хуулийг нь хамтран гаргаад энэ асуудалд гардан оръё гэж бодож уриалж байна. Баярлалаа. 

П.Алтангэрэл: АН-ын бүлэг энэ хуулийн төслийг намын бүлгийн хурлаараа их нухацтай хэлэлцсэн юм. Ингэж хэлэлцээд энэ хуулийн төслийг ер нь төсөл санаачлагчид буцаах нь зүйтэй гэж үзээд, санал, дүгнэлтээ Байнгын хорооны даргад бол хүргүүлсэн. Тэгээд үүний үндэслэл нь юу гэхээр ер нь хуулийн төслийг төсөл санаачлагчид буцаана гэдэг хуулийг батлахгүй гэдэг үг биш шүү дээ. Энэ бол нийгмийн эрэлт, захиалга болсон хууль учраас маш сайн боловсруулж, их чамбай хууль гаргах ёстой. Хуулийг бол Засгийн газар өөрөө оруулж ирж байгаа учраас бүхэл бүтэн энэ асуудлыг хариуцсан яам байхад энэ гишүүдийн саналыг тусгаад, дахиад боловсруулаад ороод ир л дээ. Их Хурлын гишүүдэд чинь хийх ажил их байна шүү дээ. Нэг хуулийн төсөл оруулаад ирэнгүүт нь болохгүй байна, гэхдээ яах вэ, ажлын хэсэг гаргаад нухъя гээд ингээд баахан цаг алдаад суудаг. Тэр Нийгмийн хамгаалал, хөдөлмөрийн яам гээд бүхэл бүтэн яам байж байхад дахиад энэ дээрээ гишүүдийн саналыг аваад, бүлгүүдийн саналыг аваад, дахиад суух ёстой байхгүй юу. Тийм учраас энэ хуулийн төслийг буцаая гэсэн саналыг гаргаад, хоёр, гурван үндэслэлээр дүгнэлтээ бичээд хүргүүлсэн. Ер нь энэ хуулийн гол үзэл санаа болохгүй байна гэж АН-ын бүлэг үзсэн юм. Ерөөсөө ард түмэн юу хүсээд байна гэхээр түрүүн гишүүд хэлсэн шүү дээ. Ажилтай болгоод өгөөч ээ гэж байгаа. Тойргоор яваад хүмүүстэй уулзаж байхад хүмүүсийн сэтгэхүйд бол их өөрчлөлт орсон байна шүү дээ. Халамжлаад өгөөч, сул мөнгө өгөөч гэхээсээ илүү биднийг боловсролтой болгоод өгөөч, ажилтай болгоод өгөөч ээ гэсэн ийм л хүсэлтийг тавьж байгаа юм. Тэгэхээр энэ ард түмний энэ хүсэлтийг энэ хууль гарснаараа биелүүлж чадаж байна уу, үгүй юу гээд хэлэлцээд үзэхээр зэрэг чадахгүй байгаа юм. Тийм учраас хуулийг буцаах зайлшгүй шаардлага байгаа юм. Тэгээд энэ хуулийг хуучин хуультай нь, бусад хуультай нь нарийвчлан судлаад үзэхээр зэрэг ерөөсөө хөдөлмөр эрхлэлтийг дэмжих биш, хөдөлмөр эрхлүүлж байгаа, хөдөлмөрийн байр бий болгож байгаа хүмүүсийг дэмжих биш, харин буцаад халамж руугаа явсан ийм үзэл санаа, ийм заалтууд энэ хууль дотор их бий. Тэгээд тэр халамжийн юмнуудыг нь тэр халамж руу салгах хэрэгтэй. Тэр зорилтот бүлэг гэдгийг энэ хуульд тодорхойлж оруулж ирээд байх шаардлага байхгүй шүү дээ. Тэр чинь Нийгмийн халамжийн хууль дээрээ тэртээ тэргүй явж байгаа. Тийм учраас энэ хуулийг бол Хөдөлмөр эрхлэлтийг дэмжих биш, харин ажилгүйдлийг урамшуулсан, өөгшүүлсэн ийм хуулийн төсөл болсон байна гэж үзсэн юм. 

Нөгөө талаар би зүгээр нэг зүйлийг хэлэхэд энэ Нийгмийн хамгаалал, хөдөлмөрийн яам бол одоо тэр нийгмийн хамгаалал, халамжийн яамаа болиод энэ хөдөлмөрийн яам болмоор байна. Жинхэнэ хөдөлмөрийн яам болмоор байна шүү дээ. Нийгмийн хамгаалал, хөдөлмөрийн яам гэдэг нэртэй, тэгсэн мөртлөө нийгмийн хамгаалал, халамжийн ажлаа хийгээд байдаг болохоос хөдөлмөрийн ажлаа хийдэггүй, тэгээд хөдөлмөрийн асуудал яриад гараад ирэхээр зэрэг дахиад нэг баахан хөтөлбөр боловсруулна, сан байгуулна, хөдөлмөр эрхлэлтийн төв байгууллага байгуулна, агентлаг байгуулна гээд баахан зардал мөнгө гаргасан, тэрийгээ тооцоогүй юм хууль дотроо суулгаад оруулж ирдэг. Энийгээ ийм байдлуудыг хүртэл цэгцлэх хэрэг, шаардлага бол байна. Ингээд энэ хуулийн төслийг ер нь төсөл санаачлагчид нь буцаагаад, хугацаатай үүрэг өгөөд дахиад оруулж ирвэл яасан юм бэ гэсэн ийм бодол байгаа. Манай намын санал, дүгнэлт ч гэсэн ийм байгаа. 

Д.Очирбат: Намын ирсэн санал, дүгнэлтийг санал хураахаас өмнө танилцуулна. Бүлгийн. Танилцуулна. Танилцуулж байгаад санал хураана. Дараа нь би танилцуулна. А.Тлейхан гишүүн 

А.Тлейхан: Баярлалаа. Түрүүн гол асуух явцдаа санаа оноогоо хэлсэн юм. Өнгөрсөн хавар Нийгмийн бодлого, боловсрол, соёл, шинжлэх ухааны байнгын хорооноос ажлын хэсэг гарч, хөдөлмөр эрхлэлтийн талаар тодорхой дүгнэлт гаргасан. Энэ дээр Алтангэрэл гишүүн бид хоёр голлож ажилласан. Энэ өгсөн чиглэл, Байнгын хорооноос өгсөн чиглэл, гол юмнууд нь хуулийн үзэл баримтлалд орсон байна. Зарим нэг зүйлүүд үлдсэн гэдгийг түрүүн хэлсэн. Нэгэнт өнөөдөр манай Монголын нийгмийн хамгийн тулгамдсан асуудал ажилгүйдэл байгаа. Энэ асуудлыг шийдэх гэж Засгийн газар чармайж тодорхой бодлогын чанартай бичиг баримт оруулж ирж байгаа ийм нөхцөлд энийг бид цааш нь хэлэлцэж, сайжруулж, тэр санал хэлээд байгаа бүлгийн саналууд, үйлдвэрчний эвлэлийн байгууллагын санал, ажил олгогч эздийн санал, хувь хүмүүсийн санал, гишүүдийн саналыг нь бүгдийг нь тал талаас нь судлуулж, нэг байр суурьтай болж нэгдсэн ойлголттой цаашид энэ тулгамдсан асуудлыг шийдвэрлэх чадал чадвартай ийм эрх зүйн орчин бүрдэх ёстой гэж үзэж байгаа юм. Түрүүн тодруулж хэлбэл өнөөдөр манай улсад байгаа ажилгүйчүүдийн мэдээ, мэдээллийг тодорхой болгох, энэ бодлогын сүлжээг нь бий болгох, нөгөө талдаа шинээр ажлын байр бий болгосон тэр ажил олгогчид, хувийн хэвшлийнхэндээ өгөх урамшуулал, хөнгөлөлт юу байдаг юм, тэр бүгдийг нь тодорхой болгох, зорилтот бүлгийн ажлаар хангах талаар илүү анхаарах гэдэг юм уу ийм олон саналуудыг тусгаж энэ хууль чамбайрах ёстой гэж бодож байгаа юм. 

Эцэст нь хэлэхэд энэ хуулийг нэгэнт Байнгын хороон дээр Их Хуралд орж ирсэн учраас одоо бид нар Засгийн газар руугаа тэгээч ээ, энийг оруулаач ээ гэж ярихаас илүү энд ажлын хэсэг байгуулаад, маш тодорхой саналуудыг нэгтгээд эндээ оруулж энэ хуулийг сайн гаргах ёстой гэж бодож байгаа юм. Тийм учраас ямар саналтай байна гэхээр энэ хуулийн хэлэлцэх эсэхийг дэмжиж байна. Энэ хуулийг хэлэлцье. Байнгын хороон дээр ажлын хэсэг байгуулж, төвлөрүүлж, бүх төлөөллийг оруулж энэ хуулийг цааш нь гаргая гэсэн ийм саналтай байна. Яагаад гэвэл энэ нийгмийн хүсэн хүлээж байгаа өнөөдрийн хамгийн хүсч байгаа ганцхан зүйл бол намайг ажлын байртай болгож өгөөч ээ гэж хүн болгон хүсч байгаа учраас энэ нийгмийн захиалга, энэ хүсэн хүлээж байгаа асуудлыг шийдэж өгөх ёстой. Энэ дээр буцаагаад янз бүрээр хойш тавиад байх асуудал байхгүй. Энэ чинь нийгэм хүлээж байгаа учраас бүгдээрээ хамтран ажиллаж тал талаасаа энэ асуудлыг шийдвэрлэе гэсэн саналтай байна. 

Д.Арвин: Баярлалаа. Д.Одбаяр гишүүн, тэгээд Д.Дондог гишүүн 

Д.Одбаяр: Ажлын байрыг янз бүрээр ойлгоод байгаа юм, бас. Ажилтай болгож өгөөч ээ гэж санал гаргахдаа нэг хэсэг иргэд маань болохоор тэр төрийн байгууллагад төрийн албанд орохыгоо тэгж ойлгодог, нөгөө хэсэг маань яах вэ, зүгээр нэг өглөө 09.00 цагт очдог, тэгээд 11.00, 12.00 гэж байгаад үдэлчихээд, тэгээд үдээс хойш нэг байж байгаад хамгийн гол нь үүнийхээ төлөө цалин авах ийм ойлголт байдаг. Нөгөө хэсэг нь болохоор мэргэжлээрээ ажиллая гэхээр ингээд гологдоод байна. Нас, хүйс заагаад байна гээд яриад байдаг. Тэгэхээр хөдөлмөр эрхлэлтийн асуудлыг бид нар их цогцоор нь авч үзэх хэрэгтэй болж байгаа юм. 

Нэг томоохон аж ахуйн нэгжийн даргатай санал солилцож ярьж үзэж байгаа юм. Яагаад 45-аас дээш насны улсуудыг та нар ажилд авах дургүй байдаг юм бэ гэж. Маш сонин хариулт хэлж байгаа байхгүй юу. Өөрөөр хэлбэл, манай хуулийн одоо зохицуулалт ийм болоод байгаа юм. Хөдөлмөрийн хуулийн дагуу ажлын 15 хоног жилд нэг удаа амрах эрхтэй, гэтэл 45-аас дээш насны улсуудыг ажилд авахаар баахан хоногууд нь нэмэгдсээр байгаад бараг 2 сар амардаг. Тэгэхээр чинь бид яаж ажилд авах юм бэ гэж байгаа. Арай бага залуучууд нь болохоор ажилласан жил нь бага учраас бүтээмж нь их өндөр байдаг гэх мэт яг амьдралтай юмнууд гараад байдаг юм байна лээ. Тэгээд энийг бүгдийг нь цогцоор нь авч үзэх юм хэрэгтэй болж байгаа юм. Тийм хэрэгтэй болж байгаа. Яах вэ, хөдөлмөр эрхлэлтийг дэмжих тухай, би бол энийг Хөдөлмөр эрхлэлтийн тухай хууль нэртэй байх юм болов уу тэгж бодож байгаа. Энэ хуулийг хэлэлцэх байх. Гэхдээ ажлын хэсэг маань байгуулагдаж таарна. Мөн нэлээн өөрчлөлтүүдийг хийх байх даа. Өм цөм засваруудыг хийх хэрэг гарах юм шиг харагдаад байгаа юм. Энэ дээр сая бид нар асуулт асуухдаа голдуу яам руу асуулт асуулаа. Тэр үйлдвэрчний байгууллага, ажил олгогчдын холбооны нөхдүүд эд нар ирсэн юм байна шүү дээ. Эд нар маань энэ хуулийн төслийг яаж үзэж байгаа юм гэдэг нь харамсалтай нь энэ яриан дээр гарсангүй. Тэгэхээр ажлын хэсэг дээр бүгдийг нь нийлүүлж сайн, ултай суурьтай, гэхдээ цаг алдмааргүй байгаа юм. Хэрэв энэ хуулийн төслийг энэ 2011 төсөв батлагдахаас өмнө ярьж шийднэ гэвэл төсөвтэй уялдах юмнууд нь нэлээн гарч ирэх гэж байна. Хойшлуулах юм бол энэ маань бас хойшлоод он гараад алга болно л доо. Тийм учраас ямар ч байсан хэлэлцье. Гэхдээ их богино хугацаанд цагийн нягтралтай ажиллаж байж энэ ажлыг ард нь гарахгүй бол болохгүй нь ээ гэсэн ийм санаа байна. 

Хууль дээр нэг шинээр орох зайлшгүй шаардлагатай зүйл энэ ажилтай байх, хөдөлмөртэй байх, энэ нь одоо юу гэсэн үг юм бэ гэдэг нийгмийн нэг тодорхой ойлголтыг хүмүүст төрүүлмээр байгаа юм даа. Тэгэхгүй бол буруу ойлголтууд яваад байгаа юм. Үнэхээр сургалтандаа тэнцээд ингээд сургалтаа хийгээд мэргэжилтэй болсон улсуудыг ажилтай болгоё гэвэл ажлын байр бол хангалттай байгаа юм. Зарлаад л байгаа. Гэтэл өөр өөрсдөд нь шалтгаалсан дүрэм, журмаа зөрчдөг ийм зүйлүүд харагддаг юм билээ л дээ. Зөвхөн мэргэжилтэй болохоос гадна ажлын байран дээр ажиллах тэр дэг журам, зарчим журмыг сайн ойлгуулж танилцуулах энэ чиглэлийн сургалтууд ч хэрэгтэй болж байгаа юм. Одоо ажиллаж байгаа хүмүүсийг сургалт ч энд хамаатай болж байгаа юм. Би бол гол зүйлийг нь сургалт талдаа мэргэжлийн хувьд дахин бэлтгэх, тэгээд тэр ажил олгогчдын шаардлагыг хангах хэмжээнд хүрч ажиллаж чадах энэ талын бэлтгэл их чухал юм байна гэдэг дээр илүү анхаарал тавиад байгаа юм. Ажил олгогчдын зүгээс бол дэмжих зүйл гарна. Гарна. Тэрийг бол их цогцоор нь авч үзэх ёстой. Сая 45-аас дээш насны хувьд тэгж ярилаа. Гэтэл өнөөдөр одоо цалинг 30 хувиар нэмэгдүүллээ гэнгүүт одоо бид чинь яадаг билээ гээд унаж байх жишээтэй. Тэгэхээр бүр их цогцоор нь авч үзэхгүй бол одоо энэ цалин 30 хувиар нэмсэний дараа аж ахуйн нэгжүүд, байгууллагууд лав мэдэхгүй ээ, ирэх хавар болтол олон хүнийг ажилд авахгүй дээ. Жаахан илүү гарсан юмаа тэр цалингийнхаа нэмэгдэлд өгөөд, аягүй бол зарим аж ахуйн нэгжүүд цомхотгол хийнэ. Яагаад гэвэл төрөөс гарсан шийдвэрт уялдуулж, чирэгдэж цалин хөлсөө нэмнэ гэдэг нь тухайн аж ахуйн нэгжийн орлого багасна гэсэн үг. Ийм ийм бодлогын их том цогц асуудлыг нь авч үзэхгүй бол зөвхөн ийм хууль гараад бүх юм болно гэвэл хэцүү. Ингээд одоо аль аль талдаа бодмоор зүйлүүд гарч ирээд байгаа юм. Тэгэхээр энэ хуулийг хэлэлцэх үедээ энэ том асуудлуудыг бүгдийг нь авч үзэхийг бодоосой билээ гэсэн ийм саналтай байна даа. 

Д.Дондог: Баярлалаа. Тэгэхээр энэ Хөдөлмөр эрхлэлтийг дэмжих тухай хуулийг хэлэлцэх нь зүйтэй гэж бодож байна. Хүн болгон сая санаануудаа хэллээ. Ерөөсөө энэ хуулийн хөдөлмөр эрхлэлтийг зохицуулсан хууль сайн хууль гарвал нийгэмд ихээхэн ач холбогдолтой гэж бодож байгаа. Яагаад гэвэл хүн хөдөлмөр эрхэлснээр манай нийгэмд тулгараад шийдэж чадахгүй байгаа нэлээн асуудал шийдэгдэнэ л дээ. Тухайлбал, энэ яам халамжийн яам гээд нэрлэгдэж байна. Энэ асуудал багасна. Мөн ядуурлын асуудал багасна. Дээрээс нь хэрэг зөрчил, архидалт энэ тэр гээд сөрөг үр дагавар гардаг юмнууд бүгд энийг дагаж өөрчлөгдөнө шүү дээ. Эхлээд ажилтай болбол дараа нь олон түмэнд ч гэсэн бид нар бас шаардаж шахаж явж байхад маш хэрэгтэй болно гэж бодож байгаа. Нэгд. 

Хоёрт, Нийгмийн хамгаалал, хөдөлмөрийн яамны чиглэлээр маш олон хууль орж ирж байгаа юм. Халамжийн хууль ороод ирсэн байгаа. Үүний дараа Нийгмийн даатгалын хууль орж ирнэ. Хөдөлмөрийн хууль орж ирнэ. Нийгмийн даатгалын сангаас олгох ажилгүйдлийн тэтгэмжийн хууль ч бас орох юм байна. Тэгээд энэ хууль байна. Үүнээс гадна нөгөө Гадаадад ажиллах болон дотоодод ажиллах хүчний тухай хууль гээд их олон хууль байгаа учраас энэ хуулиудыг нь даруй даруйхан хэлэлцэхгүй бол нэг хууль нэг чуулган дамжсаар болтол багтахгүй болоод байгаа юм. Тийм учраас би бол энэ хуулийг тийм агуулгаар нь хэлэлцэх нь зүйтэй гэж бодож байгаа. Учир дутагдалтай юм байгааг бол үгүйсгэхгүй. Нэг бол явц дунд ажлын хэсэг байгуулж байгаад тэгээд өмнөх хуулиудтай ажилласан шигээ оруулах ёстой юмнуудаа дорвитойхон оруулаад ингээд явах юмсан гэж бодож байгаа. Энэ дээр одоо гишүүд онцолж хэлээд байгаа сургалтын юмыг бол зүгээр нэг чанар сайжруулахтай холбоотой юм хэлээд байгаа юм биш л дээ. Энэ яамны нэр дээр уг нь сургалтын төв байгаад, тэгээд энэ хууль ажил олгогчдын зүгээс энэ сургалтын төв дээр бас техник, тоног төхөөрөмжөө нийлүүлдэг, хамтарч ажилладаг ийм заалтууд нэмээд өгчихвөл тэгээд аль салбарт нь хүн бэлтгэх боломжтой юм болов уу гэж бодоод байгаа юм хэлэх байна. 

Мэдээж хэрэг үйлдвэрчний байгууллага, ажил олгогч эздийн холбоо урьд нь ажлын хэсэгт ороод ажиллаж байгаа гэсэн. Дээрээс нь дахиад саналууд ирэх байх. Тэрнийг нь харгалзаж үзье. Тэгээд аль алиныг нь ярилцаж үзэж байгаад бололцоотой юмнуудаа дэмжээд гаргавал зүйтэй юм уу гэж. Яамны ерөнхий бүтцэд би энэ асуудал бол зонхилох байр суурь эзэлдэг байгаасай гэж бодож байгаа юм. Аливаа хавсарсан бүтэцтэй байх бол эхний нэр томъёогоор орж байгаад явж байгаа юм уу, голлож үүргээ гүйцэтгэж байгаа функцээ илүү аваад, нөгөөхөө орхидог. Тухайлбал, юу гэдэг юм, Боловсрол, соёл, шинжлэх ухааны яам дээр бид нар шинжлэх ухаан талдаа бид нар мөнгө бага орхиод тавиад орхигдуулаад байна гээд ярьдаг. Соёлоо орхиод байна гээд ярьдаг. Үүнтэй адилхан халамж, үйлчилгээний газрыг бол аягүй бол хөдөлмөрийн юм харьцангуй орхигдоод байж магадгүй байгаа юм. Тэр утгаараа бол агентлаг юм нь байвал зүгээр юм уу гэж дотроо бодож явдаг юм. Тухайн хуулийг хэлэлцэх явцад нэг тийш нь шийдэж болох байх гэж бодож байна. 

Бусад асуудал нь ялгаа байхгүй. Нэгэнтээ шинэчилсэн найруулга гэж орж ирж байгаа учраас бололцоотой асуудлыг ер нь ямар нэгэн асуудлыг тусгах бүрэн боломжтой гэж үзэж байгаа юм. Тийм учраас цааш нь хэлэлцээд явъя гэдэг байр суурин дээр байна. 

Д.Арвин: Би саналаа хэлье гэж бодож байна. Тэгэхээр энэ хуулийг бол хэлэлцээд гарах нь зүйтэй гэсэн ийм саналтай байна. Хэлэлцэх явцдаа энийг маш чанартай, зөв гарах асуудал бол манай Байнгын хороо, УИХ-ын бодлого байх аа гэж би бодож байна. Ер нь өнөөдөр гишүүдийнхээ асуулт, саналуудыг сонслоо. Ер нь бид нэг зүйлийг орхигдуулаад байгаа юм байна л даа. Яагаад гэвэл ер нь манайх МУ-д Монгол хүний хөдөлмөрийг эрхлэх тийм бодлого гарах ёстой юм болов уу гэж бодоод байна. Өнөөдрийн яриагаар бол яг юуг хөдөлмөр эрхлүүлнэ, Монголын ард түмнийг ямар ажил хийлгэнэ гэдэг ийм бодлого ерөөсөө гарч өгөхгүй байна шүү дээ. Сая хариултаас сонсоход бол нийтийн хамарсан ажил гэж яриад байх шиг, эсхүл хувийн хэвшлүүд байгуулагдаж байж ажлын байр бий болно гэж яриад байна. Цаашлах юм бол нэг таван төгрөгөөс нөгөө таван төгрөг, зургаан төгрөгөөр зарах ийм бизнесийн арилжааны ажлуудыг яриад байна. Тэгэхээр ер нь МУ-д хөдөлмөр эрхлэх бодлого, яаж Монгол хүн эрхлэх юм бэ гэдэг энэ бодлогоо маш, бас энэ хуулийн явцдаа гаргавал бас зөв юм уу гэж би бодож байна. Дотооддоо ямар ажил хийх юм, ер нь? Мэргэжилтэн бэлтгэх юм уу, мэргэжилтэн ажилтан бэлтгэх юм уу, ямар мэргэжлээр бэлтгэх юм гээд. Энэ бүх мэргэжлийн ажлын одоо МУ-д хийх ёстой ажлын тийм бодлого байх ёстой гэж бодож байна. жишээ нь, гадаадад ч гэсэн хөдөлмөр эрхлүүлнэ гэж үзэх юм бол бид өнөөдөр хөдөлмөрийн яамны дэргэд Солонгос руу хэдэн хүн гаргадаг, ямар ажил хийж байгаа нь мэдэхгүй, нөгөөдүүл нь яваад очдог, хүний эрх маш их зөрчигдөж байгаа шүү дээ. Зарим улсууд бол аваар осолд ороод юу ажил хийхээсээ илүү тэнд сэтгэл санаа, бие бялдар, эрүүл мэндийн хувьд бүрэн хохироод ирж байгаа. Тийм учраас бид нар гадаадад хөдөлмөр эрхлүүлэх юм бол ямар хөдөлмөр эрхлүүлэх гээд байгаа юм, тэр хүнийг? Эсхүл дандаа хар ажилтнаар гаргаад байх юм уу? Эсхүл тэнд сувилагч юм уу, маш олон ажлын байрууд бол гадаадад байгаа шүү дээ. 

Энэ бүх эрхлэх бодлогоо гаргаж байж энэ хуульд зохицуулалт хийхгүйгээр бид өнөөдөр ажилгүй хүнийг тэр хэлнэ, ажилтай хүнийг энэ хэлнэ, ажил хайгч энэ гэнэ ээ гээд, эцсийн эцэст энэ ямар ажил хийлгэх гээд байгаад юм? Энэ бодлого бид нарт яг үгүйлэгдэж байгаа нь та бидний ярианаас үүсч байна. Тийм учраас би ажлын хэсэгт өөрөө оролцъё. Яг өнөөдөр энэ судалгаа байгаа байх. Хөдөлмөр эрхлэх Монгол хүний бодлого юу байх ёстой гэдэг энэ бодлогоо гаргах ёстой гэж бодож байна. Энэ явцдаа сая манай олон гишүүд хэллээ. Хөдөлмөр эрхэлнэ гэдэг чинь ерөөсөө мэргэжилтэй ажилтан бэлтгэх асуудал шүү дээ. Тэрнээс бол зээл авч ажиллах асуудал биш гэж бодож байна. Тийм учраас энэ мэргэжлийн сургалтын үйлдвэрийн боловсролын тухай хуульд бид нар өнгөрсөн жилд өөрчлөлт оруулж, энийг шинэчилсэн найруулгаар баталсан байгаа. Энэ хуулийг Хөдөлмөр эрхлэлтийн энэ хуультай уялдуулах ажил бол бас энэ Хөдөлмөр эрхлэлтийн хуулийг батлах явцад энэ хууль хоёрыг уялдуулах ажил хүртэл гарч ирж байна гэж би үзэж байна. 

Гурав дахь асуудал бол энэ Хөдөлмөр эрхлэлтийг дэмжих санг бол бид нар улсын хөрөнгөөр орж байгаа шүү дээ. Улсын төсвийн хөрөнгө оруулалт, орон нутгийн төсвөөс хуваарилсан хөрөнгө гээд маш олон хөрөнгийн эх үүсвэрээ бид дэмжих саналаа оруулж байгаа. Гэтэл энэ мөнгө хаашаа явж байна гэхээр яг өмнөх байдаг банкаар дамжуулаад, банкаар дамжуулах юм бол бид ингэж бас ийм хөрөнгө мөнгө, эх үүсвэрийг олчихоод, тэгээд тэрийг эцсийн эцэст манай банк бол банк шүү дээ. Банк бол хувийн банк. Тэгээд энэ банкууд болохоор гарсан мөнгөө өөрсдийнхөө бодлогоор л хүү, орон нутагт очихоор бид нар Хөдөлмөр эрхлэлтийг дэмжих сангаар мөнгө өгч байгаа. 500 мянга өгч байгаа, 300 мянга өгч байгаа. Энэ мөнгийг зөвхөн үл хөдлөх хөрөнгөтэй хүн сум дээр авч хийж байгаа болохоос биш, жирийн ядуу хүнд одоо очихгүй байгаа гэдгийг та бид бүгдээрээ ойлгож байгаа. Ийм учраас энэ хуулийг гаргахдаа Хөдөлмөр эрхлэлтийг дэмжих сангаас олгох мөнгийг хүүгүйгээр нэгэнт орж ирж байгаа мөнгө нь улсын төсвөөс мөнгө, бид хүнээ дэмжиж байгаа юм бол хүүгүйгээр өгөх, банкаар дамжуулахгүй өгөх ийм нөхцөлийг бүрдүүлье. Одоо болоо. Олон жил бид банкийг дэмжлээ. Банк ард түмнийг дэмжээгүй шүү. 

Би яг мэдэж байгаа. 2003 онд бид нар ядуурлыг бууруулах төслөөр хэд хэдэн аймгуудад, Хэнтий аймаг гээд эргэсэн байгаа. Бид Их Хурлаас 0.1 хувийн хүүтэй мөнгийг өгнө гээд бид Хас банкаар тэр мөнгийг дамжуулсан. Хас банк тэнд очоод 4 хувиар өгсөн шүү дээ. Бид болохоор Их Хуралд очоод бид нар 0.1 хувьтай ядуурлыг бууруулах мөнгө ирнэ гээд, бид Их Хурлын бодлогыг танилцуулахад жилийн дараа очиход хаана байна аа? Арвин гишүүн ээ, нөгөө 0.1 хувь, тэр чинь 4 хувийн хүүтэй өглөө шүү дээ. Ингээд Засгийн газар тэндээ очоод банктайгаа яамд нь очоод шал худлаа юм хийгээд явуулдаг. Одоо энийг больё. Хэрэв энэ банкаар дамжуулах юм гарах юм бол энэ хуулийг гаргаад хэрэггүй. Би ажлын хэсэгт тийм санал өгнө. Болоо шүү дээ. Бид нэг хэсэг хүнийг баяжуулж, хануулж цадууллаа. Тэгээд ард түмнээ хэрэв дэмжих гэж байгаа юм бол энэ хөдөлмөр эрхлэлтийг дэмжүүлэх юм бол бид энэ банкаар дамжуулдаг системийг энэ удаа больё. Тэгээд Хөгжлийн банкаа байгуулъя гэсэн. Хөгжлийн банк өнөөдөр одоо орж ирэх овоо үг дуугарч байна. Энэ Хөгжлийн банкаар дамжуулж, ард иргэдээ дэмжих ийм бодлого оруулъя, эсхүл өөр нэг механизм хайя гэж би өнөө өглөө Ганди сайдад хэлсэн байгаа. Ийм зүйлүүдийг бид нар шийдвэрлэж байж энэ Хөдөлмөр эрхлэлтийн хуулийг гаргах ийм бодолтой байна. Д.Очирбат гишүүн 

Д.Очирбат: Баярлалаа. Би бас энэ хуулийн төслийг бол дэмжиж байгаа юм. Ер нь яах аргагүй бид нар ажилтай болгох, хөдөлмөртэй болгох, нэг иргэнийгээ нэг өрхийн гишүүдээ ажилтай байлгах тал дээр үнэхээр ярихгүй бол одоо тэр ажилтай болгоно гээд яриад байгаа тэр хөтөлбөрүүд хийгдэж байгаа ажлууд маань сайн хөрсөн дээр бодитой тулж өгөхгүй байх шиг байгаа юм. Тийм учраас бид түрүүний ярьсан тэр анхан шатан дээрээ хөдөлмөр эрхлэлтийн ажилтанг байгуулж өгье. Үнэхээр тэр хороон дээр байгаа, суман дээр байгаа тэр улсууд чинь тэр хамгийн ядуу байгаа, хамгийн зүдүү, бор хоол, өдрийнхөө бор хоногийн хоолыг олж идэх гэж байгаа тэр улсуудын судалгаа гаргаж ирж чадна. Тэр дээрээ хүрч ажиллаж чадна. Тийм учраас тэр анхан шатны хороон дээр, суман дээр байх тэр ажилтны тоог бид нар баталж өгөх нь зөв. Сум, дүүрэг юм уу, аймаг, нийслэл анхан шатандаа байгаа ядуу зүдүү улсууд дээр хүрч ажиллана гэвэл чадахгүй ээ. Тийм учраас тэр хорооллын бүтцийг бол дэмжиж байгаа гэдгийг хэлмээр байна. Ер нь жижиг зээлийг дэмжих сангаас тэр жижиг зээлийг олгох асуудал их чухал юм. Яг хүн дээрээ тусаж байна уу, эргэж төлөгдөх нөхцөл нь хаана байна? Тэрийг их бодитойгоор зохицуулж болдог шүү дээ. Уг нь. Дүүргүүд дээр, нийслэлүүдээр, тэр суман дээр Тогтвортой амьжиргааны төсөл гээд банкаар дамждаггүй, яг тэр төр захиргааны байгууллага нь өөрсдөө аваад, зээлээ өгөөд явдаг, 1-2 сая төгрөгийн зээл өгөөд, тэрийгээ бүр 98, 99 хувийн гүйцэтгэлтэй эргүүлээд тэр зээлээ авдаг. Дараагийн хүнд нь шилжүүлдэг өгдөг ийм тогтолцоо байдаг шүү дээ. Тэр шиг бүр анхан шатанд нь дүүрэг дээр, хороон дээр, аймаг дээр нь энэ ажлын зохион байгуулаад үнэхээр тэр ядуурлаас гарах гэж байгаа ажил эрхлэх гэж байгаа тийм өрх гэр бүлээр нь нэг өрх гэр бүлдээ нэг ажлын байр үүсэх байдаг юм уу, тэр жижиг зээл авч байгаа хүн өрх гэр бүлийнхнээ бас тэндээ хамруулах тийм зээлүүдийг анхан шатанд нь өгье. Тэр аж ахуйн нэгжид дэмжих асуудал зөв өө. Зөв байлгүй яах вэ. Тэр чинь ажил олгогчдыг дэмжих, тэр хөнгөлөлттэй зээл олгох, нийгмийн даатгал болон бусад тэр шимтгэлүүдээс нь хөнгөлж, чөлөөлөх энэ асуудал бол байх асуудал. Бид нар одоо ер нь ажилгүйдлийг ядуурлыг бууруулах ажилгүйдэл гэж ярихдаа дандаа тэр нь аж ахуйн нэгж, байгууллага ажилтай болгох гэж яриад байгаа. Тэгэхээр тэр Хөдөлмөр эрхлэлтийг дэмжих сангаасаа жижиг зээлийг олгох Эрсдэлийн сан гэдэг ч юм уу, Барьцааны сан гэдэг ч юм уу, тийм юмыг бас гаргаж ирээд орон нутагт нь засаг захиргаагаар хэрэгжүүлэх энэ ажлыг бас зохион байгуулах бол зүгээр тийм юм байна гэж би бас ойлгож байгаа. 

Тэр баталгаа гаргах дээр их гол асуудал байгаа даа. Баталгаатай аж ахуйн нэгжтэй бас нэг хөдөлмөр эрхлээд явдаг улсууд нь баталгаагаа гаргадаг, яг бодит иргэн, тэр нэг ядуу хүн би ажлын санаа олчихоод энийгээ хийе гэхээр тэр зээлээс нь олддоггүй. Хөдөлмөр эрхлэлтийг дэмжих нөгөө жижиг, дунд үйлдвэрлэлийг дэмжих хоёр тусдаа ялгаа салгаатай байх ёстой юм. Манай гишүүд маань ихэнх нь бид нар ер нь тийм ойлголттой байгаа л даа, тийм ээ? Энэ яг л нэг адилхан нэг л аж ахуйн нэгжид өгдөг, адилхан сан юм шиг ийм ойлголттой байгаад байна. Гэхдээ үүний ялгаа салгааг бол ажлын хэсэг дээр сайн гаргаж, хэлэлцэх асуудал дундаа бас энийг ажлын хэсгүүд гарч сайн ярилцах нь зүйтэй юм байна гэж би ойлгож байна. Тэгээд энэ хуулиа бол дэмжих нь зүйтэй. Бид нар дэмжиж болж өгвөл төсөв төлөвлөгөө хэлэлцэхээсээ өмнө энэ хуулиа гаргаж, энэ хуулийг дэмжих нь зүйтэй гэж үзэж байна. 

Д.Арвин: Ч.Улаан гишүүн 

Ч.Улаан: Би түрүүн саналаа хэлсэн дээ. Ер нь энэ хуулийг бол хэлэлцэх нь зүйтэй юм. Хэлэлцэх нь зүйтэй. Хэлэлцэх явцад бол олон асуудлыг тодруулах, тодорхой болгох шаардлага байна. Ер нь зүйл, заалт болгон дээр ярих асуудлууд байна. Үг, үсэг, тодорхойлолт, түүний цаана байгаа агуулга, түүнийг хэрэгжүүлэх механизмын хувьд, тэгэхээр энэ хамгийн гол нь дэмжих механизмаа их зөв олох ёстой. Энэ дээр бас аль нэг тал руу нь туйлширч болохгүй. Ер нь сүүлийн үед энэ Засгийн газрын тусгай зориулалтын сангууд бараг бүгдээрээ банкны үүрэг гүйцэтгэдэг болсон. Тэгэхээр энэ маань хэр оновчтой байна? Энийг бас бодох ёстой. Сайн жишээ ч бий, саар жишээ ч байна. Ер нь манайд энэ тогтвортой амьжиргаа төслийн хүрээнд сум болгонд хүрсэн ийм бүтэц байна. Энэ байж байгаа бүтэц, энэ чадавхийг бас ашиглах тал дээр энэ хуультай уялдуулмаар юмнууд ч байна. Тийм учраас хэлэлцье. Хэлэлцэх явцдаа асуудлуудаа нэлээн нарийвчлан сайн үзье. Ажлын хэсгүүд гарах байх. Мэдээжийн асуудал. Дээрээс нь тэр бусад олон нийтийн байгууллагуудаас ч гэсэн бас санал онолыг сонсох хэрэгтэй байх. Ер нь хууль дээр нэлээн ажиллаж байж гарах байх. Энэ хуулиа бол хэлэлцээд явъя. Харин хэлэлцэх явцдаа энэ хууль дээр нэлээн ажиллах бололцоог нь сайн хангаж өгөөрэй гэсэн ийм саналыг хэлээд, би хэлэлцэхийг дэмжиж байгаа юм. 

Д.Арвин: Хуулийн төсөлтэй холбогдуулан гишүүд саналаа хэлж дууслаа. Хөдөлмөр эрхлэлтийг дэмжих тухай хуулийн шинэчилсэн найруулгын төсөл, Мэргэжлийн боловсрол, сургалтын тухай хуулийн зарим заалтыг хүчингүй болсонд тооцох тухай, Хөдөлмөр эрхлэлтийг дэмжих тухай хуулийг хүчингүй болсонд тооцох тухай хуулийн төслийг чуулганы нэгдсэн хуралдаанаар хэлэлцье гэсэн саналтай гишүүд гараа өргөнө үү. 

11-ээс 8. 

Ингээд чуулганы нэгдсэн хуралдаанд уг асуудлыг оруулъя. Байнгын хорооны санал, дүгнэлтийг чуулганы нэгдсэн хуралдаанд илтгэх гишүүн Д.Оюунхорол танилцуулна. 

Хөдөлмөр эрхлэлтийг дэмжих тухай энэ хуулийн ажлын хэсгийг байгуулах асуудал байгаа. Ер нь гишүүд өөрсдөө ажлын хэсэгт орох гишүүд саналаа хэлээрэй. С.Бямбацогт гишүүн бол ажлын хэсгийн ахлагчаар би ажиллая гэж саналаа өгсөн байгаа. Бусад гишүүд энэ хуульд орох гишүүд манай Байнгын хороон дээрээ саналаа өгөөрэй. 

Хоёрдугаар асуудалдаа оръё. Монгол Улсын иргэн гадаадад, гадаадын иргэн Монгол Улсад хөдөлмөр эрхлэх тухай, Ашигт малтмалын тухай хуульд өөрчлөлт оруулах тухай, Гаалийн тариф, гаалийн татварын тухай хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд өөрчлөлт оруулах тухай, Ажиллах хүч гадаадад, гадаадаас ажиллах хүч, мэргэжилтэн авах тухай хуулийн хүчингүй болсонд тооцох тухай хуулийн төслүүд хэлэлцэх эсэх байгаа. 

Төсөл санаачлагчийн илтгэлийг Нийгмийн хамгаалал, хөдөлмөрийн яамны сайд Т.Ганди танилцуулна. 

Т.Ганди: Байнгын хорооны эрхэм гишүүд ээ, Байнгын хорооны дарга аа, 

Ажиллах хүч гадаадад гаргах, гадаадаас ажиллах хүч, мэргэжилтэн авах тухай хуулийн шинэчилсэн найруулга болох Монгол Улсын иргэн гадаадад, гадаадын иргэн Монгол Улсад хөдөлмөр эрхлэх тухай хуулийн төслийн талаар товч танилцуулъя. Энэ хуулийг боловсруулахдаа гадаадаас ажиллах хүч авах, гадаад руу ажиллах хүч илгээж байгаа өнөөгийн зохицуулалтыг 2001 онд батлагдан хэрэгжиж байгаа одоогийн хуулийн хэрэгжилтийн явцад хуримтлуулсан туршлага, алдаа оноондоо тулгуурлан боловсронгуй болгохыг зорьлоо. 

Хуулийн төсөлд тодорхой хүчин зүйлсийн улмаас дотоодын хөдөлмөрийн зах зээлийн эрэлт, хэрэгцээг хангах боломж дутагдалтай байгаа өнөөгийн нөхцөлд гадаад улсад хөдөлмөр эрхлэх боломжийг иргэддээ олгох зорилгоор хөдөлмөрийн зуучлалын зохицуулалтыг сайжруулах, үүний зэрэгцээ гадаадаас ажиллах хүч авч байгаа өнөөгийн зохицуулалтыг ажил олгогчдын эрэлт, хэрэгцээнд тулгуурлан бодит байдалд нийцүүлэх зарчмыг баримталлаа. 

Тухайлбал, төсөлд зарчмын шинжтэй дараах асуудлуудыг тусгасан болно. Монгол Улсын иргэн гадаадад, гадаадын иргэн Монгол Улсад хөдөлмөр эрхлэхэд төрөөс баримтлах бодлого болон энэ чиглэлээр төрийн болон холбогдох бусад байгууллагын чиг үүргийг тодорхой тусгалаа. Дотоодоос хангах бололцоогүй байгаа ажил мэргэжлийн хэрэгцээг аж ахуйн нэгж байгууллагын хэрэгцээнд суурилан орон нутгийн хөдөлмөр эрхлэлтийн салбараар дамжуулан тодорхойлох талаар тусгалаа. Мөн ажиллах хүч авч байгаа ажил олгогчид оногдуулдаг ажлын байрны төлбөрийг хөдөлмөрийн зах зээлийн эрэлт хэрэгцээнд тулгуурлан уян хатан тогтоож, зохицуулж байхаар өөрчиллөө. 

Түүнчлэн хүлээн авагч улсад тавигдах шаардлагыг тодорхойлж, манай иргэд хөдөлмөрлөхөд зохистой хөдөлмөр бүхий нөхцөл бүхий хүлээн авагч орнуудад хөдөлмөр эрхлэх ажиллах хүчний гэрээнд тусгах үндсэн нөхцөлүүд, зуучлах тусгай зөвшөөрөлтэй холбоотой асуудал, зуучлагч, зуучлуулагч иргэний эрх, үүргийг нарийвчлан зохицууллаа. Түүнчлэн энэ чиглэлээр ажил олгогч ажилтны байгууллагын төлөөлөл бүхий хөдөлмөр эрхлэлтийн үндэсний зөвлөлийн оролцоог бий болголоо. 

Энэ хуулийн төсөл батлагдсанаар дараах эерэг үр дүн гарна гэж үзэж байна. Дотоодын хөдөлмөрийн зах зээл, ажил олгогчийн эрэлт, хэрэгцээнд үндэслэн гадны иргэнийг хөдөлмөр эрхлүүлэх, дотоодын боловсон хүчний нөөцийг бүрэн ашиглах, ажил олгогчийн үйл ажиллагааг дэмжих нөхцөл бүрдэнэ. Иргэн хүн зуучлалаар дамжуулан зохих мэдлэг, мэдээлэлтэйгээр хөдөлмөр эрхлэх бололцоотой болно. Гадаадад мэргэжил, ур чадвараа дээшлүүлсэн иргэн эх орондоо буцаж ирээд хөдөлмөр эрхлэх боломж дээшилнэ. 

Төрийн байгууллагуудын чадавхи, уялдаа холбоо бэхжиж, хөдөлмөрийн гадаад шилжих хөдөлгөөний бүртгэл, мэдээлэл сайжрах, зуучлагч байгууллагуудад арга зүйн хувьд дэмжлэг үзүүлэх бололцоо бүрдэнэ. Зуучлагч байгууллагуудын чадавхи, үүрэг, хариуцлага, тэдгээрт тавигдах шаардлага өндөржиж, гадаадад ажиллах иргэний хөдөлмөрлөх болон нийгмийн баталгаа илүүтэй хангагдана. Иргэдийн дунд хөдөлмөр эрхлэлттэй холбогдсон мэдээлэл нээлттэй болж, иргэдийг хууран мэхлэх, үйл ажиллагааг таслан зогсоох эрх зүйн орчин бүрдэнэ. Хуулийн хэрэгжилтэд тавих хяналт, хууль зөрчигчдөд ноогдуулах үүрэг хариуцлагыг чангатгалаа. 

Ингээд Монгол Улсын иргэн гадаадад, гадаадын иргэн Монгол Улсад хөдөлмөр эрхлэх хуулийн төслийг хэлэлцээд, дэмжиж өгөхийг хүсье. 

Анхаарал тавьсанд баярлалаа. 

Д.Арвин: Хуулийн төсөлд холбогдуулан асуух асуулттай гишүүд байна уу? Д.Одбаяр, Д.Дондог, П.Алтангэрэл гишүүн 

Д.Одбаяр: Хоёр, гуравхан асуулт байна. Нэгд, энэ Монгол Улсын иргэн гадаадад, гадаадын иргэн Монгол Улсад хөдөлмөр эрхлэх тухай энэ хоёр харилцааг та бүхэн нэг хуулиар ингээд зохицуулах боломжтой гэж үзсэн үндэслэл юу байна аа? Манай иргэд гадагшаа гараад, тухайн улсын хилээр нэвтэрч ороод ажилдаа оронгуут ерөөсөө тэр улсын хууль тогтоомжид бүрэн захирагдаад ингээд явах ёстой. Гадаадын иргэн манайд ирээд ажилдаа орлоо. Манай хуулийг дагаж мөрдөх ёстой. Энэ тус тусдаа их нарийн харилцаа байгаа юм биш биз дээ? Энийг ингээд нэг хуулиар зохицуулж болно гэж үзсэн үндэслэл нэгдүгээрт юу вэ? 

Хоёрт, би саналаа хамт хэлье. Энийг хэлэлцэх ёстой. харин хэлэлцээд их аятайхан хууль гаргах ёстой юм. Би хамгийн энэ хуулийг сая авангуутаа харсан зүйл юу гэхээр хууль тогтоомжийг зөрчсөн этгээдэд хүлээлгэх хариуцлага. Энэ хариуцлагын асуудлыг их ярих хэрэгтэй болж байна. Ялангуяа гадаад орноос ирээд манайд ажил, хөдөлмөр эрхэлж байгаа нөхөд, сая айхтар айхтар юм боллоо шүү дээ. Монгол Улсын хууль сахиулах байгууллагын төлөөлөгчийг хүртэл зодож. Тэгэхээр энэ хариуцлагыг зөвхөн тухайн этгээдийг албадан гаргаснаар хязгаарлахгүй, оруулж ирсэн нөхдөд хүлээлгэх хариуцлагыг үүнээс илүү өндрөөр тогтоох ийм боломжийг тооцож үзсэн юм байна уу? Тэр асуудал үүссэний дараа бас ганц нэг юм сонирхлоо. Гадаад орнуудад ямар байдаг юм гэсэн. Ерөөсөө зуучилж оруулж ирсэн этгээдүүдтэй ярьдаг юм байна лээ. Өөрсдийнхөө иргэдтэй. 

Гуравт, манайхаас гадаад руу ажиллахаар явж байгаа нөхдийг ер нь бараг л юуг нь ч үлдээхгүй шалгаж байгаа шүү дээ. Шүдийг нь бараг л тоолж байгаа. Гэдэс, гүзээг нь эргүүлж, дотрыг нь харахаас наагуур юм болж байгаа. Ингэж ингэж Монгол Улсын хамгийн эрүүл, цоо эрүүл ийм залуучууд, охидуудыг аваачаад хамгийн хүнд нөхцөлд ажиллуулж байгаа. Яах вэ, гэрээ, хэлцэл хийнэ. Тэгэхэд манайх мөн ялгаагүй гадаадаас ирж байгаа ажилчдын бүртгэлийн нарийн авах тал дээр ямархуу зохицуулалт орж байна аа? Одоо энэ барилгачид гэхэд тэгж ярьж байна. Хамгийн адгийн шаарууд нь ирдэг юм байна лээ шүү дээ. Тэндээ ажил хийх чадваргүй, гологдсон юмнууд орж ирдэг юм байна лээ. Тэр сайхан мундаг байшингуудыг чинь тийм мэргэжлийн барилгачид бариад байгаа юм байхгүй юм байна лээ. Тэгэхээр манайх бас оруулж ирж байгаа энэ хүмүүсийг бүртгэх, зохих шаардлагуудыг тавих, эрүүл саруул байх, тийм хөдөлмөрийн бүтээмж өндөртэй хүмүүсийг оруулж ирэх тал дээр анхаармаар байгаа юм. Нарийн шалгаад үзэх юм бол аягүй бол тухайн улсдаа эрүүгийн гэмт хэрэг өдүүлсэн, шорон, гянданд байсан, ажил хөдөлмөр огт эрхэлж үзээгүй, мэдээж манайд тэндээ огт хоосон байснаас энд байсан нь арай дээр багахан цалин авдаг юм шиг байгаа юм. Тэгээд барьж байгаа байшингийнхаа хонгилд амьдарч байгаад ингээд яваад өгдөг. Бас үнэхээр хогийн юмнууд нь ирдэг юм байна лээ. Тэгэхээр энэ тал дээр ирээд тэр хүмүүс чинь тодорхой хэмжээгээр Монгол хүмүүстэй хамтарч ажиллана. Энэ талын хяналт, бүртгэлийг нь сайжруулах чиглэлийн ямар зүйл байна аа? 

Бусад нь яах вэ, бусдыг нь тэгээд зохицуулаад, яриад ажлын хэсэг байгуулаад болох байх. Ийм гурван асуулт дээр. 

Д.Арвин: Т.Ганди сайд

Т.Ганди: Баярлалаа. Одбаяр гишүүний асуултад би товчхон хариулаад, Засгийн газар дээр нэг шийдвэр гаргах гээд байна, ороод ирээч гээд байна. Ингээд Монгол Улсын иргэн гадаадад, гадаадын иргэн Монгол Улсад хөдөлмөр эрхлэх асуудлаар нэлээн хуулийн зүйл, заалтыг гадаадын иргэнтэй холбоотой асуудлыг энэ хуулиар илүү нарийвчилсан зохицуулалтуудыг хийсэн. Яаж, ямар шугамаар зуучлалын үйл ажиллагаа явагдах вэ, ирээд хариуцлага яаж тооцох вэ, хөдөлмөрийн хөлсний доод хэмжээг хоёр дахин үржүүлсэнтэй тэнцүү ажлын байрны төлбөрийг авах, төлбөрөөс чөлөөлөхгүй байх гэхчлэн нэлээн тийм хатуу заалтуудыг нарийвчлан зохицуулж өглөө. 

Монгол Улсын иргэний хувьд зөвхөн зуучлалын харилцаа орж байгаа. Зуучлалын харилцаан дээр ямар мэдээллээр хангах вэ, ямар дүрэм, журам үйлчлэх вэ, яаж иргэндээ тус төрийн үйлчилгээний дэмжлэг үзүүлэх вэ гэдэг зуучлалын харилцаанд нэлээн зохицуулалт хийхийг оролдсон. Өөр нэг үзэл баримтлалын хүрээнд одоо ажиллах хүч авч байгаа тодорхой хөгжиж байгаа орнуудын түвшинд манайх өндөр биш байгаа. Гэхдээ энэ өөрийнхөө улс орны үндэсний эрх ашгийг, үндэсний ажилчдынхаа ажлын байрны асуудал хүн ам цөөн бодлогын асуудал олон зүйл харилцаатай нэлээн уялдуулж авч үзээд үндсэндээ салбаруудын түвшинд ажлын байрны тодорхойлолтыг гаргаж ирж, барилга, хот байгуулалт, дэд бүтэц, уул уурхай, эрчим хүч, газрын тос ашиглалт, олборлолтын түвшинд ажилчин, мэргэжилтэн оруулж ирж байгаа нөхцөлд салбарууд хөдөлмөрийн зах зээлээ оновчтой тодорхойлон хариуцлагыг бас тодорхой үүрэг хүлээхээр ийм зохицуулалтуудыг хийсэн. Ингэхгүй бол үндсэндээ бүх эрэлт хэрэгцээг зөвхөн хөдөлмөрийн салбар дээр төвлөрүүлээд, салбаруудын түвшинд хөдөлмөрийн зах зээл мэргэжилтний эрэлт, нийлүүлэлтийн бодлогын асуудал дээр уялдаа холбоогүй, хариуцлага, эрх, үүрэг нь тодорхойгүй байгаа ийм заалтууд байгаа. Ийм учраас ийм зүйлийг нэлээн нарийвчлан оруулж ирж энэ харилцааг зохицуулж байгаа. 

Ерөнхийдөө өнгөрсөн жилүүдийн ажиллах хүчний зөвшөөрлийн олгосон асуудалтай холбогдуулан аваад үзэхэд гадаадын иргэн, харьяатын асуудал, хилийн шалган, мөн хүчний байгууллагуудтай нийлсэн олон удаагийн ярилцлага, хэлэлцүүлгээр энэ дүгнэлт хийгээд үзэхэд визийн зөрчлөөр орж ирдэг, зуучлалын визээр орж ирдэг, тодорхой хэмжээгээр хууль зөрчин хөдөлмөр эрхлэх үйл ажиллагаа явуулж байсан иргэдийн зүгээс Монгол Улсын тодорхой хууль, эрх зүйн актуудын зөрчсөн ийм үйл ажиллагаанууд нэлээн гарсан байгаа. Тийм учраас энэ гадаадын иргэн, харьяатын асуудал эрхэлсэн төрийн захиргааны байгууллагатай мэдээллийн тогтолцоог уялдуулж, хариуцлагыг мэдээллийн сан дээр тулгуурлан хяналт хийх энэ харилцаа бас зохицуулах зүйлүүдийг бас оруулж ирсэн. Баярлалаа. 

Д.Арвин: Д.Дондог гишүүн 

Д.Дондог: Баярлалаа. Энэ хуулийг хэлэлцье гэдэг дээр санал нэгтэй байна. Хэлэлцэхдээ хэд хэдэн зүйлийг анхаармаар байгаа юм. Орон нутгаар явж байхад иргэдтэй уулзаж байхад, заавал орон нутаг гэхгүй одоо энэ эргэн тойрон ярьж байхад энэ ажил гаднаас ирж ажил хөдөлмөр эрхэлж байгаа, гадаадад явж ажил хөдөлмөр эрхэлж байгаа юмыг нарийн зохицуулалттай баймаар байна гэж байгаа. Манайхан одоо өөр газар очоод амьдарч байгаа нөхцөл бол маш хүнд. Явж явж сүүлд 1, 2 жил болоод, эрүүл мэнд нь дандаа сөрөг дагавартай, өвчтэй юм уу болоод ирж байгаа. Энийг бас яах ёстой юм гэдэг асуудал. Энд ирж байгаа улсын хувьд гэрээгээр орж ирж байна гэж байна. Гэрээгээр орж ирсэний дараагаар бас сөрөг үр дагавар ихтэй. Энэ намар гэхэд маш олон гадаадын хэд хэдэн орны иргэд Монголчуудыг зодлоо шүү дээ. Дандаа багаж зэвсэг хэрэглэж, зодож нүдэж, бие эрхтэнд нь согог гэмтэл учруулж байгаа. Энэ бүхэн давтагдаад байгаа учраас энэ дээр нэлээн анхаараарай гэж захисан. 

Энэ дээр юу байна гэхээр Монгол хүн ажиллаж болох тийм ажлын байран дээр заавал тэр зуучлагч хүсэлт гаргасны дагуу гээд өнгөцхөн хараад оруулаад байх юм бол саяын Одбаяр гишүүний хэлдгээр дандаа болж бүтэхгүй зүгээр тэгсэн ингэсэн, юухан хээхэн хийдэг улс орж ирж байгаа нөхцөл байдал харагдаж байна. Хэрэв үнэхээр боловсролтой, ажлын чадвар сайтай тийм хүмүүс орж ирсэн бол юу гэж тэр зодоон нүдээн хийгээд хүн зодоод байх юм бэ, энэ чинь. Тэр дээр манайхан түрүүний хэлдгээр мэргэжилтэн ажилтнаа сайн бэлтгээд тавьчих юм бол юу гэж тэднээс дутаж ажиллах юм бэ. Тэнд очоод гологдохгүй ажиллаад болоод байгаа юм чинь энэ цалинг нь жаахан нэмээд мэргэжилтэй болгоод тавибал манайхан ч гэсэн дутахгүй байгаа шүү дээ. Энэ бүгдийг нь зохицуулсан хууль байгаасай гэж бодож байна. Мөн хөдөлмөрийн хөлстэй холбогдуулан нэг ийм яриа байна. Хөдөлмөрийн хөлсний гэрээ байгуулаад яахаар зэрэг ажлын цалинг нь нэлээн өндөр тогтоодог юм байна л даа. Тэр цалин нь яг ажиллаж байгаа хүндээ бүрэн очдоггүй, гэрээнд заасны дагуу. Зуучлагч юм уу, тэр гэрээг байгуулсан хүмүүс дундаас нь завшаад байна гэсэн юм чинь, Арвин дарга аа, Ганди сайд аа. 

Нэлээн яриа гараад бодитой юм байгаад байна гэж шүүмжлээд байгаа. Өөрөөр хэлбэл, 1000 төгрөгийн цалингийн гэрээ хийчихээд яг ажилчиндаа бол 300 нь очоод, 700 нь тэр ажил олгогч юм уу, зуучлагч юм уу, хэнд байдаг юм, төрийн албан хаагч оролцохыг ч үгүйсгэхээргүй тийм хардлага, тийм яриа хөөрөө нэлээн газар авсан байна. Энийг та бүхэн байна гэж үзэж байна уу? Үнэхээр байхгүй юм ингэж яригдаад байна уу? Энийг бол гадна талын иргэний нийгэм талаасаа бол нэлээн хатуу ярьж бидэнд хэлээд байх юм, сануулаад байх, ийм гэрээ, хэлцэл хийгдээд байна, эсхүл та нарын хяналтад орохгүй хийгдээд байна уу? Энэ дээр анхаарахгүй бол цаашид ингээд хууль гараад ийм юм давтагдаад байх юм бол нөгөө зуучлагчдын сонирхол бий болоод, өчнөөн хүн оруулж ирээд тэгээд тэр хөдөлмөрийн хөлсөөс шомбодож байх ийм юм яваад байгаа юм биш биз дээ? Арай. Нэг ийм юм хариулж өгөөч. 

Нөгөө талд энэ хуульд зуучлагчийн үүргийг нэлээн тодорхой болгомоор байна. Оруулж ирээд хяналт тавихгүй байна. Ерөөсөө тэр хүмүүстээ хяналт тавихгүй. Ажлаа хийлгэнэ. Бусдыг нь тэгээд хаяж байна. Тэгэхээр сөрөг үр дагавар гараад байна. Хоёрт, хугацаа дуусахаар нь бас бүрэн гаргах тал дээр нь хяналт тавихгүй байна. Зүгээр ингээд манай үүрэг гүйцэтгэгдээд би ажлаа хийлгэсэн гээд хаяж байгаа учраас тэгээд одоо энд чинь нөгөө гэрээгээр орж ирээгүй, гэрээгүй хугацаа сунгагдсан, хууль бусаар ажиллаж байгаа улсууд чинь ийм зөрчил юмыг их гаргаж байгаа шүү дээ. Ийм юмнуудыг би хууль дээр бас тодорхой болох байх аа гэж бодож байна. Тэгээд тэр саяын миний асуусан юмнуудад заримд нь хариулт өгөөч ээ гэж хэлэх байна. 

Д.Арвин: Т.Ганди сайд 

Т.Ганди: Манай газрын дарга нар бас хариулах байх. Ер нь бас тодорхой үндэслэлтэй зүйлүүдийг гишүүд ярьж байна. Ийм учраас энэ ажиллах хүч гадаадаас авах, гадаадад ажиллаж хүч илгээх асуудлыг харилцааг оновчтой, тодорхой болгох гэдэг үүднээс энэ нэмэлт, өөрчлөлтийг оруулж ирж байгаа. Жишээ нь, ажиллах хүч зуучилдаг компаниуд хүний хөдөлмөрийн хөлсийг завших, ажиллах хүч дамлах ийм оролдлогууд бол илэрч байгаа. Жишээ нь, зуучлалын эрх авсан компаниудаас тодорхой хэмжээгээр зуучилсаны ажил, үйлчилгээний тодорхой хөлсийг аваад, тухайн ажилд зуучлагдан орж байгаа, жишээ нь, Солонгосоос ажил олж байгаа иргэн 400-450, 600 долларын цалин авч байгаа. Гэтэл ажил олгогчоос гарч байгаа мөнгө нь 800-900 долларын цалин өгч байгаа ийм зүйлүүд бас гарч байгаа юм. 

Ийм учраас хоёр харилцаатай байгаа, ажилчин илгээж байгаа, авч байгаа улс орнуудынхаа хөдөлмөр зуучлалын байгууллагуудтай хүний нөөцийн байгууллагуудтай журмаа шинэчилж байгуулах, зуучлалын хөлсийг тэр хөдөлмөрийн хөлсийг ямар нэгэн байдлаар мөлжлөгийн хэлбэр, зуучлалын байгууллага руу илүү өгөхгүйгээр журмаа шинэчилж, тухайн хөдөлмөр хийсэн үнэлэмжийг нь бүрнээр нь олгох асуудлаар иргэн хэлэлцээрүүдийг бас хийж байна. Хөдөлмөрийн хууль дотроос нэлээн ийм зохицуулалтуудыг бас энэ хуулиараа бас нэлээн зохицуулж өгье. Гадаадад ажиллах хүч гаргах, авах энэ төрийн захиргааныхаа бодлогыг хөдөлмөр эрхлэлтийн төрийн захиргааны байгууллагыг яам өөртөө авъя гэж байгаа. Ер нь бол. Тэгэхгүй бол хувь нийлүүлсэн аж ахуйн нэгж байгууллагуудын түвшинд энэ хувьцаат компаний хэлбэрээр, улсын үйлдвэрийн эрхтэйгээр явж байгаа. Тэгээд энд хувь нийлүүлсэн зуучлалын өөрийн үйл ажиллагаа явуулдаг аж ахуйн нэгж байгууллагуудын түвшинд энэ хууль, дүрэм зөрчих, журам зөрчих, хүний хөдөлмөрийн хөлсийг ямар нэгэн байдлаар тодорхой хэмжээгээр шамшигдуулах, илүү орлого олох үндсэн нөхцөл бас бүрдэж байгаа гэж бид нар дүгнэлт хийж байгаа. Энэ дээр сайд ажилласан. Газрын дарга, тодорхой агентлагийн бүрэлдэхүүнтэйгээр бас энэ ажиллах хүч илгээж байгаа улс орнууддаа тодорхой хэмжээгээр цалингийн судалгаа, ажил олгогчоос нийлүүлж байгаа цалингийн судалгаа энэ тэрийг хийж ирээд ерөнхийдөө энэ судалгааны үндсэн дээр шинэчилсэн найруулга дээрээ бас энэ заалтуудыг оруулж ирж байгаа. 

Энд орж ирж байгаа ажилчны хөдөлмөрийн хөлсийг жишээ нь, том ажлын байр бий болгож байгаа нэлээн өргөн хүрээтэй ажлын фронт бий болгож байгаа, том бүтээн байгуулалт өрнүүлж байгаа компаниудтай Засгийн газар хооронд байгуулсан гэрээний түвшинд ижил нөхцөлд үүрэг гүйцэтгэж байгаа, хөдөлмөр эрхэлж байгаа хүмүүсийг ижил түвшингийн цалин олгох, гэрээ, хэлэлцээрүүдийг үндсэндээ хийж байна. Хамгийн гол нь хяналт тавих, мэдээлэл солилцож байх механизмаа боловсронгуй болгох шаардлага бид нарт байгаа гэж хэлмээр байна. 

Д.Арвин: П.Алтангэрэл гишүүн 

П.Алтангэрэл: Би товчхон асуулт асууя. Энэ Ажиллах хүч гадаадад гаргах, гадаадад ажиллах хүч, мэргэжилтэн авах тухай хуулийн талаар би энэ 10 оны 01 сарын 19-нд Ганди сайдад асуулт тавиад, Ганди сайд асуултыг нь ирүүлээд, Нийгмийн бодлогын байнгын хороон дээр энийг сонсъё гээд удаа дараа төлөвлөгөө юманд ороод, тэгээд одоог хүртэл сонсож чадахгүй ингээд өнгөрч байдалтай. Уг нь энийг Байнгын хороон дээр сонсоод, ярилцаад, тэгээд дараа нь хууль руугаа орсон бол бас үр дүнтэй байсан байж магадгүй гэж би бодоод байгаа юм. Тэгэхдээ энэ дээр би зүгээр ганцхан зүйл дээр би асуулт, санал хоёроо хамт явъя. Энэ ажлын байрны төлбөр, түүний хэмжээ гэсэн нэг юм байгаа. Тэгэхээр хуучин хуульд бол ажлын байрны төлбөр, хэмжээ бол их тодорхой байсан л даа. Жишээ нь, 9 дүгээр зүйлд бол ажлын байрны төлбөр, түүний хэмжээ гэдэг дээр 01 сард гадаадын иргэн бүрт Монгол Улсын Засгийн газраас тогтоосон хөдөлмөрийн хөлсний доод хэмжээг хоёр нугалсантай тэнцүү хэмжээни ажлын байрны төлбөр авна. 10 дахин нэмэгдүүлэх заалт байна. Квотоос хэтэрсэн бол. Тэгээд энийг Хөдөлмөр эрхлэлтийг дэмжих санд төвлөрүүлнэ гээд их тодорхой тодорхой заалт байсан юм. 

Энэ шинэ хуулиар бол 19 дүгээр зүйл дээр энийг бас л тийм тодорхой бус болгоод явж байгаа юм. 3 заалттай болгоод. Гадаадын иргэнийг гэрээгээр ажиллуулсан бол ажил олгогчийн байранд ажлын байрны төлбөр төлнө. Тэгээд энэ төлбөрийн хэмжээг Үндэсний зөвлөлийн саналыг үндэслэн хөдөлмөрийн асуудал эрхэлсэн Засгийн газрын гишүүн тогтооно гээд заасан байж байгаа. Тэгэхээр энэ ер нь болж байна уу, болохгүй байна уу? Энэ чинь яагаад ингэсэн гэхээр энэ хуучин хуулиар бол төлбөрөөс чөлөөлөх асуудлыг Засгийн газрын журмаар зохицуулна гэсэн учраас энэ хууль чинь бүр ерөөсөө ямар ч хэрэггүй болоод байсан байхгүй юу. Засгийн газар нэг журам гаргаад, Petro China дээр ажиллаж байгаа 3200 ажилчныг ажлын байрны төлбөрөөс чөлөөллөө гээд 1 жил 6 тэрбум төгрөг чөлөөлөөд хаядаг. Гэтэл тэр 6 тэрбум төгрөг чинь Хөдөлмөр эрхлэлтийг дэмжих санд төвлөрөөд та нар манай Монгол ажилчдыг авч ажиллуулахгүй бол энэ төлсөн мөнгөөр чинь бид ажилчдаа мэргэжилтэй ажилтай болгох гэж байгаа юм гэсэн зорилттой, ийм л агуулгатай юм шүү дээ. 

Тэгэхээр зэрэг энэ бол нэлээн хэл ам дагуулсан шүү дээ. Ерөөсөө бизнес болсон. Одоо бүр том өндөр албан тушаалуудыг бизнес болсон гэж хүртэл яригдсан шүү дээ. Нэг журам гаргаад, нэг компани хүсэлт тавьдаг. Танайх 7 тэрбум төгрөг манайх 7 тэрбум төгрөг төлөх гээд байна, яршиг өөрт чинь 1 тэрбумыг нь өгье, энийг Засгийн газраар оруулаад ажлын байрны төлбөрөөс чөлөөлүүлээд өг гээд. Асар их олон чөлөөлүүлсэн шүү дээ. Маш их чөлөөлүүлсэн. Энэ бүр юугаараа байж байгаа. Надад бол бүр Засгийн газрын тогтоолоороо байж байгаа. Хэдэн удаа хуралдаж, хичнээн тогтоол гаргаж, хичнээн ажлын байр чөлөөлсөн гэсэн юм байж байгаа. Гэтэл энэ шинэ хууль дээр дахиад давтагдаад байгаа байхгүй юу. Одоо бол Ганди сайд тогтоох нь байна л даа. Ямар төлбөр авахыг. Тийм ээ? Ерөөсөө тэр хөдөлмөрийн үндэсний зөвлөлийн санал гэдэг юмыг нэг санал авсан болоод, тэгээд яамны сайд танайхаас төлбөр тэдийг авна, танайхаас тэдийг авна гээд ингээд тогтоож байдаг ийм юм болох гээд байна л даа. Тэдийг авна, тэдийг авахгүй гээд ингэдэг. 

Тэгэхээр энэ хууль дээр миний ерөөсөө ганц, би та нарт нэг хүсэлт тавих гээд байгаа юм. Ерөөсөө ажлын байрны төлбөрийг хуулиар тэр хоёр нугалсантай тэнцүү хэмжээний байна, 216 мянга байна гэж тогтоогоод, үүнээс ямар ч нөхцөлд чөлөөлөхгүй ээ гэсэн ийм заалтыг хийж өгөх ёстой. Ерөөсөө. Тэгэхгүй бол одоо Монголын ажилчдыг мэргэшилтэй болгох, ажилтай болгох сонирхол гадаад иргэнд төрөхгүй байгаа шүү дээ. Тэр төлбөрийг төлөөд яах юм. Тэгэх юм бол тэр төлбөрөөсөө чөлөөлдөггүй, хөнгөлдөггүй байх юм бол баахан жил төчнөөн тэрбум төгрөг ажлын байрны төлбөр гэж төлж байхаар энэ Монголын ажилчдыг мэргэжилтэй болгоод сургаад, ажилтай болгоод авъя гэсэн сонирхол бий болох ёстой байхгүй юу. Тэгэхгүй Засгийн газрын гишүүн тогтооно гэхээр зэрэг энэ чинь дахиад жанхуурсан араасаа хэл ам дагуулсан, хачин юм болно. Тэгэхээр энэ хуульд хоёр нугалсантай тэнцүү 216 мянга байна, энийг ямар ч тохиолдолд чөлөөлөхгүй. Энийгээ төлөөд хүмүүсээ оруулж ирвэл оруулж ир, оруулж ирэхгүй бол манай ажилчдыг мэргэшилтэй болгоод сургаад ажилд ав. 

Бид нар энэ хуулиараа л энэ гадаадынхныг шахаж, энэ гадаадын компаниудад ажилчдаа ажилтай болгож, мэргэшилтэй болгох асуудлыг хийж өгөхгүй бол, одоо тэгнэ, Ганди та харж байгаарай. Нэг компани тань дээр ороод ирнэ. Манай ажлын байрны төлбөрийг та ингээд ийм хэмжээгээр тогтоогоод өгөөч гээд л. Энэ дээр чинь хэмжээ байхгүй учраас. Тэгэхээр энэ ажлын байрны төлбөр гэдэг энэ заалтыг наад шинэ хууль дээр бүр тодорхой тоо тавьж өгөөд, тэгээд чөлөөлдөггүйгээр болгож оруулж ирээч ээ. Тэгэх юм бол наадах чинь маш үр дүнтэй юм болно шүү. Тэгэхгүй ингээд нэг Засгийн газрын гишүүн чөлөөлнө гээд оруулаад ирэх юм бол наадах чинь энэ хууль гараад ч хэрэг байхгүй. Бид нар өөрийнхөө ажилчдыг мэргэжилтэй, ажилтай болгоно гэж яриад ч хэрэг байхгүй. Энэ саналыг нэг бүр онцгой харгалзаж үзээч гэж би хүсэж байна. 

Д.Арвин: Т.Ганди сайд 

Т.Ганди: Тэгэхээр ийм байгаа юм, Алтангэрэл гишүүн ээ. Би маш сайн тайлбарлая. Ер нь зовлон байгаа. Яагаад энэ ажлын байрны төлбөрөөс чөлөөлсөн юм бэ гэхээр тухайн Монгол Улсын томхон бүтээн байгуулалтын он жилүүдийн үетэй давхцсан ийм чөлөөлөлтүүд явагдсан юм байна лээ. Надаас урьд ч тэр, миний үед ч тэр. Жишээ нь, Мянганы зам, барилга, хот байгуулалт, нефтийн салбарын түвшинд. Энэ хүсэлтийг тухайн салбаруудын сайд нараас маш их гаргасан. Албан тоот хүсэлт, эрэлт хэрэгцээний хүсэлтүүд маш их орж ирдэг юм. Нэг. Ийм байдлаар бүтээн байгуулалттай холбогдсон ажилчин авах эрэлт хэрэгцээ тухайн үед нэг гарч байжээ. Өнөөдөр яагаад ийм байдлаар оруулж ирсэн юм бэ гэхээр түрүүчийн энэ хуулийг хэлэлцэх эсэх асуудлын түвшинд ярьж байсан. Ганди ганцаараа өөрөө эрх мэдлээ өөртөө авах гээд, хачин юм хийгээд, ийм хачин хуулийн төсөл оруулж ирээд, энэ юу болж байгаа юм гээд. Тайлбарлах бололцоо гараагүй л дээ. 

Тэгэхээр би энэ дээр юу гэж уян хатан зохицуулалт хийх гэж оролдсон юм бэ гэхээр үндсэндээ тагнуул, цагдаа, хилийн шалган, хилийн цэрэг, гадаадын иргэн, харьяатын асуудал, энэ бүх хүчний байгууллага, үндэсний аюулгүй байдлын зөвлөлөөс хүмүүс оролцуулж байгаад ажил олгогчтой нэг удаагийн, хүчний байгууллагуудтай нэг удаагийн энэ хуулийн түвшингийн хэлэлцүүлгийг бид нар нухацтай ярьсан. Удаа дараагийн. Яагаад уян хатан бэ гэдэг асуудлыг эхлээд тавья. Тэгэхээр хэт хатуу, хөдлөшгүй ийм суурь тоо тавьж ирэх нь эргүүлээд хуулийн арга нарийсахад хулгайчийн арга адилхан нарийсч байдаг гэдэг логикоор үндсэндээ жуулчлалын визээр, түр оюутны визээр, түр амьдрах визээр орж ирээд нэг сар, хоёр сар ажил хөдөлмөр эрхлээд, улиралд, тэгээд эргүүлээд торгуулна, нэг сая төгрөгөөр торгуулаад, хичнээн сая төгрөгийн төлбөр хийхгүйгээр ажил хөдөлмөр хийгээд гараад явж байгаа тохиолдлууд маш их байна гэж. Энийг бол Гадаадын иргэн, харьяатын асуудал эрхэлсэн агентлаг, Тагнуулын газар хоёроос ирүүлсэн санал дотор тодорхой туссан байгаа юм. 

Тэгээд ийм учраас салбаруудын түвшиндээ мэргэжлийнхээ ялгааг онцгой гаргаж ирээд, жишээ нь, өндөр технологи уурхайн гүн дэх барилга байгууламж дээр ажиллаж байгаа, эсхүл эрдэм шинжилгээний байгууллагад ажиллаж байгаа ийм эрэлт, хэрэгцээтэй мэргэжлтнийхээ тоог тодорхой гаргаж ирээд, энэ дээр энэ хөдөлмөрийн хөлсний доод хэмжээтэйгээ уялдуулсан ажлын байрныхаа төлбөрийг тодорхой хэмжээгээр авах, өндөр хэмжээний бүтээмжтэй, цалин өндөртэй хэсэг дээр олноор орж ирж байгаа хэсгээс нэмэгдүүлэн тооцож байх энэ хувилбарыг нь хийж ингэж тооцохгүй бол хэтэрхий их хатуу заалт нь өөрөө эргээд жуулчлалын визээр орж ирж хөдөлмөр эрхлээд, сая төгрөгөөр юм уу, 500 мянган төгрөгөөр хөдөлмөрийн ажлын байрны төлбөр төлөхгүйгээр их хялбархнаар гарч явж байгаа энэ байдлыг өөгшүүлээд байна гэсэн ийм саналуудыг нэлээн бодитой тооцоотойгоор оруулж ирсэн. Ингээд энэ үндэсний зөвлөл гэдэг дээр салбаруудаас одоо энэ ажлын байран дээр тодорхой эрэлт, хэрэгцээтэй мэргэжилтэн авдаг салбаруудын төлөөлөл орох, үйлдвэрчин орох, ажил олгогчдын төлөөлөл орох, ингээд хөдөлмөрийн хөлснийхөө доод хэмжээтэй уялдуулсан байдлаар энэ ажлын байрны төлбөрийнхөө асуудлыг тогтоогоод ингээд шийдээд явъя. Гэхдээ ерөөсөө чөлөөлөхгүй гэж байгаа. Энэ журмаа бид нар гаргасан. Өнгөрсөн жилээс эхэлж үйлчилсэн. Энэ чөлөөлөлт байхгүй. Зөвхөн ямар салбар дээр хөдөлмөрийн хөлсний доод хэмжээтэйгээ тэнцүү, ямар мэргэжил дээр илүү хоёр дахин илүү үржүүлсэнтэй тэнцүү хатуу үндсэн нөхцөлөөр нь төлбөрөө нэмэгдүүлж авах гэдгээ тогтоогоод ингээд явъя гэсэн ийм байдлаар уян хатан зохицуулалтуудыг хийе гэсэн байдлаар оруулж ирж байгаа. 

Д.Арвин: П.Алтангэрэл гишүүн 

П.Алтангэрэл: Би нэг юм тодруулъя. Энэ буруу юм гэж би бодоод байгаа юм. Жишээ нь, тэрийг чинь түр визээр зорчуулдаггүй, тэгж хөдөлмөр эрхлүүлдэггүй байх үүргийг хүлээсэн Гадаадын харьяат, Тагнуул гээд баахан байгууллага байгаа шүү дээ. Тэд нар ажлаа хийж чадахгүйн төлөө бид хуульдаа уян хатан байя гэсэн ийм янзын юм суулгаж өгөөд, тэд нар тэгүүлэхгүй байх үүрэгтэй байгууллага байж байна шүү дээ. Өнөөдөр төсвөөр цалинжаад, баахан амьтад тэнд ажил хийгээд байж байгаа шүү дээ. Тэд нар тэрийг нь хориглож чадахгүй, хааж чадахгүйн төлөө бид энд уян хатан байх юм яриад ингээд суугаад байж болж байгаа юм уу? Тэд нар л ажлаа хийг, тэгүүлэхгүй байх үүргээ гүйцэтгэх ёстой шүү дээ. Тэгээд тэд нар тэгж чадахгүй байгаа юм. Тэгж орж ирээд ажил хийгээд байгаа юм. Тийм юм бол уян хатан байгаа юм гээд ийм хачин юм яриад сууж болохгүй шүү дээ. Монголын төрийн бодлого тийм байж болох юм уу? 

Т.Ганди: Дахиад би ярья. Энэ дээр Алтангэрэл гишүүн ээ, хувь хүний сонирхол байхгүй. Хувь хүсэл эрмэлзэл байхгүй. Чармайлт байхгүй. Хамгийн гол нь энэ асуудлын хүрээнд таниас ирсэн маш нухацтай тэр асуултын хариуг бид нарт нэгд нэлээн дэлгэрэнгүй бичиж өгсөн байгаа. Энэ хуулийн түвшинд ажил олгогч, хөрөнгө оруулагчтай, бас бусад салбарын төлөөлөлтэй нэлээн олон удаагийн хуулийн хэлэлцүүлгийн түвшинд бид нар шат дараатай хэлэлцүүлгүүдээ хийсэн. Энэ хэлэлцүүлэг дээр та бүгд маань энэ төлбөрийнхөө асуудлыг нэгэнтээ чөлөөлөхгүй гэж байгаа тохиолдолд ямар ч төлбөрөөс чөлөөлөхгүй, бүгдийг авна, нэг хүнээс ч авна ийм хуулийг орууллаа. Журмаа өөрчиллөө. Хамгийн гол нь хэт өндөр төлбөр байх нь эргээд ямар нэгэн байдлаар хууль зөрчим үндэслэл болоод байгааг анхаараач ээ гэсэн ийм хуулийн байгууллагуудын зөвлөмж байгаа юм. Энийг яах вэ, хэлэлцүүлэх түвшиндээ та бүхэн бодоорой гэж хэлмээр байна. 

Д.Арвин: Асуух асуулттай гишүүд дууслаа. Санал хэлэх гишүүд байна уу? Дуусгах уу? Гишүүд саналаа хэлж, асуух асуулт дууслаа. 

Монгол Улсын иргэн гадаадад, гадаадын иргэн Монгол Улсад хөдөлмөр эрхлэх тухай, Ашигт малтмалын тухай хуульд өөрчлөлт оруулах тухай, Гаалийн тариф, гаалийн татварын тухай хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд өөрчлөлт оруулах тухай, Ажиллах хүч гадаадад гарах, гадаадаас ажиллах хүч, мэргэжилтэн авах тухай хуулийг хүчингүй болсонд тооцох тухай хуулийн төслийг чуулганы нэгдсэн хуралдаанд хэлэлцье гэсэн саналтай гишүүд гараа өргөнө үү. 

11-ээс 11. Дэмжлээ. 

Байнгын хорооны санал, дүгнэлтийг чуулганы нэгдсэн хуралдаан дээр Д.Очирбат гишүүн. 

Өнөөдрийн хуралдаан дууслаа. Анхаарал тавьсан гишүүд та бүхэндээ баярлалаа. 

Хуралдаан 12 цаг 50 минутад өндөрлөв. 
Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ





 
Б.НАРАНТУЯА

22

